რობერ ტომა

ფრედი

ფრანგულიდან თარგმნა 

მანანა ბოსტოღანაშვილმა

ანოტაცია
სახელგანთქმულ, უნიჭიერეს ფრანგი მსახიობს, დრამატურგსა და რეჟისორს რობერ ტომას (1927-1989 წწ.) კარგად იცნობენ თეატრისა და კინოს მოყვარულები. ის 50-მდე ფილმშია გადაღებული. მისი ყველაზე ცნობილი პიესებია „ხაფანგი მარტოხელა მამაკაცისთვის“ და „რვა ქალი“.

პიესა „ფრედი“ (1969 წ.). კომიკური დეტექტივია. მოქმედება ხდება ცირკის კულისებს მიღმა. კლოუნი ფრედის სახე საგანგებოდ ცნობილ მსახიობ ფერნანდელისთვის შეიქმნა და მის ერთ-ერთ საუკეთესო როლად იქცა. 
ნიჭიერ არტისტს, თავისი საქმის ვირტუოზს არ ძალუძს, განადგურებისგან იხსნას თავის კუთვნილი ცირკი, მიიზიდოს მაყურებელი, კონკურენციას გაუმკლავდეს. მას მევახშის მკვლელობაში დასდებენ ბრალს. ვაჟიშვილი ურჩევს, საკუთარ თავზე აიღოს დანაშაული, რათა მასზე „ახალ ამბებში“ დაწერონ და ცირკს რეკლამა გაუკეთოს. მართლაც, ინსპექტორი პოლიუს ხელშეწყობით ბრალდებულის სკამზე აღმოჩნდება, და მაშინვე გაჩნდება ინტერესი მისი სპექტაკლებისადმი და ცირკსაც უამრავი ხალხი მოაწყდება. მალე ნამდვილ მკვლელსაც იპოვნიან თავად ფრედის დახმარებით.
რობერ ტომას პიესების, დეტექტიურ კომედიების სტილი არის მხიარული, თავშეკავებული, სწრაფად ვითარდება მოქმედება და დასასრულს ვითარება  მოულოდნელად იცვლება. მის პიესებში შექმნილია დიდებული, დაუვიწყარი  ფსიქოლოგიური პორტრეტები.
მოქმედი პირნი:
 ცირკის მსახიობები:
ფრედი – „ფრედის ცირკის“ დირექტორი, კლოუნი

მამილო ჟიგო – მოხუცი კლოუნი
ნიკოლა – ფრედის შვილობილი

ლულუ – ეკვილიბრისტი

ვლადიმერი – სლავი ილუზიონისტი
რაული – აკრობატი

ხოსე – ძაღლების მწვრთნელი

ტერეზა – ლომების მომთვინიერებელი

ბაღდადი – ინდოელი რაჯა

ისინი, ვისაც არ ელოდით:
ევა – მომხიბვლელი ამერიკელი ქალი

მარგო – ჟღალთმიანი ქალი

სერიოზული ადამიანები:

პოლიუ – პოლიციის ინსპექტორი

ბატონი ბუისი – სასამართლოს აღმასრულებელი

ბატონი ანტონი – ადვოკატი

(მთარგმნელის შენიშვნა: პიესაში მითითებული ძველი ფრანკი 1960 წ. შეცვალეს ახალი ფრანკით, 01.01 1999 წ.-დან შემოიტანეს ევრო. ასე რომ 2.000.000 ძველი ფრანკი დაახლოებით უდრის 3.500 ევროს, 3.000000 ძველი ფრანკი – 5.000 ევროს).

პირველი მოქმედება
ისმის მაყურებელთა დარბაზის ხმაური. 

სხვადასხვანაირი მუსიკის და დაფდაფების ხმები.
სიცილი. დროდადრო ყვირიან „ბრავო!“

ისმის მამილო ჟიგოს ხმა, ხალხს „ფრედის ცირკში“ რომ იწვევს.

მუსიკა... სიცილი...

ფარდა იხსნება და გამოჩნდება „ფრედის ცირკის“ კულისები. 


ცირკის მსახიობებისთვის ფარდებით გამოყოფილი სივრცე ღია ცის ქვეშ. ყველგან საცირკო ნივთებია, თოკებზე კოსტუმები კიდია. მარცხნივ მოჩანს დახურული სატვირთო მანქანის ძარა ღია უკანა კარით და მასთან მიდგმული ხის პატარა კიბით. ეს პატრონის საგრიმიოროა. მარჯვნივ ძველი, გრძელი მაგიდაა მასზე დადგმული სარკეებითა და ნათურებით: მასთან მსახიობები იკეთებენ გრიმს. კუთხეში მაგიდაა დასაუთოვებლად. ცენტრში, სიღრმეში – დიდი წითელი ფარდაა, რომელიც შუაში იხსნება; მსახიობები იქიდან გადიან მანეჟზე. როდესაც ფარდა იხსნება, მის უკანაც მოჩანს საცირკო ნივთები. სცენაზე გამოდიან ცირკის მსახიობები. 
  
პირველი – რაული, ახალგაზრდა, ლამაზი კაცი, დაახლოებით 25 წლისა; მას ღია ყვითელი ფერი ტრიკო აცვია; ის ბატუტზე ხტომას იწყებს. შემდეგ ჩნდება ორი მუშა, რომლებიც აწყობენ რკინის დერეფანს მტაცებელი ცხოველებისთვის. მათ მერე გამოდის ბრანდებურებიან კოსტუმში გამოწყობილი ტერეზა – მშვენიერი მომთვინიერებელი; ხოსე – ლამაზი ესპანელი ყმაწვილი კოსტუმიანი ძაღლით; ვლადიმერი – სლავი ილუზიონისტი ოქროსფრით გაწყობილი შავი ბალახონითა და წვეტიანი შლაპით. იგი კურდღელს სვამს ფოკუსის ყუთში. მას მოსდევს ბაღდადი – ლამაზი არაბი მდიდრულ კოსტუმში „ათას ერთი ღამიდან“. ის აპრიალებს თავის ხმალს და მხოლოდ სასაცილო აბდაუბდას წარმოთქვამს. 
ტერეზა (მუშებს). – შემოიტანეთ.

მუშები (გააქვთ რკინის დერეფანი). – ფრთხილად... გამატარე... 

შემოდის ლულუ, ვარდისფერ „ტუტუში“ (სქოლიო: ტუტუ – ბალერინას მოკლე სასცენო კაბა) გამოწყობილი მომხიბვლელი ეკვილიბრისტი.

ლულუ – ნიკოლა ხომ არ გინახავთ?

ხოსე (ესპანური აქცენტით) – მეტი საქმე არა მაქვს, იმას ვდიო!

ლულუ – (ვლადიმერს) – შენ? არ გინახავს?

ვლადიმერი (რუსული აქცენტით) – მე ის პშ! პშ! – და აღარ არის ნიკოლა! გამოსასყიდი მომეცი!

სიცილი.

ლულუ – სულელო!

ხოსე – თვითონ ხარ სულელი – პატრონის ვაჟი შეგიყვარდა! მით უმეტეს, რომ პატრონი გაკოტრდა.

ლულუ – სულაც არ გაკოტრებულა! დროებითი პრობლემებია! 
რაული – ბიჭებო, ჩვენ რა გვჭირს საწუწუნო!  ჯერ ჩვენ გვიხდიდა ხელფასს ყოველთვის!
ხოსე – აბა რა! თორემ ძაღლს რას ვაჭმევდი!

ტერეზა – მე კი – ჩემს ლომებს?...

რაული – მე კი რაც ნაკლებს შევჭამ, მით უკეთესი! ზედმეტი წონა არ მექნება! (სულ უფრო სწრაფად ხტის ბატუტზე).
ვლადიმერი – ახლა ძველებური ბაზრობები აღარ არის!

ხოსე – ჯერ კიდევ სამი წლის წინ ხუთი ძაღლი მყავდა... ახლა კი – ერთიღა დამრჩა!

რაული (ხარხარებს). – არადა, ამბობენ, სამყარო ფართოვდებაო!

ვლადიმერი – ცირკის აღსასრული დადგა!  

ყველა (ექოსავით). აღსასრული! აღსასრული!

ლულუ – მარცხის მოსურნეებო!  მესიე ფრედის ვეტყვი!

ყველა – არა! არა! არა!

ხოსე – ისედაც ბევრი სადარდებელი აქვს!
რაული (ლულუს) – მე ვიცი, სად წავიდა შენი ნიკოლა!

ლულუ (მას მიუახლოვდება) – სად? მითხარი!

რაული – გეტყვი, თუ მაკოცებ...

ლულუ – სპეკულიანტო!

რაული – ლოყაზე!

ლულუ ლოყაზე ჰკოცნის.

ლულუ – აბა, სად არის ნიკოლა?

რაული – პარიზში! დავინახე, დილის წარმოდგენის დასრულებისთანავე ტაქსიში ჩახტა და...

ლულუ – ნეტა, სად გაემგზავრა?

ვლადიმერი – იქნებ მამასთან ერთად წავიდა იმ დეიდასთან, ფულს რომ აძლევს?

ტერეზა – არა, პატრონი მარტო წავიდა ბებრუხანასთან!

ვლადიმერი – ძველი ნაცნობია! ათი წლის განმავლობაში ფრედიმ ისწავლა, როგორ მოეფეროს! 

ხოსე – იმედი მაქვს, ფულები სეტყვასავით წამოვა!

რაული – ბარონესა დე ბერგი აღმერთებს ფრედის. ამბობს, საფრანგეთის უდიდესი კლოუნიაო!
ამ სიტყვებზე შემოდის მამილო ჟიგო. ეს მოხუცი კლოუნია, დაბალი, გაძვალტყავებული. ისე დადის, გეგონება, ცეკვავსო, დამცინავი მზერა აქვს, ენაჭარტალაა და მსუბუქი სამხრეთული აქცენტით მეტყველებს. მას კლოუნის ბრჭყვიალებიანი თეთრი კოსტუმი აცვია, გრიმი უკეთია.

მამილო ჟიგო ( ჯგუფის შუაში შემოდის) – ...საბედნიეროდ, ჯერ არ გადაშენებულან გემოვნებიანი ადამიანები! ფრედი – საფრანგეთის უდიდესი კლოუნია, მე კი, მისი პარტნიორი, მას ოდნავ ჩამოვრჩები! ვივატ მამილო ჟიგოს!

ყველა – ვივატ მამილო ჟიგოს!
რაული – სალაროსთან როგორაა საქმე?

მამილო ჟიგო – კარგად! მაგრამ ჯერ რვა საათია; სანამ მოსეირნენი... ოციოდე წუთის მერე ხალხი მოაწყდება... და ყველა წავალთ მათ დასაძახებლად, რომ ყველა სკამი დაკავებული იყოს.

ხოსე – მამილო ჟიგო მუდამ ოპტიმისტია!

მამილო ჟიგო – და მუდამ ვიქნები! ორ სკამს შორის ვზივართ: დაბადებისა და დაკრძალვის შუაში! და ამ ორ ზღვარს შორის ყველაფერი დროებითია! (ხელებს ცისკენ აღაპყრობს)  ქალწულო მარიამ, გამოგვიგზავნე ანშლაგი!
ვლადიმერი – (მის მოძრაობას იმეორებს) ღვთისმშობელო!

ტერეზა – (მის მოძრაობას იმეორებს) ბედისწერა!

ხოსე – წმინდა მადონა!

ლულუ – ქალწულო მარიამ!

რაული – წმინდა ქრისტოფერ!

ბაღდადი აბდაუბდას ბურტყუნებს.

მამილო ჟიგო (განრისხებით) – მოკეტე, ურჯულო! ყველაფერი გააფუჭა, რა!
ხოსე – მერე რა! მამილო ჟიგო, თქვენ ისეთი ნიჭი გაქვთ!

მამილო ჟიგო – რა თქმა უნდა, მე ნიჭიერი ვარ, არ გეკამათები... მაგრამ ფრედი, ფრედი გენიოსია!

ვლადიმერი – კი, მაგრამ თქვენ არ ასწავლეთ ყველაფერი?! 

მამილო ჟიგო – ჰო, ოცდაათი წლის წინ! ოცდათხუთმეტში... მაშინ ტულონში ვიყავით... თვალწინ მიდგას ის კუბოკრულ პიჯაკში... მაშინ დავაარსეთ ეს ცირკი... ოო, რამხელა რისკი იყო! რა თქმა უნდა, პროფესია მე მივეცი, მაგრამ გენიალურობა სისხლში აქვს! (უეცრად ახსენდება) ე, სად დაიკარგა?

რაული – ჯერ არ დაბრუნებულა!
ლულუ – არც ნიკოლა!

ვლადიმერი – არც მამაა, არც შვილობილი! როგორ შეიძლება!

მამილო ჟიგო – ნაშიერი არ მაღელვებს... ჩემთვის მთავარია, მამა დაბრუნდეს! და აუცილებლად ჩეკი მოიტანოს იმ ბებერი სისხლისმწოველისგან – ბარონესა დე ბერგისგან!

ხოსე – რატომ არის სისხლისმწოველი? 
მამილო ჟიგო – ეს მევახშესთვის საალერსო სიტყვაა.

ტერეზა – მე კი მეგონა, ბარონესა იმიტომ გვაძლევს ფულს, რომ  უყვარს ცირკი! 

მამილო ჟიგო – და შენი ლამაზი თვალები! ოცდახუთ პროცენტს იღებს!

რაული – უ-უ-უ! ფეხებიც გაფშიკოს!
მამილო ჟიგო – ნუ იწყევლები! ეს ბებრუხუნა – ჩვენი საბანკო ანგარიშია! ლულუ, სწრაფად გადი ფიცარნაგზე შესასვლელის წინ!
ლულუ (აღშფოთებით) – გმადლობთ! ყველაფერი მე უნდა გავაკეთო! მე რა, ბოშა ქალად დამიქირავეთ?

მამილო ჟიგო – არა! შენ თოკზე მოსიარულე ეკვილიბრისტი ხარ, და ჩემთან ასე ლაპარაკს გიკრძალავ, გოგონი! და თანაც იმიტომ, რომ რომანი გაქვს პატრონის შვილიკოსთან.

ლულუ (სასოწარკვეთილი ყვირილით) – არა მაქვს არავითარი რომანი!
ყველა იცინის.

მამილო ჟიგო – აი, წამოგცდა!

ლულუ – ჩვენ დანიშნულები ვართ! ერთმანეთი გვიყვარს და ჩემთვის სულერთია, რომ ის ნაშვილებია!
მამილო ჟიგო – ჰო, ჰო, ფისუნია, ვიცით ეს სიმღერა! პირველი შენ კი არ მღერიხარ!

ლულუ – გინდათ, ერთი რამ გითხრათ, მამილო ჟიგო? თქვენ ეჭვიანობთ! ჩემზე ეჭვიანობთ, მთელ მსოფლიოზე ეჭვიანობთ! ოცდაათი წელი მამაზე ზრუნავდით, ახლა კი შვილიკოს გაშვება არ გსურთ თქვენი ბრჭყალებიდან!... მაგრამ ჩემი დროც დადგება!
მამილო ჟიგო – ჰო, ჰო, უკვე მოვიდა! იმუშავე, ლამაზო!

განრისხებული ლულუ გადის.

მამილო ჟიგო – აჰ! ახალგაზრდობა მშვენიერია! მაგრამ ახალგაზრდები მეტისმეტად ნერვიულობენ!

ხოსე – ყველას დაწყვეტაზე აქვს ნერვები, როდესაც შემოსავალი არ არის.
ვლადიმერი – მაგრამ ყოველ საღამოს თითქმის მთელი დარბაზი ივსება!
მამილო ჟიგო – „თითქმის“! აი, სიტყვა, რომელიც ფრედის სძულს!

რაული – ჩვენ ხომ მილიონ ხუთას ათას ძველ ფრანკს მაინც ვიღებთ ერთ საღამოში!

მამილო ჟიგო – ჰო! მაგრამ ხარჯების დასაფარად საჭიროა მილიონ ექვსასი! ყოველ საღამოს ფრედს აკლდება ასი ათასი. წლის ბოლოსთვის კი ასი ათასი – ოცდათექვსმეტი მილიონია... არაფერია!

ხოსე – არადა, პარიზი უნდა ლოცულობდეს ჩვენს პროგრამაზე!

მამილო ჟიგო – მარტო ფრედი რომ ავიღოთ, განა საოცარი ნომერი არ არის? ყოველ საღამოს ვუყურებ. და თვალზე ცრემლი მადგება. ფრედი – საფრანგეთის პირველი კლოუნია! (მწარედ.) პირველი და უკანასკნელი! აღარ არის ცირკი, ყველა ტელევიზორს უყურებს! საბრალონი, მხოლოდ თვალებს იფუჭებენ! (უეცრად შეშფოთებით ამბობს.) რა, უკვე ცხრის თხუთმეტი წუთია? ფრედი კი ჯერ არ ჩანს! ბებრუცუნამ არ შესანსლოს! მთლიანად!
ისმის წამოყვირებები – ვიღაც ბრეზენტის ტიხარში გაიხლართა და  გათავისუფლებას ცდილობს. რაული პატარა პალოს გამოაძრობს და თმააბურძგნული კაცი გამოჩნდება. 
მამილო ჟიგო – ჩუ! კურდღელი!

კაცუნა (შეურაცხყოფილი) – მესიე, მე კი არა ვარ კურდღელი, თქვენი ლაბირინთებია  ხაფანგი! (მტვერს იბერტყავს შავი პიჯაკიდან, ჰალსტუხ-პეპელას შეისწორებს და ცხვირსახოცით გადაწმენდს ტყავის პორტფელს.) ნება მიბოძეთ, წარმოგიდგეთ: ბატონი ბუისი, სასამართლოს აღმასრულებელი.
მამილო ჟიგო – სასამართლოს აღმასრულებელი? გინდათ, კლოუნად აგიყვანოთ?
ყველა იცინის.

ბუისი  (განრისხებით) – გთხოვთ, თავი შეიკავოთ! მე უფლება მაქვს, საქმე აღვძრა  სახელმწიფო მოსამსახურის შეურაცხყოფის გამო მოვალეობის შესრულების დროს! 

მამილო ჟიგო (შეშფოთებით, ამიტომ პირფერულად) – ა? რით შემიძლია, გემსახუროთ, ძვირფასო ბატონო? 
ბუისი – მე მხოლოდ მჭირდება, ეს პატარა დოკუმენტი გადავცე ბატონ კორბანს და ამის ხელწერილი გამოვართვა. 
მამილო ჟიგო – კორბანს? რომელ კორბანს?
ბუისი – ბატონ ფრედერიკ კორბანს. 
მამილო ჟიგო – წარმოდგენა არა მაქვს.
ბუისი – გთხოვთ, ფოკუსების გარეშე, მანეჟზე კი არა ხართ. ბატონი ფრედერიკ კორბანი – ფრედი!
მამილო ჟიგო – სწორედ ასეა. რამდენი ხნის წინ იყო! თავიდან ამომიფრინდა, რომ ეს მისი ნამდვილი სახელია.
ბუისი – მე არ მაღელვებს, რა ამოგიფრინდათ თავიდან, აი, მას კი თავიდან ამოუფრინდა კალდინის ფირმის ანგარიშების გადახდა! იმისთვის, რომ მოგიტანათ...
მამილო ჟიგო – ...ბრეზენტი, განათების აპარატურა, კარკასები, ხალიჩები... ვიცი. მე ფრედის კომპანიონი ვარ.

ბუისი – ა! თქვენ მესიე გასტონ ჟერარი ბრძანდებით?

ვლადიმერი – შემობრძანდით! 

გამოჩნდება მამაკაცი მხიარული, თვითკმაყოფილი და ოდნაც დამცინავი გამომეტყველებით.
მამილო ჟიგო – მესიე, მაყურებლისთვის აქ შემოსვლა აკრძალულია!

პოლიუ – წარმოიდგინეთ, მე მაყურებელი არა ვარ! (იცინის.)

მამილო ჟიგო (აკვირდება, ეშმაკურად) – ო-ლა-ლა! თქვენი გარეგნობით... იქიდან ხომ არ ხართ?...

პოლიუ (ამოიღებს სამფეროვან მოწმობას) – პოლიცია! ინსპექტორი პოლიუ სისხლის სამართლის სამძებრო განყოფილებიდან!

მამილო ჟიგო – რას ბრძანებთ! რა ყნოსვა მაქვს! რით შემიძლია, გემსახუროთ, „ბატონო ინსპექტორო პოლიუ სისხლის სამართლის განყოფილებიდან“?
პოლიუ – თქვენი პატრონი ფრედი მჭირდება, ორიოდე სიტყვა უნდა ვუთხრა.
მამილო ჟიგო (ცდილობს, იხუმროს) – „მუსიუ“ ფრედი ჯერ არ მოსულა.
პოლიუ – აბა, სად არის ახლა?
მამილო ჟიგო – ალბათ... ტაქსიში!
პოლიუ – მინდოდა მეკითხა, იცით თუ არა, დღეს სად აპირებდა წასვლას?

მამილო ჟიგო – მნიშვნელოვანი საქმისთვის უნდა წასულიყო ბარონესა დე ბერგთან, რომელიც გვაფინანსებს.
პოლიუ (კმაყოფილად ჩაიცინებს) – მშვენიერია, მშვენიერი! ყველაფერი ემთხვევა! მას დაველოდები.
მამილო ჟიგო (შეშფოთებით) – ბატონო ინსპექტორო, მე ფრედის კომპანიონი ვარ, და სწორედ მე ვწყვეტ ბევრ პრაქტიკულ საკითხს. ამიტომ თუ ინებებთ და მაცნობებთ...
პოლიუ – თუ ხშირად წყვეტთ ბევრ პრაქტიკულ საკითხს, თქვენ რატომ არ გაემგზავრეთ ბარონესა დე ბერგთან?

მამილო ჟიგო – ჰმ... ამ „მომხიბვლელ“ ქალბატონთან რატომღაც ვერ ვპოულობ საერთო ენას... ფრედის კი შეუძლია მასთან ურთიერთობა... იმ ქალს აცინებს ხოლმე.
პოლიუ – და ის მადლიერების ნიშნად ფულს აძლევს ფრედის... რამდენი პროცენტით?

მამილო ჟიგო – არანაირი პროცენტით! სუბსიდიას აძლევს! ის ქალბატონი ხელოვნების მფარველია! (ხელის მოძრაობით იპყრობს ტერეზას ყურადღებას.)
პოლიუ – მართლა? თქვენ კარგი ცირკი გაქვთ? საქმეები კარგად მიდის? ვალი ბევრი არა გაქვთ? 
ტერეზა (თვალს ჩაუკრავს მამილო ჟიგოს.) – ა! მესიე ფრედი ცხოველების შესამოწმებლად ხომ არ გავიდა? იქნებ უკვე სამხეცეშია? უნდა ვნახო!
მამილო ჟიგო – რატომაც არა? შესაძლებელია!...
ტერეზა (წინ გამოდის,  ღიმილით გაბრწყინებული სახით) – ბატონო ინსპექტორო, დიდებული ლომი მყავს, და მას დიდი სიამოვნებით გაჩვენებდით...
პოლიუ (უღიმის მას და მამილო ჟიგოს) – ახლავე! (გადის ტერეზას თანხლებით.)
მამილო ჟიგო – გულზე მომეშვა! ვიმედოვნებ, ბრუტი არ გადაყლაპავს! პოლიციელებით ლომების გამოკვება წელს მამასისხლად დაგვიჯდება!
ხოსე (შემოდის) – მოლარე ამბობს, რომ გაყიდვას ვერ ასწრებს!
რაული – პატრონზე არაფერი ისმის?
ხოსე – არა!
მამილო ჟიგო – უკვე ვიწყებ ნერვიულობას.
რაული – იქნებ სარეკლამო სააგენტო „ავასში“ შეირბინა?
მამილო ჟიგო – საეჭვოა!  იმხელა ვალი გვაქვს იმათი! 
უეცრად კულისებში გაისმის წამოყვირებები: „აი, ისიც! პატრონი! როგორც იქნა! ფრედი!“, რომელთაც გადაფარავს ფრედის ხმამაღლა ნათქვამი: „აი, აქა ვარ! აქ რა, რევოლუცია ხდება? მოვქროდი! რა ცხოვრებაა, მეგობრებო, რა ცხოვრება! მოვდივარ, მოვდივარ!“
ყველა მსახიობი გამოდის. უეცრად ძლიერი ხელი გადასწევს წითელ ფარდას და დასის შუაში ფრედი გამოჩნდება.

ფრედის სახე იუმორსა და ენერგიას ასხივებს, ის მსუბუქად და ფართოდ იქნევს ხელებს, ზანტად მოდის. მას  ელეგანტური მუქი ლურჯი კოსტუმი და ღია ფერის, აქლემის ბეწვის  პალტო აცვია. პატარა შლაპა მებრძოლივით კეფაზე გადაუწევია. 

ყველა – აბა? აბა? აბა?
ფრედი (მაცნესავით) – გამარჯვება მოვიპოვე ყველა ფრონტზე!

მხიარული შეძახილები. აპლოდისმენტები. 

მამილო ჟიგო – აბა, ყველაფერი გვიამბე! როგორ გაუსწორდი? 
ფრედი – ბებრუცუნა ორივე ბეჭზე დავაგდე! მაგრამ თავიდან არ ვიცოდი, რომელი მხრიდან მივდგომოდი. ვივიქრე, დღეს მომიწევდა, მეთამაშა „განკიცხულნის“ ხუთი სერია! „როგორ არის თქვენი ძვირფასი  ჯანმრთელობა, ჩემო გვრიტო?“ წარმოიდგინეთ? გვრიტი უწოდო ამ მელანთევზას! ენა როგორ მომიბრუნდა! სახით – მაიმუნია, თვალები ბუს მიუგავს, კბილები მგლისა აქვს, ფიგურა – ბეჰემოტისა! ქალი კი არა, მთელი ზოოპარკია. ზის ცისფერ კაბაში გამოპრანჭული და პორტვეინით მიმასპინძლდება... ვდუმვარ, ვყლაპავ! ვლაქლაქებთ ამაზე, იმაზე... გადის ერთი საათი... უკვე იქამდე მივედით, რომ ვეკითხები, როგორ არის მისი ძმისშვილი ამერიკაში! ძალიან მედარდება, აი! ბოლოს და ბოლოს შეტევაზე გადავდივარ და ვაჯახებ, რა თანხა მჭირდება! მარჯვენა ყბაში! ისე დაიმანჭა... „არისტოკრატულად“, რა თქმა უნდა. მაშინ მე, პაუზის გარეშე, ფაქიზად – ბაც! – შუბლზე ვაკოცე, რომ არ დამანჭულიყო! და ამ დროს იღებს ჩეკების წიგნაკს! მაგრამ კალამს ვერ პოულობს! მაშინ შემყავს მძიმე არტილერია – მსუბუქი კუპლეტები ცეკვის თანხლებით! შედეგი სახეზეა! სახეზე – ბუხრის ტიხრის მსგავსი ღიმილი, – ცოტა ვაბუქებ, რომ დაგამშვიდოთ, მშვენიერ განწყობაზე ვარ! ერთი სიტყვით, ჩეკს ხელი მოაწერა. თუმცა უმალვე შენიშნა, რომ მისი ამჟამინდელი ტარიფი – ოცდათხუთმეტი პროცენტია. ბოროტი ჯადოქარი! ვფიქრობ: დავახრჩო თუ გადავკოცნო? უარესს ვარჩევ: ვკოცნი! ჩეკს ხელი დავტაცე, გამოვვარდი და თან მივაძახე: „მომავალ შეხვედრამდე!“. მივფრინავ ბანკში, ტაქსის ვეძებ, ვერ ვპოულობ და მეტროთი მივდივარ! უფ! ყოველ შემთხვევაში, ბავშვებო, გაბედულად იბრძოლეთ! ვგრძნობ, რომ დღეს ვაჩვენებთ! მე გადასარევ ფორმაში ვარ! ბარონესასთვის ასეთი ოსტატურად შესრულებული ნომრის მერე ყველაფრისთვის მზად ვარ! აი, რას ნიშნავს დიდებული ფრედი! (მეფური ჟესტით მოისვრის პალტოს.)
საყოველთაო სიხარულის აფეთქება. 

მამილო ჟიგო – შე ოხერო!
ნიკოლა  (მამას ეხვევა.) – შენ ისე შეგიძლია გონების არევა, რომ „ინვალიდების სასახლეც“ კი დაქორწინდება „ტრიუმფალურ თაღზე“!
უეცრად მკვეთრად გაისმის ზარის ხმა. ეს წარმოდგენის დაწყების სიგნალია. 

მამილო ჟიგო – წარმოდგენა დაიწყეთ, უსაქმურებო! პარად ალე!

ყველა იცინის. გადიან. ფრედი მაგიდასთან ჯდება.

მამილო ჟიგო (თვალები სიხარულით უბწყინავს.) – დღეს გადასარევი შემოსავალი გვექნება! მაგრამ შენ, შენ ნამდვილი ლომი ხარ! აი, რატომ ხარ ჩვენი პატრონი, დიდებულო ფრედი! პირველი დღიდანვე, როგორც კი დაგინახე, მაშინვე ვიგრძენი შენი ძალა! შენ ნებისმიერს დასცემ ბეჭებზე! ბევრი მაქვს გასახსენებელი! რამდენი რამე გადავიტანეთ ერთად... აღმაფრენაც განგვიცდია და დაცემაც! მაგრამ მუდამ ვპულობდით გამოსავალს! როგორც დღეს! მადლობელი ვარ შენი, ჩემო ძვირფასო! მგონი, დაიღალე?

ფრედი ტრაგიკული სახით მიუბრუნდება ძველ მეგობარს.

ფრედი (რბილად) – არ დავიღალე... მოკლული ვარ...
მამილო ჟიგო – რა?
ფრედი – ფული ვერ ვიშოვე.
მამილო ჟიგო – კი, მაგრამ, როგორ?...

ფრედი – ჩეკი არ მიმიღია. არაფერი არ მომცა.

მამილო ჟიგო (დაბნეულად) – კი, მაგრამ ახლახანს არ გვიამბე?!

ფრედი – აბა, რა უნდა მექნა? ბებერმა ერთი გროშიც, ერთი ფრანკიც, ერთი სანტიმიც არ მომცა! მაგრამ უნდა გავუძლოთ!

მამილო ჟიგო (მკვდარივით გაფითრებული) – კუდიანმა ბებრუხუნამ ფული არ გასესხა? კი, მაგრამ რატომ?
ფრედი – რატომ, რატომ!... შენ რა, ვერ ხვდები? მას პროცენტებს ვუხდით ორი, სამი თვის დაგვიანებით!... მოთმინებას კარგავს! და რაკი მის ყურამდე მივიდა ხმები ჩვენს გაჭირვებაზე... აღარ გვენდობა! მორჩა და გათავდა!
მამილო ჟიგო – ჰო, მაგრამ აუხსენი, რომ...
ფრედი (მრისხანებისგან თვალებზე ცრემლებიც კი მოადგება) – ყველაფერი ავუხსენი! ვემუდარებოდი... თავს ვიმცირებდი მის წინაშე! ლომის როლი! ლომისგან დარჩა მხოლოდ ტყავი, რომელზეც ფეხების გაწმენდა შეიძლება! მაგრამ ეს კიდევ ყველაფერი არ არის! ზედმეტი გულმოდგინებისგან ყველაფერი გავაფუჭე. თვალები უცებ მტაცებლურად გაუბრწყინდა; ვერც კი წარმოიდგენ, რა აიხირა! ერთს ვდებ ათასის წინააღმდეგ – ვერაფრით გამოიცნობ! „მისმინეთ, ფრედი! – მეუბნება, – უკვე ოცი წელია, ქვრივი ხართ. არასდროს გიფიქრიათ, თქვენი სატვირთო მანქანა წესიერ სახლზე გაგეცვალათ?“ და ეს პირდაპირ სახეში მომახალა იმ მოუხარშავმა ლანგუსტმა! 
მამილო ჟიგო – შეუძლებელია! მეხუმრები! 
ფრედი – ნეტა ასე იყოს! მთელი სიცოცხლე ვოცნებობდი, ასეთ ურჩხულებს მოვწონებოდი! მე თავს ვისულელებ... ის კი მაჭერს. და უცებ ერთ ყლუპად გადაჰკრა ბოთლში დარჩენილო პორტვეინი! „ოჰო! – ვფიქრობ, – ცუდად არის ჩემი საქმე!“ ის კი ჩემკენ მოიწევს, თვალების ყვარყვარითა და ბარძაყების ქნევით! რვაფეხა! მელანთევზა! ბარაკუდა! თავს ძლივსღა ვიკავებ უკვე ღონემიხდილი, ვფიქრობ თქვენზე, იმაზე, რომ  შეიძლება ყველა უმუშევრად დარჩეთ, ვფიქრობ შენზე, ნიკოლაზე, შაბათს გასაცემ ხელფასზე, სპილოზე, რომელსაც წამლები სჭირდება, – ამ ქონის ტომარას დანახვაზე სპილო გაგახსენდება კაცს, – მინდა, თავი ავარიდო, უკან ვიხევ, ის კი შეტევაზე გადმოდის და მთელ სასადილო ოთახში დამდევს... კარგად მიცნობ, ნადირობა ჩემი ჟანრი არ არის! მით უმეტეს – ნადირის როლში! ტორეადორივით ორჯერ ავირიდე, მაგრამ მესამედ – ბუუმ! – თავით კედელს ეჯახება! რაღა დროს კეკლუცობაა!  ნესტოებიდან დორბლი გადმოსდის გაშმაგებისგან! ვცდილობ, ყველაფერი ხუმრობაში გავატარო: „აბა, მოდი, საქმეებზე ვილაპარაკოთ, როგორც კაცებმა!“ მაგრამ უკვე ვგრძნობ, რომ ყველაფერი ჯანდაბისკენ მიექანება. მაშინ ვფიქრობ: „მშვიდობით, ფუჭო ოცნებებო!“ – და კარისკენ გავრბივარ. ისიც მომდევს, მხრებზე ხელს მტაცებს და იატაკზე მაგდებს. ხელჩართული ბრძოლა, ის ქვითინებს, მე ვყვირი... მას უნდა, მაკოცოს! არა, აბა, მითხარი, თუ შეგეძლო ჩემი წარმოდგენა ლუდოვიკ XIII სტილში მოწყობილი სასადილოს იატაკზე, შეყვარებული ნიანგის ხვევნას რომ ვუსხლტები?! უცებ ვგრძნობ – მორჩა! ძალა მელევა! ხელს ვტაცებ ცისფერ კაბას, რომ თავიდან მოვიშორო, ფხრიიწ! და კაბა ხელში მრჩება. ესღა მაკლდა! კოშმარული სიზმარი! მისი მუცლის ნაკეცებში კენგურუების საბავშვო ბაღი დაეტევა! ხელს იქნევს, რომ სახეში გამოლაწუნოს, მე ფეხს ვუდებ, და თავით ბუფეტს ეჯახება! წამით ვსარგებლობ და – თავქუდმოგლეჯილი გავრბივარ! ვუალა!
მამილო ჟიგო – კორიდა!
ფრედი (ფილოსოფიურად) – რაც მთავარია, ჩემს ასაკში ყველა ვერ დაიკვეხნის ასეთი წარმატებით ქალბატონებთან!
მამილო ჟიგო – აი, ეს ნაღდი კატასტროფაა!

ფრედი – ისეთი გაშმაგებული ვიყავი, ნეის კუთხეში ტაქსი არ გავაჩერე და ფეხით მივედი ეტუალის მოედნამდე... ოდნავ დავშოშმინდი. მერე საათს შევხედე და გიჟივით გავექანე მეტროსკენ. 

მამილო ჟიგო – ადრე რაზე ფიქრობდა, ის გადაღრძუებული ბებრუცუნა? ახლაღა გაახსენდა, რომ ამქვეყნად სიყვარული არსებობს?! 

ფრედი – აბა! სესხი ოცდათხუთმეტი პროცენტით  – უამისოდაც მეფური საჩუქარია! არა, ჩემი თავიც მიართვით პახ-პახით! გვაპატიეთ, ამდენს ვერ გავწვდები! 
მამილო ჟიგო (მედიდურად და დამცინავად) – გილოცავ, შენი უბიწოება არ შებღალლა! მშობლიურ კერას დაუბრუნდი, როგორც... უმანკო ქალწული! 
ფრედი – იმას ხომ არ ფიქრობ, რომ უნდა დამეთმო?!
მამილო ჟიგო – და რატომაც არა? ბოლოს და ბოლოს... ცირკის გულისთვის!

ფრედი (ქედმაღლურად და დარიგებით) – თუ გსურს, ეს არ ნიშნავს, რომ შეგიძლია!
მამილო ჟიგო – მაშინ სადარდებელიც არაფერია!

ფრედი – ამის მერე შენ თვითონ წადი!

მამილო ჟიგო – არა, ჩვენ ორიდან ქალებს შენ მოსწონხარ. ყველას თავისებურად უმართლებს!

კულისებიდან მოისმის ტაში, დაფდაფების დაკვრისა და მსახიობების ხმა. 

ფრედი – ჩჩ! სიტყვა არავისთან დაგცდეს! ხვალ ბანკში წავალ! იქნებ, მცირე სესხი მაინც მომცენ! 
მსახიობები მხიარული სიცილით ავსებენ სცენას და გადაცმას იწყებენ. ფრედის გვერდზე გავლისას ყოველი მათგანი მას მეგობრულად ეხება, ეხუტება ან მხარზე ხელს უთათუნებს. ნიკოლა მამას უახლოვდება და ორივე ლოყაზე ჰკოცნის. 
ნიკოლა – მამა, შენ დიდებული ხარ!

მამილო ჟიგო (ყვირის) – ყურადღება! სწორდი! 

ცირკში ორკესტრი უკრავს, ისმის წამყვანის ხმა, რომელიც წარმოდგენის დაწყებას აცხადებს.

მსახიობები ერთმანეთის მიყოლებით გადიან, მამილო ჟიგო მათ ოდნავ უბიძგებს. გამსვლელი მსახიობების შესახვედრად ბუისი გამოხტება რაღაც ფურცლის ფრიალით. მაგრამ სანამ ფრედი მას შეამჩნევს, მსახიობები თან გაიყოლებენ სასამართლო აღმასრულებელს. 
ფრედი მარტო რჩება. იგი დაქაჩავს წითელ ფარდას, რომელიც მანეჟის ხმაურს  ახშობს. მოულოდნელად ფარდის ერთი ბოლო აიწევა და ინსპექტორი პოლიუ შემოდის. 
ფრედი – დაკაკუნების გარეშე რატომ შემოიჭერით?
პოლიუ – რაზე დავაკაკუნო? ყველაფერი რბილია.
ფრედი – რაზეც გინდათ, მაგრამ „კაკ-კუკ“ უნდა გავიგო.
პოლიუმ თითით დააკაკუნა მაგიდაზე.
ფრედი (უკმეხად) – შემოდით. თქვენი ვალი მაქვს? 

პოლიუ – არა!
ფრედი (იცინის) – მაშინ კეთილი იყოს თქვენი მობრძანება! დაბრძანდით.

პოლიუ (ჯდება) – თუმცა რაღაც უნდა ამიხსნათ.
ფრედი – რა საკითხი გაინტერესებთ?

პოლიუ თავის მოწმობას აჩვენებს.
ფრედი – „ინსპექტორი პოლიუ“? რა, სახანძრო უსაფრთხოების წესებს არ ვიცავ?
პოლიუ (აზუსტებს) – სისხლის სამართლის საქმეს ვიძიებ! გრძნობთ  განსხვავებას? მე მოვედი, რომ გკითხოთ, დღეს შეხვდით ბარონესა დე ბერგს?
ფრედი – დიახ.

პოლიუ – რომელ საათზე?
ფრედი – მე მივედი დაახლოებით... შვიდის ნახევარზე. რა ხდება?

პოლიუ – დიახ... ეს განსაკუთრებული შემთხვევაა...
ფრედი (გველნაკბენივით წამოხტება) – ა-ა-ა! მივხვდი! კუდიანმა ბებერმა პოლიციაში მიჩივლა? დარწმუნებული ვარ, გაუპატიურებისთვის! გადაწყვიტა, ბოლო მომიღოს! ის არ ეყო, რომ შიშველი ხელებით დამახრჩო! 

პოლიუ – ამბობენ, რომ ის ზოგჯერ... ბარონესა... თუმცა, მე ის არასდროს მინახავს...
ფრედი – ოდესმე გინახავთ ბეჰემოტი? ცისფერ კაბაში და ყვავილებით მორთულ შლაპაში გამოწყობილი? არა! თუ დაინახავთ, იცოდეთ, რომ ის ბარონესაა! და ის თვითონ მომვარდა! ჩაიწერეთ! ეშმაკებში გავაგზავნე, შუა გზაზე ხალიჩაზე შეჩერებით! და წამოვედი ბრძოლის ველიდან. აი! მაგრამ არ გამიუპატიურებია! ჩვენს შორის რომ დარჩეს, მას უნდოდა ჩემი გაუპატიურება! მაგრამ მე არ ვუჩივი პოლიციაში. ასე რომ, როდესაც იმ ბებერ მამაძაღლს ნახავთ, ჩემგან გადაეცით...
პოლიუ – მე მას არაფერს გადავცემ.

ფრედი – არა, უნდა უთხრათ!

პოლიუ – მე ვერ შევძლებ, მესიე...

ფრედი – ნება მიბოძეთ, გკითხოთ, რატომ?

პოლიუ – ... იმიტომ, რომ გარდაიცვალა.
ფრედი (ჯერ იცინის, მერე სუნთქვა ეკვრის. თავის ყურებს არ უჯერებს) – რა თქვით? ის... გარდაიცვალა?
პოლიუ – დიახ. ნახევარი საათის წინ დამირეკეს ნეის კომისარიატიდან. მოახლე დღისით საყიდლებზე წავიდა, დაბრუნების მერე კი ის გარდაცვლილი აღმოაჩინა იატაკზე. და რაკი მის კალენდარში ეწერა, რომ დღეს ფრედი უნდა მისულიყო... სასწრაფოდ წამოვედი თქვენს სანახავად.

ფრედი (ძლიერი აღელვებით) – მაგრამ ეს საშინელებაა! ხომ არ ფიქრობთ, რომ... ეს იმიტომ მოხდა, რომ ერთხელ კედელს შევაჯახე თავით? თუნდაც თვალთ დაბნელებოდა, მაგრამ როდესაც კარში გამოვვარდი, სრულიად ცოცხალი იყო! რადგან მლანძღავდა! და თუ ჩემი წამოსვლის მერე მეწაღესავით გამოტყვრა და ჩარჩოში ჩასმული თავისი ფოტოსურათი ბუხარზე მიამსხვრია!.. მე არაფერი დამიშავებია. 
პოლიუ – შესაძლოა, ქალბატონი ბარონესა დე ბერგი შუბლით ბუხარს შეეჯახა კიდეც, მაგრამ მისი მდგომარეობა იმ ფაქტმა დაამძიმა, რომ პისტოლეტის ტყვია მოხვდა თვალებს შორის. 
ფრედი – რაო? პისტოლეტის ტყვია თვალებს შორის?

პოლიუ – დიახ. მიბჯრით გასროლით. 

ფრედი (იცინის, ვერ გრძნობს მოვლენების შემობრუნების შესაძლებლობას) – აი, ახალი ამბავი!
პოლიუ – რომელ საათზე გამოხვედით მისი სახლიდან?
ფრედი – მართალი გითხრათ, ზუსტად არ მახსოვს. ისე გავნერვიულდი, რომ ამას ვერ მივაქციე ყურადღება... ვთქვათ... ჩემი მისვლიდან დაახლოებით ორმოცდახუთი წუთის მერე...
პოლიუ – ესე იგი ცხრამეტ საათსა და თხუთმეტ წუთზე. მოახლემ გარდაცვლილი იპოვა ცხრამეტ საათსა და ოცდაათ წუთზე. ამგვარად, დამნაშავის განკარგულებაში იყო მხოლოდ თხუთმეტი წუთი!

ფრედი – მკვლელი, ალბათ, მას უთვალთვალებდა. დაინახა, როგორ გამოვედი... შევიდა... ბახ! და ბოლო მოუღო!

პოლიუ (გესლიანად) –  ჰო, ჰო... და თქვენ თვითონ? პირდაპირ აქ მოხვედით?

ფრედი – დიახ. უფრო სწორედ... ტაქსის გაჩერება მინდოდა, მაგრამ ვერ ვიპოვე... და მეტროთი მოვედი.
პოლიუ (დამცინავად) – დიახ... გასაგებია. ქალბატონმა ბარონესამ უარი გითხრათ ფულის მოცემაზე? 
ფრედი – დიახ.
პოლიუ – ფული კი ძალიან გჭირდებოდათ?
ფრედი – ო-ლა-ლა! ძალიან!
პოლიუ –  ამგვარად, ძვირფასო, თქვენ მკვლელობის მოტივიც გაქვთ. 
ფრედი (სუნთქვა შეეკვრება) – მოტივი?! გამაღვიძეთ! თქვენ მკვლელობაში მდებთ ბრალს? ყურებს არ ვუჯერებ!

პოლიუ – ბარონესა ინახავდა თუ არა სახლში ფულს?
ფრედი – ეს იდუმალების ბურუსითაა მოცული. ლეიბის ქვეშ შეიხედეთ...
პოლიუ – მოკლულის ყველა ძვირფასი ნივთი ადგილზეა. მისი ხელჩანთაც კი, რომელშიც მილიონ ხუთასი ათასი ფრანკი იდო, ხელუხლებლად დაგვხვდა საწერ მაგიდაზე.
ფრედი – შეუძლებელია! ახლა თმას დავიგლეჯ!
პოლიუ – ამისთვის საკმარისზე მეტი მიზეზი გაქვთ.
ფრედი (ბრაზობს) – მომისმინეთ! სერიოზულად ვისაუბროთ. მე უნდა მოვემზადო, უკვე ვიგვიანებ. ჰო, ღატაკი ვარ. ჰო, ვალები მაქვს! მაგრამ მე არა ვარ დამნაშავე! ის ქალი არ მომიკლავს! წერტილი! გასასვლელი იქით არის. (ფარდას სწევს და პოლიუს გასასვლელზე მიუთითებს)
პოლიუ (განრისხებისგან აჭარხლებული) – სამხილები არ დაგიტოვებიათ, მაგრამ სააშკარაოზე გამოგიყვანთ! თვალს არ მოგაშორებთ არც დღისით და არც ღამით. თუ არადა, მიწა გასკდეს და თან ჩამიტანოს!
ფრედი (ექიდნურად) – როგორ გამახარებდით!
განრისხებული პოლიუ გადის. 

მამილო ჟიგო შემოდის.

მამილო ჟიგო  – რა უნდოდა შენგან?

ფრედი – პოლიციელია.

მამილო ჟიგო  –  ვიცი, აბა, რა?

ფრედი – მოვიდა და თავგზა ამირია ყოველგვარი... (ყურადღებას აქცევს იმას, რომ მამილო ჟიგო წინ უდებს უნაგირს საგანგებო მოწყობილობით. შეშფოთებით განაგრძობს) რა ხდება? ნიკოლა არ აკეთებს ორმაგ სალტოს?
მამილო ჟიგო  (დაიმორცხვებს) – არა... უკვე ორი დღეა, არ აკეთებს. ყოველ ჯერზე ვარდებოდა, ასე რომ...

ფრედი (შეშფოთებით) – რა სჭირს? ავად ხომ არ არის?

მამილო ჟიგო  – ავად არის? ო-ლა-ლა! ყველაფერი გაცილებით უარესადაა!

ფრედი – ფაშატი დაავადდა?

მამილო ჟიგო – არა! ნიკოლა გზას სცდება!... ფრედი, მე უარს ვამბობ ჩემს მოვალეობებზე. მას არაფრის სწავლა აღარ სურს!

ფრედი – უფრო გარკვევით თქვი: მას არაფრის სწავლა აღარ შეუძლია, იმიტომ რომ ყველაფერი იცის? თუ არაფრის სწავლა აღარ სურს შენგან, იმიტომ რომ იჩხუბეთ?

მამილო ჟიგო  – ჰო, ვიჩხუბეთ, მაგრამ სწორედ იმიტომ ვიჩხუბეთ, რომ სწავლა აღარ სურს!
ფრედი (დამცინავად) – ვერ გავიგე – სუბტიტრებით განმიმარტე!
მამილო ჟიგო  – შენ დამავალე, ნიკოლასთვის მესწავლებინა საცირკო ხელოვნება ისე, როგორც ოდესღაც მე გასწავლე შენ, ჩემო სიხარულო. მაგრამ უარს ვამბობ.
ფრედი – ჩემს ბიჭუნას მიატოვებ?
მამილო ჟიგო  – ეს შენი ბიჭუნა აპირებს ჩემს მიტოვებას!.. გულწრფელად მითხარი, ხომ არ გეჩვენება, რომ ამ ბოლო დროს რაღაც უცნაური გახდა?

ფრედი – ჰოც და არაც... ახალგაზრდაა... და შეყვარებული. ლულუს ეარშიყება...
მამილო ჟიგო  – ჩვენ ორიდან ვინ დაბრმავდა? ლულუ ეპრანჭება. შენი ყმაწვილი ქალებს მოსწონთ! როგორც შენ... ბარონესას!
ფრედი – იპოვე, რა სახუმარო თემა... რომ იცოდე... წარმოიდგინე... (აპირებს, მამილო ჟიგოს უამბოს მომხდარ ტრაგედიაზე, მაგრამ ის აწყვეტინებს.)
მამილო ჟიგო  – აი, ჯობს, მისი ნიშნები ნახო ერთი კვირის განმავლობაში! (ჯიბიდან იღებს დღიურის მსგავს ბლოკნოტს და ფრედის აძლევს.)
ფრედი (შეძრწუნებით კითხულობს) – „ეკვილიბრი: ორი. ორმაგი კიბე: ორი პლუსით. ზეპირი იმპროვიზაცია: ერთიანი. იაპონური ტრაპეცია: ორი მინუსით. ცხენზე ხტომა: სამი. ბრუტის გაწვრთნა: ნოლი!“ რატომ ნოლი?
მამილო ჟიგო  – გალიაში შესვლა არ მოისურვა.
ფრედი – ჰო, დღეს საოცარი დღესასწაული მაქვს! რამხელა სიხარულია ასეთი სასკოლო დღიურის წაკითხვა მამისთვის, რომელიც დაწყევლილივით მუშაობს მთელი ცხოვრება! გმადლობ! ოჰ, შე ეშმაკო ნიკოლა, გასწავლი, როგორ იზარმაცო!
 მამილო ჟიგო – იზარმაცოს? ე, შენ, მიამიტო! ყველაფერი გაცილებით უფრო სერიოზულადაა! ბოლოს და ბოლოს დროა, თვალები აგიხილო. ის ხომ ჩემთვისაც შვილივითაა. მას ხომ ერთად ვზრდიდით. იმ წუთიდან, რაც  საბრალო დედამისი გარდაიცვალა მასზე მშობიარობისას... შენ იშვილე, პატიოსნად, კანონიერად... ღვიძლი  შვილივით გყავს... მაგრამ  ჩემთვისაც... მოკლედ, უცხო კაცის შვილი – ჩვენი საერთო შვილია...
ფრედი  (გულაჩუყებული) – ჰო! შეიძლება ითქვას, ის აღვზარდეთ, როგორც მარტოხელა დედებმა!
ერთმანეთს გადაეხვევიან.

მამილო ჟიგო  – ჰოდა, ასე! მისმინე! ნიკოლას ფურგონში ვნახე მისი ნივთები. საწოლის ქვეშ ისეთი რამ დავინახე...

ფრედი – რა? ნუ აჭიანურებ! 
მამილო ჟიგო ხელს ჰყოფს უზარმაზარ შლაპაში, იქიდან რაღაცას იღებს და აგდებს მაგიდაზე, რომელთანაც ფრედი ჯდება. ეს უღიმღამო ყდიანი წიგნებია. 
ფრედი – წიგნები?
მამილო ჟიგო  – და როგორი წიგნები! სათაურები წაიკითხე!

ფრედი (შეძრწუნებული კითხულობს) – ო-ო-ო! შეუძლებელია! ვიღაცამ დამწყევლა!

მამილო ჟიგო  – ჰო, ბებერო, ეს არ დაგიმსახურებია!

ფრედი – წადი და მომიყვანე ის არამზადა!

იმ დროს, როდესაც მამილო ჟიგო გადის, ლულუ შემოიჭრება და ყვირილით მივარდება ფრედის.

ლულუ – ნიკოლა მღალატობს!

ფრედი ( გულდამძიმებული) – ეს მე არ მეხება!
ლულუ – ალბათ, სხვა ქალთან იყო!
ფრედი (მოთმინებას კარგავს) – ეს მე არ მეხება!
ლულუ – გმადლობთ! მესიე ფრედი, მე მივდივარ თქვენი ცირკიდან.
ფრედი ( სახეში უყვირის) – ეს მე არ მეხება!
ლულუ – დიდებულია! მხოლოდ ეს გინდათ! ასე ხომ ტრაპეციიდან ჩამოვვარდები და ფეხებს მოვიტეხავ!
ფრედი (დირექტორის ტონით) – მოიტეხე და ჯანმრთელობაში მოიხმარე! ქათმისტვინა! მანეჟზე! ახლავე! და ერთი სიტყვაც არ დაგცდეს! ნიკოლას მე თვითონ მოვუვლი... (კულისებიდან ნიკოლას ხმა მოისმის.) აი, ისიც! გაშპი!
ლულუ ოთხზე დგომით გაცოცდება ბრეზენტის ქვეშ იმ დროს, როდესაც მეორე მხრიდან ნიკოლა გამოჩნდება. მას აცვია ბენ ჰურის მსგავსი პეპლუმი, რომაელი იმპერატორივით.
ნიკოლა  – მამა, მეძახდი?

ფრედი  – კი. მინდა, ორი რამ გაჩვენო. პირველი  – ეს! (აჩვენებს დღიურს) მიპასუხე!

დუმილი. ნიკოლა გაქვავებულივით დგას.

ფრედი  – გისმენ.

დუმილი.

ფრედი – ჰო, ზეპირ იმპროვიზაციასთან ვერ მეგობრობ! ასეც ჩავიწერ! მეორე: ეს. (აჩვენებს წიგნებს) ასეთ წიგნებს კითხულობ ღამღამობით? რას მოვესწარი საკუთარ ჭერქვეშ!

ნიკოლა  (სევდიანად და მწუხარებით) – ჩვენ ჭერი არა გვაქვს, მამა!
ფრედი (ამაღლებით) – მით უმეტეს! კარავი – ჭერზე ნაკლებად მყარია! და ეს საშინელი წიგნები, ეს აღმაშფოთებელი საკითხავი... (ზიზღით კითხულობს სათაურებს. თვალებზე ცრემლი მოადგება) „ ფინანსური კანონები და სამოქალაქო სამართალი“! „ტრიგონომეტრია“! „ლოგარითმების ცხრილი“! „რომაული სამართლისა და ნაპოლეონის კოდექსის შედარებითი ანალიზი“! არა, ამას ვერცერთი მამა ვერ გაუძლებს! (სახეზე ხელებაფარებული ქვითინს იწყებს, მაგრამ რაკი ნიკოლა იმავე მდგომარეობაში დგას, ფრედი წელში სწორდება და ღრიალებს.) აბა? ინებებ თუ არა პირის გაღებას მაინც? ოო, წამებულად ნუ მოგაქვს თავი! არა, ერთი ამას დამიხედეთ –  ეს ბენ ჰური კი არა, ჟანა დ’არკია კოცონზე!
ნიკოლა (რბილად, პაუზის მერე.) – მამა... მე აღარ მინდა ცირკში დარჩენა.
ფრედი (დაიღმუვლებს.) – ა-ა-ა!  ნიკოლა, მითხარი, თავი ხელში აიყვანე-თქო!
ნიკოლა – მამა, თავი ხელში აიყვანე. 

ფრედი – კარგი, ამყავს... ასე რომ, მძიმე, ეს ნიშნავს, მძიმე, რომ ცირკი აღარ მოგწონს, კითხვის ნიშანი?

ნიკოლა – იცი, მამა, ცირკის გარდა ამქვეყნად კიდევ ბევრი რამეა...

ფრედი – ვიცი! წარმოიდგინე, ეს ვიცი! კიდევ ბევრი სხვა ადამიანია, რომლებიც მთელი კვირის განმავლობაში დილიდან საღამომდე წელშიმოხრილნი მუშაობენ ქარხნებში ან კანტორებში, რომ ფული გამოიმუშაონ და იყიდონ... ცირკის ბილეთი! და ისინი – ისინი! – შენ გიყურებენ. შენ კი ცენტრში ხარ! ახლა გადაწყვიტე!

ნიკოლა – ჰოდა, ამ მაყურებლებს შორის მინდა ყოფნა, მამა.

ფრედი (ხმამაღლა ქვითინებს) – მე მას პროჟექტორების ქვეშ ვაყენებ, ის კი წყვდიადისკენ მიისწრაფის! ნიკოლა, მითხარი, ასე გულამოსკვნით ნუ ლაპარაკობ-თქო!
ნიკოლა – ასე გულამოსკვნით ნუ ლაპარაკობ, მამა! 

ფრედი – კარგი. აღარ ვილაპარაკებ გულამოსკვნით. (წყნარდება და ჯდება.) მშვენიერია! ესე იგი, გადაწყვეტილია: ცირკს თავს ანებებ! ამის ნაცვლად ვინ გინდა, გახდე?
ნიკოლა – ნოტარიუსი.
ფრედი (გაოგნებით) – გაიმეორე.
ნიკოლა – ნოტარიუსი.
ფრედი (ხმადაკარგული) – რა თქვი? 
ნიკოლა – ნოტარიუსი. შენ რა, დაყრუვდი?
ფრედი – ეს რა გავიგე! მირჩევნია, დავყრუვდე! ნოტარიუსი? ნოტარიუსი! შეუძლებელია! მეხუმრები?
ნიკოლა – მე ვგულისხმობ, რომ... მინდა, შევისწავლო სამართალმცოდნეობა, რათა გავხდე ნოტარიუსი, ან რწმუნებული, ან ადვოკატი, ან სასამართლო აღმასრულებელი...
ფრედი – შეწყვიტე! საბოლოოდ ნუ მანადგურებ! ნიკოლა, თუ ოცი წუთის მერე ცხენზე არ დაჯდები, გადაგიმტვრევ ხელებს, ფეხებს, და შესაძლოა, ბარემ კისერსაც!
ნიკოლა – და შენ მართალი იქნები, მამა.
ფრედი – კიდევ ამბობს, რომ მართალი ვიქნები! სახელი!  მისი სახელი მითხარი! ვინ არის ის არამზადა, ვინც თავგზა აგიბნია? 
ნიკოლა – არავინ.

ფრედი – მიდი-მიდი! თითქოს შეიძლება ისე, უბრალოდ, არაფრის გამო მოინდომო, რომ გახდე ნოტარიუსი! ა-ა-რა-აა, ძვირფასო, ეს სენი შეიძლება მხოლოდ ვინმესგან გადაგედოს!
ნიკოლა – არა, გარწმუნებ. ეს აზრი მე თვითონ მომივიდა, თანაც უკვე დიდი ხანია.
ფრედი – აა! გინდა მითხრა, რომ ეს ერთგვარად – შენი მოწოდებაა?
ნიკოლა – დიახ, მამა. 
ფრედი (შეძრწუნებით) – ნოტარიუსი! მოწოდება! საშინელი სიზმარია! მიჩქმინტე!
ნიკოლა (ოხვრით) – აღარ მინდა მომთაბარეობა. ერთ ადგილას მსურს დაბინავება.
ფრედი – დაბინავება! რას ნიშნავს ეს სიტყვა? სულელო, არაფერია იმაზე მუდმივი, ვიდრე დროებითი! 
ნიკოლა –კედლებიანი სახლი მინდა. და მინდა, იქ ყოველდღე ვბრუნდებოდე.
ფრედი – მეშჩანი გამიზრდია! როგორ ჰგავხარ ცხონებულ დედაშენს! მას ვერავინ უგებდა! მე ტურნეში გავემგზავრე, საბრალო ანჟელამ კი ჩემს ჯინაზე სიბრიყვე ჩაიდინა, მერე კი მშობიარობისას გარდაიცვალა, და მე გიშვილე. მაგრამ სულ მას ჰგავხარ! ანჟელას არ უყვარდა ცირკი! კიდევ  ერთ რამეს გაგიმხელ, ნიკოლა, ერთ საშინელ რამეს, რაც თავიდან არასდროს ამომდის: დარწმუნებული ვარ, რომ საბრალო ანჟელა ცოცხალი რომ გადარჩენილიყო, მაინც მივატოვებდი... 
ნიკოლა (მკაცრად) – ახლა კი, მამა, მე მივატოვებ ცირკს!
ავისმომასწავებელი პაუზა.

ნიკოლა – გაიგე, მამა?

ფრედი (მწარედ) – მამა! მამა! ზუსტად ასეთი მიმართვაა ახლა საჭირო! გოგონა უნდა ამეყვანა, ის უფრო დამემსგავსებოდა!
ნიკოლა ხვდება, რომ მამას მეტისმეტად უხეშად მოეპყრო და მხრებზე ეხვევა.
ნიკოლა – დიდი ხანია, ყველაფერი მოვიფიქრე. ჯობს, კარგი ნოტარიუსი ვიყო, ვიდრე – ცუდი აკრობატი. მინდა, მშვიდად ვიცხოვრო, დავიდარაბისა და სულიერი მღელვარების გარეშე. 
ფრედი (თავს ითავისუფლებს, მედიდურად) – მშვიდად! დავიდარაბისა და სულიერი მღელვარების გარეშე! გინდა, გაგახარო? ჩვენ ორიდან შენ უფრო მოხუცი ხარ. 
ნიკოლა (ღიმილით ) – ჰო, მამა!
ფრედი (ხელებს ცისკენ აღაპყრობს) – რით განვარისხე ზეცა, რომ ყველაფერი ერთ დღეს დამატყდა თავზე? ნუთუ სამოთხეში ერთი უხეირო წმინდანიც აღარ დარჩა, რომ ოდნავ მაინც იზრუნოს ცირკის საბრალო მსახიობებზე? წმინდა ბლანდინა რატომ ზის გულხელდაკრეფილი?
ნიკოლა – წმინდა ბლანდინა აქ რა შუაშია?

ფრედი – როგორ თუ „რა შუაშია“? შენ არ იცი მისი ამბავი? ლომი არც კი შეეხო მას კოლიზეუმის არენაზე. საცირკო ტრიუმფი! ის თუ არა, მაშ ვინ უნდა იყოს ჩვენი მფარველი! (მრისხანედ აწყდება აქეთ-იქით სცენაზე, მერე კი ჯდება.) თუ სწორედ მივხვდი ვითარებას, შენ საიდუმლოდ სწავლობდი ამ ტრიუკო... ტრიგო? სად და როდის?
ნიკოლა – დილაობით, უნივერსიტეტში.
ფრედი – აა, იმ მეგობართან, თავისი კონსერვის ქილით რომ შემოგივლიდა ხოლმე? მე კი მეგონა, გოგოებთან ერთობოდით! ღმერთო, რა უბედურებაა: უნივერსიტეტში დადიოდით! და ვინ არის ეს ხულიგანი, შენ რომ გრყვნიდა?
ნიკოლა – ხულიგანი არ არის. მამამისი –კომერციული ტრიბუნალის მოსამართლეა, დედამისი – „წითელი ჯვრის“ თავმჯდომარე, მისი და – მათემატიკური სასწავლებლის დირექტორი, ბიძამისი – პროკურორი...
ფრედი – მხიარული ოჯახია! 
ნიკოლა – ჰო. და ამიტომ უკვე ხუთჯერ თუ ექვსჯერ მოვიდნენ და ტაშს გიკრავდნენ. მათ მიაჩნიათ, რომ შენ გენიოსი ხარ.
ფრედი (განიარაღებული) – გენიოსი? მათ ასე თქვეს? ჩემგან გადაეცი, რომ ძალიან მესიამოვნა... და რომ მიმიფურთხებია ყალთაბანდი თაღლითების აზრისთვის!.. აბა, როგორ მეცადინეობ?
ნიკოლა – წარმატებით. პროფესიული ვარგისიანობის გამოცდები ჩავაბარე. უმაღლესი ქულები მივიღე წერილობით გამოცდაშიც და ზეპირშიც. 
ფრედი – რომაულ სამართალს უკეთ ფლობ, ვიდრე იაპონურ ტრაპეციას! ცოტაც და ავქვითინდები!
ნიკოლა –  ახლა უკვე უკეთესად შევძლებ მეცადინეობას. მორიგე მასწავლებლის ადგილი ვიპოვე ლიცეუმში. და მე თვითონ, უფულოდაც მივაღწევ წარმატებას.
ფრედი – ვირული სიჯიუტით, მგონი, მაინც მე მგავხარ!
ნიკოლა – მე მეშინოდა შენთვის ამის მოყოლა...
ფრედი – ო! რას დადუმდი? პირდაპირ მითხარი, რომ უგულო ურჩხული ვარ! წერა-კითხვის უცოდინარი! წარმოიდგინე, მეც მივიღე სიმწიფის ატესტატი! იმ დროს კი სიმწიფის ატესტატის მიღება ბევრს ნიშნავდა!
მამილო ჟიგო  თავს შემოყოფს ფარდაში.
მამილო ჟიგო (შეშფოთებით) – აბა, როგორ არის საქმე?
ფრედი – გმადლობ, ცუდად. შენ რაღას აკეთებ?
მამილო ჟიგო – სირაქლემებს ვაცმევ.

ფრედი – წინდები არ დაგავიწყდეს! 
მამილო ჟიგო ქრება. 

ფრედი – ყოველ შემთხვევაში, ლულუმ სცენა მომიწყო შენს გამო... დაელაპარაკე. ძალიან ნაწყენია. 
ნიკოლა – ეს მე არ მეხება.

ფრედი (აღელვებით) – შენ არაფერი გეხება!.. მეც არ გეხები?
ნიკოლა – რას ამბობ, მამა.  ერთადერთი შენ მყავხარ აქვეყნად. 

ორივეს გული უჩუდება.

ფრედი – ეს ჩემი ბრალია... მე ვერ შევძელი შენი აღზრდა. მთელი გული ჩავდე... და მთელი სიყვარული...
ნიკოლა – და მთელი შენი ახირებები. 
ფრედი – კარგი, რა, ნუ აჭარბებ!
ნიკოლა  – აი, მაგალითად ავიღოთ... ჩემი პირველი ზიარება!

ფრედი (დაიღრიალებს) – სულ ერთი და იგივე! როგორც კი ვჩხუბობთ, მაშინვე ცხვირში მაჩრი შენს პირველ ზიარებას! როგორი გულღრძო ხარ!
ნიკოლა – ამას რა დამავიწყებს! მარტო ნათლია რად ღირდა!

ფრედი – მერე რა, ნათლია? შენი აზრით, ჟიული არ იყო ღირსეული ქალი? ჩემი ბრალი ხომ არ არის, რომ ეკლესიაში წასვლაზე მთელი დასიდან მხოლოდ წვერებიანი ქალი დამთანხმდა!
ნიკოლა – სიცოცხლეში არ დავივიწყებ!
ამ დროს შემოდის სასამართლოს აღმასრულებელი ბუისი.

ბუისი – მომბეზრდა ლოდინი. ნება მიბოძეთ, გაგეცნოთ: ბუისი, სასამართლოს აღმასრულებელი.
ფრედი – აი, ნახე, შენი კოლეგა! ჰოდა, შვილიკო, თვითონვე გაარკვიე ყველაფერი მასთან!
ბუისი – მოითმინეთ! მე თქვენთან მაქვს საქმე, მესიე ფრედი. ეს დოკუმენტი უნდა გადმოგცეთ და ხელწერილი გამოგართვათ.
ფრედი – აჰა! კიდევ ერთი უწყება! (თვალებს ზეცისკენ აღაპყრობს) რას უყურებს იქ წმინდა ბლანდინა! ალბათ, ლომმა ბოლოს მაინც დაგლიჯა! თორემ ამდენს ვერ მოითმენდა!
ნიკოლა – მაპატიეთ, ძვირფასო ბატონო. (უწყებას კითხულობს) ო, არა... 192-ე მუხლის მიხედვით, 1948 წ. კანონის შესწორებით, თქვენ გეკრძალებათ ამ საკითხებზე მიმართვა იმ დროს, როდესაც მოპასუხე მუშაობს.
ბუისი (შეშინებული) – თქვენ კოდექსი იცით?
ნიკოლა – დიახ, ბატონო.
ბუისი (შეშინებული მიმართავს ფრედის) – მან იცის რომის სამართალი?..
 ფრედი – დიახ! სწორედ ამიტომ აცვია რომის იმპერატორის კოსტუმი!
ბუისი (განრისხებული) – აჰ, ასე, ხომ! მაშინ სპექტაკლის მერე დავბრუნდები! დარწმუნებულნი ბრძანდებოდეთ! (გადის.)
ნიკოლა – აი, ხედავ, მამა, უკვე რაღაცით გამოგადექი. მე თვითონ შემიძლია შენი საქმის წარმოება, თუკი, მაგალითად, რამეს მოიპარავ ან ვიღაცას მოკლავ...
ფრედი – მოვკლავ? ღმერთმა დამიფაროს! (უცებ ახსენდება) ისე, საერთოდ, ვინ არის ამისგან დაზღვეული! ყოველ შემთხვევაში, აღმასრულებელი მომაცილე, ეს უკვე კარგია!
ნიკოლა – ცხრა მილიონი უნდა გადაიხადო შაბათამდე?!
ფრედი – უბედურება მარტო არ მოდის! ფული! მუდამ – ფული!.. განა ჩემი ბრალია, რომ ჩემს ცირკში ყოველ საღამოს ანშლაგი არ არის!
ნიკოლა – ჰო, შენი ბრალია! ოო, მამა, შენს ნიჭზე არ ვამბობ – მე მიმაჩნია, რომ მხოლოდ შენი გულისთვის უნდა გვაწყდებოდეს მაყურებელი!
ფრედი – მაშ რატომ არ გვაწყდებიან?
ნიკოლა – საკმაოდ ცნობილი არა ხარ! ისე უნდა მოიქცე, რომ შენზე ალაპარაკდნენ!
ფრედი – როგორ?
ნიკოლა – უნდა მოახერხო, რომ ტელევიზიაში ალაპარაკდნენ შენზე. დაიქირავე ვინმე მარჯვე და გაქნილი ყმაწვილი, რომ პრესასთან ურთიერთობა გააბას, შენი ფოტოები დაბეჭდოს... რომელიმე... სკანდალური... ანდა  საოხუნჯო სტატიები!
ფრედი – ვხვდები, რას გულისხმობ! მშვენიერია! შიშველი გადავიღებ ფოტოებს „ფლეიბოისთვის“!
ნიკოლა – რატომაც არა? ამის მერე შენზე ალაპარაკდებიან.
ფრედი (დაცინვით) – არა, უკეთესს მოვიგონებ: გავავრცელებ ჭორს, რომ სკანდალური ურთიერთობა მაქვს ჰოლანდიის დედოფალთან!
ნიკოლა (სიცილით) – აი-აი! მთავარია, შენი სახელი ხშირად გამოჩნდეს გაზეთებში – მაყურებელს ვეღარ მოიშორებ!

ფრედი – გინდა, ბანკი გავძარცვო? ან ვინმე მოვკლა? (შუბლზე მიირტყამს ხელს) ეშმაკმა დალახვროს, რა კარგი აზრია! თუმცა არა, ეს ჩემი ჟანრი არ არის!
ნიკოლა – თუ საქმეები ძველებურად გაგრძელდა, ბარონესას ფული დიდხანს არ გვეყოფა!
ფრედი (უცებ ახსენდება) – ჩემო პატარა! რომელი ფული? არაფერი მაბადია. 
ნიკოლა – როგორ?!
ფრედი – ჩვენ ვიჩხუბეთ და გაწბილებული, ხელცარიელი წამოვედი!
ნიკოლა – ღმერთო ჩემო, მამა! მე კი თავს გაბეზრებ ჩემი ამბებით! მეგონა, ახლა კარგი დღე იყო ყველაფრის გასამხელად!
ფრედი – ჰო, რაც კარგია, კარგია! ბარონესა კი, წარმოიდგინე...
ნიკოლა – დაწყევლილი ურჩხული! რა, თავის ფულებს საფლავში ხომ არ წაიღებს?
ფრედი (ჩაიცინებს) – გულთმისანი ხარ!
ნიკოლა – რა სიამოვნებით მივარჭობდი ტყვიას შუბლში!
ფრედი (დინჯად) – უშენოდაც იზრუნეს ამაზე!
ნიკოლა – რა?

ფრედი – არაფერი...
ნიკოლა – ის მხოლოდ ერთხელ ვნახე, მაგრამ ძლივს შევიკავე თავი! იმ დღეს, ის რომ ჩაძაღლდება, დროშით გამოვალ ქუჩაში!

ფრედი – აჰა, წადი! (პატარა დროშას გაუწოდებს)

ნიკოლა (ვერ ხვდება) – რას გულისხმობ?
ფრედი – ბარონესა დე ბერგი დღეს მოკლეს. ბახ! თვალებს შორის!
 ნიკოლა (სიხარულით შეხტება) – ა-ა-ა! ო-ო-ო! მამიკო, ეს შენ ქენი? ბრავო! ბრავო! ბრავო!
ფრედი – მაგრამ...
ნიკოლა – აი, დიდებაც! სახელის განთქმა, შენ რომ გჭირდება!
ფრედი – ე?

ნიკოლა (ლირიულად) – შენ – თვით „მართლმსაჯულების თითი“ ხარ. შენ გაჭყლიტე ის საძაგელი! ფულისა და სისხლისმწოველი მევახშე! „ბატონო თავმჯდომარევ, ბატონო მოსამართლეებო, ამ ადამიანმა საზოგადოებისთვის სასარგებლო საქმე გააკეთა! ვითხოვ დაუყოვნებლივ მის გამართლებას!
ფრედი – შენ რა, გაგიჟდი? გაჩუმდი, იდიოტო! ბარონესა მე არ მომიკლავს! 
 ნიკოლა – ო-ო-ო! შენ ის არ მოგიკლავს?
ფრედი – ეს როგორ მოგივიდა თავში!
ნიკოლა (იმედგაცრუებით) – ო, მამა... რა სამწუხაროა... ეს ისეთი სარეკლამო ხრიკი იქნებოდა... და იმხელა შემოსავალი!
ფრედი (ოცნებობს) – ასე ფიქრობ? რა თქმა უნდა! გმადლობ რჩევისთვის... თვალები ამიხილე... ამის შემდეგ, თუ შემთხვევა მომეცემა! ბახ! თვალებს შორის!
ნიკოლა – მკვლელი ვინ არის?

ფრედი – ჯერ უცნობია. პოლიცია იძიებს. ცირკშიც ტრიალებს პოლიციელი, უამრავი რამეს მეკითხებოდა...
ნიკოლა – აბა, მაშინ... მამა... იდეა მაქვს! სანამ ისინი მკვლელს ეძებენ... შენ, იქნებ... არ ვიცი... თავს მოიკატუნებ...
ფრედი (აღშფოთებით) – მე? არა! რაკი მე არ მომიკლავს ბებრუცუნა, თავის მოკატუნება უნამუსო საქციელია. 
ნიკოლა – მამა, გემუდარები!

მოულოდნელად გამოჩნდება მამილო ჟიგო და ნიკოლას მივარდება.

მამილო ჟიგო – ნიკოლა, ჩქარა  სამხეცეში! სწრაფად!

და ისინი გავარდებიან, ფრედი კი მარტო რჩება. ფარდა გადაიწევა და ზუსტად ფრედის ცხვირწინ აღმოჩნდება ინსპექტორი პოლიუ.

ფრედი – აი, თქვენც აქა ხართ! გახსენეთ და მაშინვე აქ გაჩნდით! ეს-ესაა, თქვენზე ვლაპარაკობდი. 
პოლიუ – თანამზრახველთან?
ფრედი – ვაჟიშვილთან! მას ვუთხარი, რომ სამწუხაროდ... ( უცებ გონს მოდის და ხარხარებს) არ ჩავიჯიბე ბებრუცუნას ფულით სავსე ხელჩანთა!
პოლიუ – იცინეთ, იცინეთ! თვალს არ გაშორებთ! ჩემთან ხუმრობა არ გაგივათ!

ფრედი – მაგრამ მე არ ვაპირებ თქვენს დაცინვას! 
პოლიუ (ფრედის წინ ჯდება) – აბა, მითხარით: ბარონესას ბინიდან გამოსვლის წუთიდან იმ წუთამდე, როდესაც მეტროში ჩაჯექით, ვინმე თუ შეგხვდათ? ნაცნობი? მეგოვარი? ნათესავი?
ფრედი – არა. არავინ.

პოლიუ – და არავის უთხოვია თქვენი ავტოგრაფი?

ფრედი – სამწუხაროდ, არც ისე ცნობილი ვარ! თანაც გრიმი ძალიან ცვლის სახეს! შემომხედეთ, როგორი ცხვირი მაქვს! (დიდ, რეზინის ცხვირს იღებს და იმაგრებს სახეზე. შემდეგ იხსნის და მრისხანედ აგდებს მაგიდაზე.) 

პოლიუ – ამგვარად, თქვენ არა გაქვთ ალიბი 18.30 და 19.30 შორის. ეს ნიშნავს, რომ თქვენს განკარგულებაში იყო მთელი საათი... მთელი საათი, რომ ბინა გულმოდგინედ  გაგეჩხრიკათ და გაგეძარცვათ. (ფრედი არ პასუხობს და ირონიულად იღიმება სხვა მხარეს.) ჩემს ნათქვამს არ უარყოფთ? 

ფრედი (გადაჭარბებულად გამოხატავს აღშფოთებას) – როგორ თუ არ უარვყოფ? უარვყოფ!
პოლიუ – აჰა! თქვენ გაწითლდით!

ფრედი – მე ბუნებით მორცხვი ვარ.

პოლიუ – აჰა! მოხარშულს გიცნობთ, ვერ გამაცურებთ! ჩვენს საქმეს ნათელი ეფინება!
ფრედი – მით უკეთესი, თუ ნათელი ეფინება! დე, იქმნას ნათელი!
 პოლიუ – თქვენს ავტობუსებში რაიმე ცეცხლსასროლი იარაღი თუ გაქვთ?
ფრედი – მგონი, არის... იცით... ღამღამობით... ბნელა... ამიტომ პირველ ავტობუსში არის რაკეტის სასროლი პისტოლეტი.
პოლიუ (იღებს რევოლვერს და ფრედის აჩვენებს) – აი, ის!
ფრედი – ო, თქვენ აწაპნეთ?
პოლიუ – პოლიცია არ აწაპნის ხოლმე. ის კონფისკაციას აკეთებს. სამხილებისას. ბარონესა ბერგი ასეთი პისტოლეტიდან მოკლეს. 
ფრედი (შეძრწუნებით) – შეუძლებელია!
პოლიუ – წარმოიდგინეთ.
ფრედი – ეს ნიშნავს, რომ ვინმემ ცირკიდან?...
პოლიუ – უეჭველად.
ფრედი – რა საშინელებაა! ვის შეიძლება, ეს ჩაედინა?
პოლიუ (გესლიანად) – იმას... ვისაც ფული სჭირდებოდა!
ფრედი (ვერ გრძნობს, რომ უბედურება უახლოვდება) – ჰო!
პოლიუ – ის... ვისაც სისხლი ადვილად უვარდება თავში!
ფრედი – ჰო!
პოლიუ – თქვენ! 
ფრედი – ჰო! (შეასწორებს) არა!
პოლიუ (ზეიმობს) – თქვენ თქვით „ჰო“! წამოგცდათ! თავი გაეცით!
ფრედი – იცით, მე შევხვედრივარ ჯიუტებს...
პოლიუ – ძვირფასო მეგობარო, აღიარეთ! ახლავე! სასამართლო ამას გაითვალისწინებს! ნაფიცი მსაჯულები გაგესაუბრებიან და მეტი არაფერი, ამით არაფერი დაგაკლდებათ!
ფრედი (ღიმილით ხუმრობს, მაგრამ მიზნად დაუსახავს პოლიუს გამოკითხვა და ინფორმაციის მიღება) – დამაკლდება!.. ჩვენს შორის დარჩეს და... რა შეიძლება მემუქრებოდეს... ცეცხლსასროლი იარაღის გაუფრთხილებლად გამოყენებისთვის?
პოლიუ – თითქმის არაფერი! ყოველ შემთხვევაში, ათზე მეტი არა!

ფრედი – „ათი“ რა?

პოლიუ – წელი – ათი!
ფრედი – ათი წელი – ნესტიან ციხეში!
პოლიუ – რა თქმა უნდა! აბა, ბალის კუნძულებზე ხომ არა!
ფრედი (გაოგნებული) – ო-ლა-ლა! თურმე როგორ ფასდება! ა-ა-რა, აქ მყიდველები არ არიან! მადლობა ღმერთს, მე არ გავაფრთხობინე სული იმ ბებრუხანას!
პოლიუ (ჯინიანად) – და თუ დავამტკიცებ, რომ ბარონესას თავში თქვენი პისტოლეტის ტყვიაა, მაშინ? 

ფრედი (ხარხარებს) – მაშინ ეს ნიშნავს, რომ იმ ქალს თავში ყველაფერი ვერა აქვს წესრიგში!

პოლიუ (მეგობრულად) – იცით, ძალიან მომწონხართ!

ფრედი – თქვენც მომწონხართ!

პოლიუ – ამიტომ მინდა, რაღაც გირჩიოთ. სასამართლოზე ერთი სიტყვაც არ დაგცდეთ ფულზე! ილაპარაკეთ გრძნობებზე. საქმე ისე შემოაბრუნეთ, თითქოს ეს დანაშაული სიყვარულის მიზეზით მოხდა! ბარონესა დე ბერგმა კინაღამ გაგაუპატიურათ... თქვენ კი ის მოკალით... შემთხვევით, უნებურად! და თქვენი ნათქვამი არ შეცვალოთ! 
ფრედი – მაგრამ... იმ ბებერ მყვლეფელს მართლაც სურდა ჩემი გაუპატიურება!
პოლიუ – მაშინ საერთოდ ყველაფერი მარტივია! ის – სულმდაბალი ქალია, თქვენ კი – მსახიობი! 

ფრედი – რაც მართალია, მართალია! 

პოლიუ – ის საზიზღარი მევახშეა, თქვენ კი – პატიოსანი მშრომელი!
ფრედი – რაც მართალია, მართალია!
პოლიუ – ის ურჩხულია, თქვენ კი – სიმპატიური!
ფრედი – რაც მართალია, მარ... (ფხიზლად) ისე, არც ისე...
პოლიუ – და ის ძალადობდა, რომ მოგფერებოდათ! 
ფრედი – სწორედ ასე! ძალადობდა! 
პოლიუ – ზუსტად! თქვენ პატიებას სთხოვთ საზოგადოებას, საზოგადოება გპატიობთ, და ყველაფერი დასრულდება!
ფრედი (ყოყმანით) – ამ თვალსაზრისით საქმე საკმაოდ მაცდუნებლად გამოიყურება...
პოლიუ (ეშმაკურად იღიმება) – იცით, თქვენ მაცდური ეშმაკი ხართ! 
პოლიუ – ვპოულობთ კარგ ადვოკატს და ყველაფერი კარგად იქნება! რომ აღარაფერი ვთქვათ იმაზე, რომ თქვენი მადლიერი ვიქნები დახმარებისთვის: თუ თქვენი დაჭერისთვის ვარსკვლავს მომიმატებენ, რისი იმედიც მაქვს... მე დავადასტურებ, რომ ყველაფერში მეთანხმებოდით და სულაც არ მეწინააღმდეგებოდით... მამა აბრამის ბატკანი! მეტსაც ვიტყვი: მსხვერპლი!
ფრედი – თუ ასე შევხედავთ... ბუნებრივია! ამასთან, ამდენი უსიამოვნების მერე რამდენიმე თვე სახელმწიფოს ხარჯზე ვიცხოვრებ – ეს სანატორიუმია! 
პოლიუ – რას ამბობთ?! თუ კარგი ადვოკატი გეყოლებათ, თქვენ ხელს მოაწერთ მხოლოდ წერილობით ვალდებულებას, რომ ქალაქიდან არ გახვალთ, და ცირკი განაგრძობს მუშაობას. 
ფრედი (თვალები აენთება) – ო, ჩემი ცირკი... ამით თქვენ ხელ-ფეხს მიკრავთ.
პოლიუ – ბრავო! აჰ! სრულიად გულწრფელად გეტყვით. ერთადერთი, რისგანაც მე ვერ დაგიცავთ, არის საქვეყნოდ გამღავნება. (ფრედი აღფრთოვანებულია.) ვერაფერს იზამ, ძვირფასო მეგობარო, ჟურნალისტები თავს დაგესხმიან, როგორც მწევრების ხროვა – ირემს. ასეთი დანაშაული მათთვის გემრიელი და სახარბიელო ლუკმაა. მათ უკვე იყნოსეს შებრაწულის სუნი: მე იძულებული ვარ, მათ მოვახსენო ყველაფერი, და პიკანტური წვრილმანები არ დავიშურო... რადგან, ჩვენს შორის რომ დარჩეს, სისხლის სამართლის გამომძიებლის კარიერისთვის აუცილებელია, შენი ფიზიონომია „ფრანს-სუარის“ პირველი გვერდიდან იცქირებოდეს. 

ფრედი – როგორ, თქვენს პროფესიაშიც? მაშინ...
პოლიუ – ფოტორეპორტიორები თავს დაგესხმიან... სამწუხაროდ, უკვე შემიძლია ვიწინასწარმეტყველო „ისი-პარის“ სათაურები: „თავისი ცირკის გადასარჩენად გენიალურმა კლოუნმა მკვლელობა გაბედა“, „ფრედი-შურისმაძიებელი თავის ცხოვრებაზე გვიამბობს“, და ამის მსგავსები... (ფრედის უხარია) სხვათაშორის, მაპატიეთ კადნიერება, მაგრამ ეს თქვენი პირველი მკვლელობაა?
ფრედი (განცვიფრებული) – რა თქმა უნდა... რა შეკითხვაა!
პოლიუ – ო-ლა-ლა! ჟურნალისტები აღფრთოვანდებიან! მათ ახლადგამოჩეკილები უყვართ! აი, როდესაც მეორედ მოკლავთ, ისინი უკვე ცხვირს აგიბზუებენ!
ფრედი – ცხადია... შეცხელებული მწვადი რაში არგიათ! და თანაც, ორი დანაშაული ვნების საფუძველზე  უკვე სიყვარული აღარ არის, ეს – ჰობია...
პოლიუ – ეს საქმე გაიჩარხება! ჰო, კიდევ ერთი რამ უნდა გაითვალისწინოთ: საჭიროა, წინასწარგანზრახული მკვლელობა არ შეგტენონ! თორემ ყველაფერი წყალში ჩაგვეყრება! პისტოლეტი ჯიბით მიიტანეთ?
ფრედი – არაფერი არ მიმიტანია! თქვენ თვითონ იპოვეთ პისტოლეტი ცირკის ავტობუსში.
პოლიუ – რაც ამტკიცებს, რომ უკანვე მოიტანეთ და თავის ადგილზე დადეთ. აბა, რით მოკლავდით ბარონესას?

ფრედი (ფიქრობს) – ა? ა! ჰო... მართალია... რითი მოვკლავდი?

პოლიუ – სიმართლეს ვერსად გაექცევით: ბარონესას ტყვია თვალებს შორის მოხვდა, 6,35 კალიბრისა.
ფრედი – ვინ დამიჯერებს, თუ ვიტყვი, რომ კეფაზე ჩაქუჩი ჩავარტყი?
პოლიუ – არავინ!

ფრედი (ეშმაკურად) – ო! მაგრამ განა მთელ პარიზსა და გარეუბნებში მხოლოდ ერთი 6,35 კალიბრიანი პისტოლეტია? ერთი წუთით წარმოვიდგინოთ, რომ ბარონესასაც ჰქონდა ასეთი პისტოლეტი... საწერ მაგიდაზე იდო... და იმით მემუქრებოდა!
პოლიუ (სიხარულით) – როგორც იქნა! ბრავო! მთელ სცენას ვხედავ! თქვენ თავს იცავთ, მას კაბა ეხევა...
ფრედი – გეფიცებით, ზუსტად ასე მოხდა... ფხრიიწ! (მოგონებისას ზიზღით იმანჭება) ტფუ! მარტო ამის გახსენებაზე!...
პოლიუ – მერე სხვა გზა არ არის! ბახ! ბახ! თვალებს შორის!
ფრედი (ფხიზლად) – კი, ბატონო!... როგორც გირჩევნიათ!
პოლიუ (ხელებს იფშვნეტს და დგება) – ბრავო! ბრავო! ბრავო!.. აბა, წავიდეთ? 
ფრედი – სად?
პოლიუ – პოლიციაში!
ფრედი (პანიკამ მოიცვა) – ასე უცებ? გაგიჟდით?! და წარმოდგენა? თუმცა, ამ დროს პოლიცია, ალბათ, უკვე დაკეტილია. ხვალისთვის გადავდოთ... სხვათაშორის, ღამითაც ვიფიქრებ... დილით უფრო ბრძნულ გადაწყვეტილებას მივიღებ.
პოლიუ – არავითარ შემთხვევაში! ჩემთან ეს არ გაგივათ! ვიცი ეს ფოკუსები! და ხვალ რომ უბნის ინსპექტორთან წახვიდეთ... ამ საქმეს წამგლეჯავენ! მე მჭირდება, რომ ჩემი სახელი გაზეთებში დაიბეჭდოს!
ფრედი – ეს ყველას სჭირდება, ბებერო!.. რაც იქნება, იქნება!
პოლიუ – შევთანხმდით! (ხელს გაუწვდის და ფრედიც უყოყმანოდ ჩამოართმევს ხელს.)
ფრედი – შევთანხმდით! ბედი გადაწყვეტილია!
პოლიუ – შეგიძლიათ, ჩემი თავაზიანობის იმედი გქონდეთ. მშვიდად ჩაატარეთ წარმოდგენა, მისი დასრულების მერე კი შეუმჩნევლად შემოვალ კულისებში, რომ წაგიყვანოთ...
ფრედი (ბრდღვინავს) – ზუსტად პირიქით მირჩევნია! მე მინდა, წარმოდგენის დროს დამაპატიმროთ!...
პოლიუ – რას ბოდავთ!
ფრედი – დიახ! საჭიროა, რომ მაყურებელს სუნთქვა შეეკრას! ჩემი ნომრის დროს დამადეთ ხელბორკილები! თორემ არაფერს არ ვაღიარებ. 

პოლიუ – კარგი. როგორც ინებებთ. მაგრამ იქ იმდენი ხალხია, მე არა ვარ შეჩვეული მაყურებლების თვალწინ. მეშინია.
ფრედი – სცენაზე არასდროს გამოსულხართ?
პოლიუ – არასდროს!
ფრედი – ეს თქვენი დებიუტი იქნება! საოცარი რეკლამა იქნება: თქვენიც და ჩემიც! (თვალს ჩაუკრავს.)
პოლიუ (ბავშვური აღფროვანებით) – რა კარგია!
ფრედი – ერთი ეს მითხარით, ნაცნობი ჟურნალისტები ხომ არ გყავთ, სასწრაფოდ რომ გამოიძახოთ? ბარემ ფოტოები გადაიღონ!
პოლიუ – გენიალურია! (ტელეფონისკენ გარბის და ნომერს კრეფს.) ახლა მე და თქვენ, მესიე ფრედი, ერთად ვართ – სამარის კარამდე! მთხოვეთ, რაც გნებავთ!
ფრედი – გთხოვთ, არ ინერვიულოთ!
პოლიუ (ყურმილში) – ალო! „ფრანს-სუარია“? თუ შეიძლება, გაბის სთხოვეთ... ალო, გაბი ხარ? სალუტ, პოლიუ ვარ სისხლის სამართლის სამძებრო განყოფილებიდან, ოქროს საქმე მაქვს!.. დაუყოვნებლივ გამომიგზავნე ფოტოგრაფი ცირკ-შაპიტოში, ბაზრობაზე! სენსაციაა: ბარონესა დე ბერგის მკვლელის დაპატიმრება! და ორი სვეტი დატოვე პირველ გვერდზე.
ფრედი (ექსტაზში) – ორი სვეტი პირველ გვერდზე!
პოლიუ – ველოდები „ფრედის ცირკში“... მანეჟზე... დიდი-დიდი ოცი წუთის მერე! თქვენს სამსახურში მიგულეთ, გაბი... ძალიან სასიამოვნოა. კარგი, ჩეკს ავიღებ, გმადლობთ! ჩაო, გაბი! (ყურმილს კიდებს.) პირველ გვერდზე – სი-ისხხ-ლიი!                                     
ფრედი – ჩეკზე რა უთხარით?
პოლიუ – ბუნებრივია! მე მას – ინფორმაციას ვაძლევ, ის მე – ოცი ათასს! 
ფრედი (განსჯით) – ო-ო-ო! მაშინ ათი მე მომეცით! საქმე საქმედ! გასამრჯელო კი... წინასწარ.
პოლიუ (ნაწყენი იღებს საქაღალდეს და კუპიურას გაუწვდის) – კარგი, გამომართვით.

ფრედი (ფულს ჯიბეში იდებს) – არ არსებობს მცირე შემოსავალი!

მოულოდნელად მამილო ჟიგო შემოდის, რათა რაღაც რეკვიზიტი დადოს.

მამილო ჟიგო (პოლიუს მიმართავს) – ჯერ არ წასულხართ?! თავი დაანებეთ ფრედის!

ფრედი – მამილო ჟიგო, დაწყნარდი! წარმოგიდგენ ჩემს მეგობარს და... ახალ კომპანიონს – ინსპექტორ პოლიუს.

მამილო ჟიგო (გაკვირვებით) – ცირკში ფულს დებს? 
ფრედი – გარკვეული თვალსაზრისით! ხელს უწყობს ჩვენს წარმატებას!.. ის – ჩვენი პრეს-ატაშეა. ეს სიურპრიზია! (ფრედი და პოლიუ ერთმანეთს თვალს ჩაუკრავენ.) ძვირფასო პოლიუ, კეთილი ინებეთ და ახლა გაბრძანდით, გამოსვლის წინ უნდა მოვემზადო, თქვენს მეგობარს კი ჯერჯერობით შემოსასვლელთან დაელოდეთ...
 პოლიუ (ჩურჩულით) – ხომ არ გაიპარებით? 
ფრედი – მე რა, ბრიყვი ვარ? ხელიდან გავუშვა პირველი გვერდი „ფრანს-სუარში“?

პოლიუ – ეჰ, ნეტავ, ყველა თქვენნაირად იქცეოდეს! შლაპას ვიხდი!.. მალე შეხვედრამდე... დათქმულ ადგილას! (გამომსახველად ჩაუკრავს თვალს და გადის, თან სიხარულით იფშვნეტს ხელებს.)

მამილო ჟიგო – რა საქმეები გაქვს ამ პოლიციელთან?
ფრედი – ყველაფერი დავდე ფსონზე... ვნახავთ! ალალბედზე ვმოქმედებ!  

მამილო ჟიგო – და ნიკოლამ რა გითხრა?
ფრედი – რომ იურიდიულზე სწავლა სურს! რომ გახდეს ნოტარიუსი... ადვოკატი! (უეცრად რაღაც აზრი მოუვა.) ადვოკატი! სწორედ დროულია: ერთდროულად ორ კურდღელს დავიჭერთ!
მოულოდნელად ლულუ შემორბის.

ლულუ – მესიე ფრედი! აღარ შემიძლია! ნიკოლას ელაპარაკეთ? დღეს სად იყო?

ფრედი (ამაყად) – უნივერსიტეტში!
ლულუ – რა?

ფრედი – დიახ, უბედურო! და გირჩევ, შენი თვალები  სხვა ვინმეს უჟუჟუნო, და არა  ადვოკატთა კოლეგიის მომავალ გამოჩენილ ადვოკატს! შენსა და სისხლის სამართლის კოდექსში არ შეიძლება იყოს არჩევანი! და მე მესმის მისი! აქედან მოუსვი, შე პრანჭია აკრობატო! 
ქალიშვილი აქვითინდება და თავზარდაცემული გადის.
 მამილო ჟიგო (შეშფოთებით) – გადაირიე?

ფრედი – ვიცი, რასაც ვაკეთებ!

მამილო ჟიგო – მალე, აგვიანებ! გრიმი უნდა გაიკეთო, პარიკი დაიხურო, ცხვირი მიიწებო! როგორ მიყვარხარ ამ გარეგნობით! მანეჟზე რომ გამოდიხარ, ყოველთვის ძალისხმევა მჭირდება, რომ გიცნო! ამაშია შენი გენიალურობა: ხალხს იმიტომ აცინებ, რომ ვერავინ გცნობს!

ფრედი (მოულოდნელად აოგნებს რაღაც აზრი) – ვერავინ მცნობს? ა-ა-ა! აი, რაშია კლოუნის ტრაგედია! მე ვერავინ მცნობს... მაშ, ფოტოზე როგორღა მიცნობენ!
მამილო ჟიგო –  ფოტოზე?
ფრედი – ღმერთო ჩემო, ოცდაათი წელი მცდარ გზას ვადექი! ოცდაათი წელი სცენაზე გამოვდიოდი იმ სახით, რომელიც ჩემი არ არის! მაგრამ ახლა ყველაფერი შეიცვლება! დღეს... მე უგრიმოდ გამოვალ... პარიკის გარეშე!
მამილო ჟიგო (შეშფოთებით) – რა დაგემართა?
ფრედი – ის დამემართა, რომ მინდა, ცნობილი გავხდე ჩემი სახით! ყალბი სახით კი არა, არამედ ჩემი საკუთარი სახით!
მამილო ჟიგო – რა დაგემართა?

ფრედი – ის დამემართა, რომ... დღეს... ჩემთვის – დიადი საღამოა! ხომ იცი იგავი გოლიათზე, რომელმაც შვილები სიკვდილით რომ არ დახოცოდა, თავი მსხვერპლად შეწირა და მათ თავისი შიგნეულობა შეაჭამა?

მამილო ჟიგო – ჰო, ვიცი.
ფრედი (ხელებს შლის პათეტიკურად) – ჰოდა, მე ვარ ეს გოლიათი!

მამილო ჟიგო – ახალ ნომერს დგამ გოლიათის კოსტუმში?
ფრედი (აღშფოთებით) – თუ ღმერთი ჭკუას არ გაძლევს, ესე იგი, არ გაძლევს! შლაპა!  მომშორდი! გაეთრიე!

დაბნეული მამილო ჟიგო გადის.
(მარტო დარჩენილი ფრედი თავის ვაგონისკენ გაემართება). 

ფრედი – აბა, ძვირფასო ფრედი, შეტევაზე! დანაშაულმა სარგებელი უნდა მოიტანოს! ასე რომ, ქალბატონი ბარონესა, ნუ მიცქერთ ზეციდან... (თვალებს ცისკენ აღაპყრობს, მაგრამ გადაიფიქრებს.) თუმცა, იქ რატომ გეძებთ? თქვენ ნამდვილად პირდაპირ ჯოჯოხეთში აღმოჩნდით!... აბა, რაზე შევჩერდი, ძვირფასო ბარონესა? იმაზე, რომ თუ თქვენს სიცოცხლეს ამ წუთისოფელში არავისთვის მოუტანია სიხარული, მკვლელობა მაინც ემსახუროს სამართლიანობას! (კლოუნის მანჭვით გადის.)
სცენაზე ბნელდება. 

ფეერიული საცირკო მუსიკა.

დეკორაცია მაღლა აიწევა...

და აღმოვჩნდებით ცირკში, მანეჟზე, პროჟექტორების შუქზე.

ტრაპეციები ქანაობს, მოაჯირებზე ალისფერი ხავერდი ანათებს და ა.შ.

რომელიღაც ნომერი მთავრდება. ყველა შუქი ინთება. ისმის აპლოდისმენტები.

მუსიკა. მანეჟზე დიდებულ ფრაკში გამოწყობილი ნიკოლა გამოდის.

იგი შპრეხტალმეისტერის როლშია.

ნიკოლა (აცხადებს) – ქალბატონებო და ბატონებო! ახლა თქვენს წინაშე წარსდგება სახელგანთქმული დუეტი, რომლისთვის ტაშის დასაკვრელად მობრძანდით ჩვენს ცირკში! ჩვენი წარმოდგენის ვარსკვლავები – ფრედი და მამილო ჟიგო!
მუსიკა. გამოდის მამილო ჟიგო თეთრი კლოუნის კოსტუმში. ის ტირის, ცრემლებს უზარმაზარი კუბოკრული ცხვირსახოცით იწმინდავს. 

ნიკოლა (კლოუნადას აჰყვება) – მამილო ჟიგო, ნუთუ უსიამოვნება შეგემთხვათ?

მამილო ჟიგო (ფალცეტით) – ჰო, ჰო, და თანაც როგორი! მე მიმატოვეს! ბედის ანაბარა! ჩემმა პარტნიორმა მიმატოვა!

ნიკოლა – მიგატოვა? შეუძლებელია! 

მამილო ჟიგო – ის... ჭკუიდან გამოვიდა!

ნიკოლა – არავინ ამბობს „ჭკუიდან გამოვიდაო“. ამბობენ, რომ „ჭკუიდან გადავიდა“!
მამილო ჟიგო – ო-ო-ო! მე „ჭკუიდან ჩამოვდივარ“!  

ნიკოლა – არ ამბობენ „ჭკუიდან ჩამოვდივარ“! ამბობენ „ჭკუაზე აღარ ვარ“!

მამილო ჟიგო – თვითონაც არ იცით, რა გინდათ ჩემგან!

(თვალებს იწმენდავს, მერე კი წურავს ცხვირსახოცს, რომლისანაც წყალი ისხმება.)

ნიკოლა – რას იზამ, მამილო ჟიგო, ახალი პარტნიორი მოძებნე! თვითონვე უშველეთ თავს!

ნიკოლა გადის.

მამილო ჟიგო (მანეჟზე შემოივლის, თან ქვითინებს.) – მე მჭირდება ჭკვიანი ადამიანი... ძალიან ჭკვიანი... ყველაზე ჭკვიანი!
გამოდის ფრედი კლოუნ ავგუსტის კოსტუმში. გამოსცვლა ეფექტურია, რადგან საოცრად ბრიყვულ სახე იღებს, თითქოს მაყურებლების დანახვას არ მოელისო. 

მამილო ჟიგო (მისკენ მიდის, წამოიძახებს) – ბონჟუღ, მესიე! 

ფრედი – ბონჟუღ, მადამ!
მამილო ჟიგო – სათვალე იყიდეთ! (და სილას გააწნავს.)
და იმ დროს, როდესაც ისინი იწყებენ სახუმარო ცეკვა-პანტომიმის გათამაშებას, სცენაზე გამოხტება პოლიუ.
პოლიუ – პოლიცია! ფრედერიკ კორბან, ფსევდონიმით ფრედი!.. კანონის სახელით გაპატიმრებთ!
პოლიუ ამოიღებს ხელბორკილებს და ფრედის ხელებზე ჩამოაცვამს. დარბაზში ყვირილი გაისმის. მამილო ჟიგო აღშფოთებული ყვირის. ერთმანეთის მიყოლებით სცენაზე გამოდიან მთელი დასის მსახიობები. ისინი შეშინებულნი და დაბნეულნი არიან. მანეჟზე ახალგაზრდა ფოტორეპორტიორი გამოხტება, იგი განუწყვეტლივ აჩხაკუნებს კამერას. ფრედი და პოლიუ  ანგელოზისებრი ღიმილით პოზირებენ. 

მამილო ჟიგო (ღრიალებს) – დანაშაულებრივი შეცდომაა! რა უფლებით აპატიმრებთ?
ფრედი (მაყურებელს თავს მდაბლად უკრავს და ხელებს შლის) – ქალბატონებო და ბატონებო! მაქვს პატივი, სიამოვნებით გამოგიცხადოთ, რომ ბარონესა ბერგის მკვლელი თქვენს წინაშეა!
აღშფოთებული წამოძახილები.

ნიკოლა (შეძრწუნებული) – მამა, მე ძლიერ ადვოკატს ვიცნობ! მთელი ძალისხმევით ვიბრძოლებ შენთვის!.. მე თვითონ ვაწარმოებ შენს საქმეს!

მამილო ჟიგო (ტირის) – სირცხვილი! კატასტროფა!
ფრედი – დიდება! ტრიუმფი!

ფარდა უეცრად ვარდება. 

მეორე მოქმედება

სასამართლოში
ისმის ხმები – მაყურებლების ტაში, თავმჯდომარის ზარის წკრიალი და ბატონი ანტონის, ფრედის ადვოკატის სიტყვა. 
დეკორაცია – პატარა ოთახი, რომელიც ერთდროულად მოსაცდელიც არის და დასასვენებელიც. პირქუში, ბალზაკისებრი გარემო. ხით მოიპირკეთებულ კედლებში წიგნის კარადებია ჩაშენებული. ერთ კედელზე – სასამართლოს თავმჯდომარის პორტრეტია მთელი სიმაღლით, საზეიმო სამოსით. მისი სახის გამომეტყველება უაღრესად ავისმომასწავებელია. სურათის ქვეშ დიდი მაგიდა დგას. სხვა კედლებზე – რამდენიმე სამსახურეობრივი განცხადებაა. კუთხეში – მარიანას ბიუსტი. 
ნაძერწ ჭერზე როკოკოს სტილის ჭაღი ჰკიდია. 

მარცხნივ – ტყავაკრული ორმაგი კარია, რომლის მერე სავარაუდოდ დერეფანია, მის იქით კი სასამართლო სხდომათა მთავარი დარბაზია. სწორედ ამ შეღებული კარიდან მოისმის ადვოკატის ხმა. 
მარჯვნივ – პატარა კარია, ისიც ტყავაკრული, რომელიც ვესტიბიულში გადის, და შესაბამისად, იქიდან მართლმსაჯულების სასახლიდან გამოსვლა შეიძლება.

ადვოკატი ანტონის ხმა (სცენის იქიდან მოისმის; შესაძლებელია ცალკეული სიტყვების გარჩევა) – გენიალური კლოუნი... დიდებული მსახიობი... ადამიანი, თავისუფალი ამ სიტყვის საუკეთესო მნიშვნელობით... მარტოხელა მებრძოლი... ვაჟკაცური გული... საზოგადოება გაწმინდა სიბილწისაგან...
სადღესასწაულო კოსტუმში გამოწყობილი ბუისი შეღებული კარს ხელით იჭერს და  უსმენს.

მამილო ჟიგო, ტვიდის გაქუცულ პიჯაკში, შფოთავს და აქეთ-იქით აწყდება ოთახში. 
ბუისი – როგორი ორატორია!
მამილო ჟიგო – როგორი სიტყვებით ამკობს! 
ბუისი ხელს უშვებს კარს, რომელიც იხურება და ადვოკატის ხმა ახლა ყრუდ მოისმის.

ბუისი – წარმოიდგინე, ორი თვის წინ, ფრედის რომ ქონების აღწერისთვის რომ მივედი, შემთხვევით ყველაფრის მომსწრე გავხდი! მას მერე ჩემს ბიუროს ხალსი მოაწყდა! რა ბედნიერებაა!
მამილო ჟიგო – ვისთვის ბედნიერებაა, ვისთვის კი...
ბუისი – და თვითონ ფრედი! რა კაცია! და სწორადაც მოიქცა, ბებერ გველს ბოლო რომ მოუღო! მევახშეს! მთელი პრესა და საზოგადოებრივი აზრი ფრედის მხარეზეა!
მამილო ჟიგო – როგორი სკანდალია! სასამართლო!.. თუმცა, მართალია, დარბაზში სრული ანშლაგია... ვერც კი შემოვძვრებოდი, თქვენ რომ არ გამოგეტარებინეთ ამ დერეფანში...
ბუისი – აქ ყველა ჩემიანია! და მიუხედავად ამისა, მხოლოდ რვა ბილეთის შოვნა შევძელი!
მამილო ჟიგო (გაკვირვებით) – მაშ, აქ რატომღა ხართ, ამ პატარა ოთახში? დარბაზში რატომ არ შეხვედით?
ბუისი (ლოგიკურად მსჯელობს) – იდიოტი უნდა იყო, რომ ასეთი ბილეთები სპეკულანტებს არ მიჰყიდო! მე რა, გავგიჟდი?
მამილო ჟიგო – მითხარით, ის ახალგაზრდა ქერა ქალიშვილი, შავ კაბაში, დილით რომ გამოიძახეს, როგორც მოწმე... ვინ არის?

ბუისი – მოკლულის ძმისშვილი. მადმუაზელ ევა დე ბერგი. ის დღეს დილით ჩამოფრინდა ნიუ-იორკიდან. რა ტურფაა!

მამილო ჟიგო (განადგურებული სახით ჯდება) – აჰ! ჩემი საბრალო ფრედი! რაც არ უნდა ითქვას, ბებრუხანასთვის სულის გაფრთხობა სასიამოვნო არ უნდა იყოს.

ბუისი – მე აღფრთოვანებული ვარ ფრედით! აი, მე, მაგალითად. მე მყავს ცოლი, გარეგნობით – ნოლი, ხასიათის თვალსაზრისით – სამჯერ ნოლი! მაგრამ გამბედაობა არ გამაჩნია!.. (მინდობით) ერთხელ დავაპირე კიდეც, ორმოცდათხუთმეტ წელს. მანქანა მიმყავდა, ის გვერდით მეჯდა. ჭადრის ხისკენ გავექანე – ბახ!
მამილო ჟიგო – და არ მოკვდა?
ბუისი – არა, მე ვიწექი საავადმყოფოში სამი თვე. ძლივს გადავრჩი. 
მამილო ჟიგო (უფრო ნერვიულად აწყდება აქეთ-იქით ოთახში) – მოვკვდები! რაც გინდათ, ის თქვით, მაგრამ ფრედის სიცოცხლეს საფრთხეშია!
ბუისი – სრულიად გაამართლებენ!
მამილო ჟიგო – თქვენ რა... გინდათ, დამარწმუნოთ, რომ თუ მევახშე ქალს მოკლავ, ერთი კვირითაც არ ჩაგსვამენ? მე ვგულისხმობ, აქ როგორ აფასებენ?
ბუისი – ერთი კვირა – მაქსიმუმია.
მამილო ჟიგო – ესღა გვაკლდა! ეს-ესაა სენ-კლუს პარკიდან მოვედი. ბაზრობის დირექტორი გვთავაზობს, მასთან ჩავატაროთ დებიუტი, თუ სასამართლო კარგად დამთავრდება! საგანძურია! ოქროს საბადო! მე ფრედის ნაცვლად დავთანხმდი! ოღონდ თქვენმა მართლმსაჯულებამ არ გვიმტყუნოს!
ამ დროს შემოდის თხელ საზაფხულო კაბაში გამოწყობილი ლულუ.

მამილო ჟიგო (ეძახის ლულუს) – აქ რას აკეთებ? აქ არის შენი ადგილი? ხომ გითხარი, მანქანაში იჯექი-მეთქი!

ლულუ – მე მინდა ნიკოლა ვნახო... როგორ წარმოთქვამს სიტყვას!

ბუისი – მაგრამ ის არაფერს იტყვის, მადმუაზელ! ის უბრალოდ ადვოკატ ანტონის ასისტენტის მდივნის მდივანია! ისედაც გაუმართლა, რომ ტოგის ჩაცმის უფლება მისცეს, თუმცა მხოლოდ გამოცდების პირველი ნაწილი ჩააბარა. (კარს შეაღებს.) შეხედეთ... ორი წამით.
ადვოკატ ანტონის ხმა (სცენის მიღმა). და მაშინ ბებერი ჯადოქარი მივარდა დიდებულ მსახიობს...

ბუისი სწრაფად მოაჯახუნებს კარს.

ლულუ (ცრემლებამდე გულაჩუყებული) – აჰ, რა ლამაზია ამ სამოსში! ოჰ! მესიე ფრედი კი ორ ჟანდარმს შორის ზის! ნუთუ მას ბევრს მიუსჯიან?
 ბუისი და მამილო ჟიგო (უარყოფენ) – არა, არა!
ამ სიტყვებზე გამოჩნდება პოლიუ, რომელიც მოსაუბრეებს შეუერთდება. 

პოლიუ – არა, არა!  წინასწარ გავიარეთ ყველაფრის რეპეტიცია! ისეთი დოსიე შევაგროვე  – თითებს ჩაიკვნეტ! შედევრია!

 ბუისი – გამარჯობა, ინსპექტორო! 

პოლიუ (გაიბღინძება) – „ინსპექტორი“– წარსულშია! „კომისარი“ გავხდი!
ბუისი – შეუძლებელია! როდიდან?

პოლიუ – გუშინდლიდან!

ბუისი – გილოცავთ!

მამილო ჟიგო (მწარედ ჩაიცინებს) – მეც!.. მართალს ამბობენ: ვისთვის უბედურებაა, ვისთვის კი...

ხელს ართმევენ პოლიუს და ულოცავენ. 

პოლიუ – ადვოკატი ანტონი  თავისი კლოუნადის რომელ ეტაპზეა ახლა? 

(და კარს შეაღებს.)

ადვოკატ ანტონის ხმა – ბატონო თავმჯდომარევ! ბატონო მსაჯულებო! მე მოვითხოვ გამართლებას ყველა მუხლით! გაუმარჯოს ფრედის, ჩვენს დიდებულ კლოუნს! გაუმარჯოს საფრანგეთს!

თავმჯდომარე ამაოდ ცდილობს მქუხარე აპლოდისმენტების შეჩერებას პატარა ზარის წკარუნით.

სასამართლოს თავმჯდომარის ხმა – ბატონო მსაჯულებო, გთხოვთ, სხდომათა დარბაზში გადაბრძანდეთ! ვაცხადებ სასამართლო სხდომის შესვენებას!
ხმაური დარბაზიდან. პოლიუ კარს კეტავს.

მამილო ჟიგო (პოლიუს) – მისმინეთ, ინსპექტორო... ანუ, მინდოდა მეთქვა, კომისარო... აუცილებლად უნდა ვუთხრა ორიოდე სიტყვა ფრედის... სენ-კლუს ბაზრობაზე წარმოდგენების გამართვაზე... ეს ძალზე სასწრაფოა... და მნიშვნელოვანი...
პოლიუ – ფრედისთან დალაპარაკება? ხუმრობთ?! ის ბრალდებულთათვის განკუთვნილ საკანშია, ორი ჟანდარმი იცავს! აქ მისი მოყვანა შეუძლია მხოლოდ... 

 ბუისი – თქვენ შეგიძლიათ! ახლა ხომ პოლიციის კომისარი ხართ! გვაჩვენეთ თქვენი ავტორიტეტი!

პოლიუ (მყისვე აცნობიერებს თავის ახალ მდგომარეობას) – მართალი ხართ! ახლა ჟანდარმები ნახავენ, როგორი ვარ! ერთი წუთი მოითმინეთ! (სასამართლო სხდომათა დარბაზში გამავალი კარით გადის.)
ლულუ – როგორ მინდა, ნიკოლა გადავკოცნო!
მამილო ჟიგო – ნახე, რა ამაზე ფიქრის დრო! მე კი შიშით ვცახცახებ!

უეცრად ბუისი აცხადებს, რომ ადვოკატი მოდის.

ბუისი – ადვოკატი ანტონი!

შემოდის ადვოკატი ანტონი, ტოგაში გამოწყობილი სამოციოდე წლის წარმოსადეგი მამაკაცი. მას აქვს ხშირი წარბები, სახის თვითკმაყოფილი გამომეტყველება, პრეტენზიული ჟესტები. 

ბუისი (ტაშს უკრავს) – ბრავო, პატივცემულო ადვოკატო! გენიალურია!
მამილო ჟიგო – გამარჯვება უზრუნველყოფილია? ხომ დაგვპირდით?
ადვოკატი ანტონი – ოქროს პროცესია! ის – თითქმის ეროვნული გმირია!
ლულუ – ნიკოლა რატომ არ მოდის?
მამილო ჟიგო – აი, ისიც! ოჰ, რა ლამაზია!
შემოდის ნიკოლა, მასაც  აცვია ტოგა, მაგრამ უფრო მოკლე და ნაკლებად ძვირფასი. მას სრული უპირატესობის შეგრძნების გამომეტყველებით იღლიაში ამოჩრილი უამრავი საქაღალდე მოაქვს. 

მამილო ჟიგო – ბრწყინვალეა, ნიკოლა!
ადვოკატი ანტონი – ნიჭიერია! სულ მამამისს ჰგავს. ოღონდ სხვა ამპლუაში!
ბუისი – ბრავო! ბრავო!
ლულუ (სურს, კისერზე შემოეხვიოს) – ნიკოლა, საყვარელო!
ნიკოლა ხელის ზურგით განზე სწევს მას.

ნიკოლა (ოდნავ  შემწყნარებლურად) – არა, გთხოვ... აქ არა! ფუქსავატობის ადგილი არ არის მართლმსაჯულების სასახლეში!

ნაწყენი ლულუ, რომელიც ჯერ ნიკოლამ, მერე კი მამილო ჟიგომ გასწია განზე, კუთხეში ჯდება.

ადვოკატი ანტონი (ნიკოლას) – ჩემო ბიჭუნა, თქვენ ატირდით – და რა დიდებულად ტიროდით – თანაც სწორედ იმ წამს, როდესაც განიშნეთ!
ნიკოლა – ძალზე გულთბილად მეპყრობით, პატივცემულო ადვოკატო...
ადვოკატი ანტონი (ნიკოლას ერთ ხელს მოხვევს მხარზე) – მაღალი ზნეობის თვალსაზრისით, განა შემეძლო ასეთი კოზირის ხელიდან გაშვება? ვაჟიშვილი, რომელიც მამს იცავს!
მოულოდნელად გამოჩნდება აღგზნებული პოლიუ.

პოლიუ – მეგობრებო, რამდენიმე წუთით მოგიყვანეთ ჩვენი კეთილი მკვლელი! თუმცა ჟანდარმები კი მედავებოდნენ!

გამოჩნდება ორი პირქუში ჟანდარმი, რომლებიც ყველას უკმაყოფილოდ უყურებენ.

პოლიუ (ჟანდარმებს) – ვიცი, ეს არ არის წესი... წესებს ეწინააღმდეგება კიდეც! მაგრამ გაფრთხილებთ, კიდევ ერთი სიტყვა და პროვინციაში გადაგიყვანენ. (ჟანდარმები დაფრთხებიან.) ფრედი ჭერიდან ხომ არ აორთქლდება? ორივე კარს უდარაჯეთ და მორჩა!

ერთი ჟანდარმი ერთი კარიდან გადის, მეორე – მეორიდან, რათა გარედან უდარაჯონ.

პოლიუ – აი, ისიც! ბრბოში მოდის... (ხელს იწვდის დერეფნისკენ.) აქეთ, ძვირფასო მეგობარო! აქეთ, დიდებულო მსახიობო! შემობრძანდით!

ფრედი შემოდის. ის ძალზე ელეგანტურად არის გამოწყობილი.

ყველა – ბრავო! ბრავო!

ფრედი (მღელვარებისგან ჯდება) – ჩემო მეგობრებო! ჩემო ძვირფასო მეგობრებო!.. აჰ, ჩემო ძვირფასო ბატონო! თქვენი სიტყვა მელოდრამაში სპექტაკლის მშვენება იქნებოდა! ვქვითინებდი! ისევე, როგორც ყველა დარბაზში! მერე კი ისე მაქებდით, რომ მომეჩვენა, სხვა ვინმეზე ამბობდით! (ანაზდად შეშფოთებით) მაგრამ საქმე გამოდის?.. უნდა ვაღიარო, რომ ძალიან ვღელავ! მსაჯულებმა რომ თავის მოჭრა მომისაჯონ?
ნიკოლა – ო! მამიკო, ეს არაფერია!
ფრედი – როგორ თუ არაფერი? იქნებ, შენთვის შენი თავი არაფერია?
ნიკოლა – არა, მინდოდა, მეთქვა, რომ ეს ჩვენთვის არაფერია, განაჩენს მარტივად  გავასაჩივრებთ. 
ფრედი – მაშინ მე თვითონ გავასაჩივრებ! და თანაც როგორ! ყველაფერს ვიტყვი! მთელ სიმართლეს! მოკლედ, ვიცი, რასაც ვიზამ! არ გეგონოთ, თითქოს თავის მოჭრის უფლებას მოგცემთ ისე, რომ ხმაც არ ამოვიღო! (უცებ ნიკოლას ჩაიხუტებს) შვილიკო! როგორ ვამაყობ შენით! ეს კოსტუმი... მინდოდა, მეთქვა... შენი ფორმა, როგორ გიხდება! არსებითად, რომის იმპერატორი ხარ ცირკში თუ ადვოკატი სასამართლოში – ერთი ამპლუაა!
სიცილი.
ფრედი (ადვოკატ ანტონის) – ყოველ შემთხვევაში, ძვირფასო ბატონო, მიმაჩნია, რომ მოწმე ევა დე ბერგი ისე ღირსეულად გამოვიდა, ისე თამამად და ელეგანტურად, რომ საუკეთესო შთაბეჭდილება მოახდინა ნაფიც მსაჯულებზე!

ბუისი – ჰო! როგორი სიურპრიზია! საოცარი მოულოდნელობა!
ადვოკატი ანტონი – ეს ჩვენი გენიალური ფრედის იდეაა!
ფრედი – ეს სცენის კანონია! თეატრალური ეფექტები! ხელოვნების ანბანი!
ადვოკატი ანტონი – ტელეფონით დავურეკე ამერიკაში: ძალიან სათნო იყო –ზუსტად საჭირო დროს ორლის აეროპორტში ჩამოფრენაზე დამეთანხმა!
ფრედი – და რაკი ეჭვიც არავის გასჩენია, თუ როგორ დაახასიათებდა განსვენებულ მამიდას, ჩვენ ეს თამაშიც მოვიგეთ.
ნიკოლა – საოცრად მომხიბლავია!
ფრედი – მას მადლობა უნდა გადავუხადოთ ჩამოსვლისთვის და ხარჯები ავუნაზღაუროთ. 
ადვოკატი ანტონი – თქვენ, რა, ხუმრობთ? იმდენი მილიონი ერგება მემკვიდრეობით თქვენი წყალობით!
ფრედი – ჰო, მართალია.

მამილო ჟიგო (წინ გამოდის) – ორიოდე სიტყვის თქმა მინდა შენთვის ...
ფრედი (უეცრად მიხვდება, რაზე იქნება საუბარი, ჟესტით მოუბოდიშებს სხვებს და მამილო ჟიგოს მიუახლოვდება) – აბა? რა ხდება სენ-კლუსთან დაკავშირებით?
მამილო ჟიგო – დაგვთანხმდნენ! ოქროს წვიმა! დირექტორმა უკვე შეუკვეთა აფიშები. სხვათა შორის, მათ სჭირდებათ შენი თავი...
ფრედი (შეძრწუნებით) – როგორ?

მამილო ჟიგო – ვიგულისხმე, რომ მათ მთხოვეს ნებართვა, რომ აფიშებზე მარტო შენი თავი დაბეჭდონ და მთელ პარიზში გააკრან. მხოლოდ ერთი წვრილმანი მეჩოთირება – მათ უნდათ, დააწერონ: „საუკუნის ყველაზე მხიარული დამნაშავე!“

ფრედი – ჩემი აზრით, საეჭვო გემოვნება აქვთ, მაგრამ ხალხი კმაყოფილი დარჩება! მათ ხომ  სისხლი სჭირდებათ გაზეთში... და მანეჟის ნახერხზეც!

მამილო ჟიგო – მაშინ გავიქეცი. (ლულუს) შენ ჩემთან ერთად წამოხვალ! (დაჯერ კიდევ მტირალ ლულუს წააპროწიალებს. ისინი პატარა კარიდან გადიან.)

უცებ პოლიუ, რომელიც დიდ კართან ახლოდ დგას, ხელით ანიშნებს, და ყველას ყურადღებას იპყრობს.

პოლიუ – ბატონებო, ბატონებო, ბატონებო! დაზარალებულის ძმისშვილი მოდის აქეთ...
ფრედი (ძალიან აღელდება) – ო! რა უხერხულია! (პატარა კარს მივარდება, მაგრამ კარში ჟანდარმი წამოიმართება და იძულებულია, უკან დაიხიოს.) გავები! ო-ლა-ლა! რა უხერხულია!
ნიკოლა (საყვედურით) – მამა, გთხოვ... ღირსეულად მოიქეცი! ბატონებო, გთხოვთ, არ დაირცხვინოთ. ძმისშვილს მე მივხედავ! (კარისკენ მიემართება ძალდაუტანებელი სვლით და  თავის ოდნავ დაკვრით გვერდზე გადგება, რომ ევა შემოუშვას.)

ეს ოცდაათიოდე წლის ახალგაზრდა ქერა ქალიშვილია, ძალიან  ლამაზი და ცქვიტი. მას  შავი, ელეგანტური და გამომწვევი კოსტუმი აცვია. თმაზე მიმაგრებული შავი ვარდი იჭერს მოკლე პირბადეს, რომელსაც ევა მალე ასწევს. ის ლაპარაკობს ამერიკული,  ერთდროულად სასაცილო და მომხიბვლელი აქცენტით. 
ნიკოლა (ცდილობს, შთაბეჭდილება მოახდინოს მასზე.) – ძვირფასო მადმუაზელ დე ბერგ, დაბრძანდით, გეთაყვა... ცოტა დაისვენეთ... რთული გადაფრენა... ტრაური...
ყველა დარცხვენილია. ევა ჯდება.

ევა – რა შუაშია გადაფრენა! მე ჩემი ვალი მოვიხადე ფრანგული მართლმსაჯულებისა და ჩემი განსვენებული მოხუცი მამიდის წინაშე! მივეცი ყველაზე მიუკერძოებელი ჩვენებები, როგორიც შემეძლო, იმ საშინელი მოგონებების გათვალისწინებით, რაც მან დამიტოვა.
ნიკოლა (მწუხარედ) – ვიზიარებ თქვენს მწუხარებას! ნება მიბოძეთ, წარმოგიდგინოთ... ადვოკატი ანტონი...
ადვოკატი ანტონი (წინ გამოვა) – ვიზიარებ თქვენს მწუხარებას!
ნიკოლა – ბატონი ინსპექტორი პოლიუ...
ფრედი – კომისარი! კომისარი! უკვე მეორე დღეა!
ნიკოლა – შეუძლებელია! უკვე? ბრავო! გილოცავთ!

პოლიუ (გახარებული იცინის.) – გმადლობთ, გმადლობთ! (უეცრად მწუხარედ მიმართავს ევას.) ვიზიარებ თქვენს მწუხარებას!

ნიკოლა – ბატონი ბუისი! 

ბუისი  (ამაყად აზუსტებს) – სასამართლოს აღმასრულებელი! მადმუაზელ, ვიზიარებ თქვენს მწუხარებას!

ახლა  ფრედის ჯერია, და უხერხული სიჩუმე ჩამოვარდება. ნიკოლას სხვა გზა არა აქვს, ისიც უნდა წარუდგინოს.  

ნიკოლა (ენის ბორძიკით) – ჰმ... მამაჩემი... რომელმაც, ასე ვთქვათ, თქვენი მამიდა...
ევა (მომხიბვლელი ღიმილით გაუწვდის ხელს საკოცნელად) – ძალიან მიხარია...

ფრედი (მხიარულად) – გითანაგრძნობთ... (მის გვერდით ჩამოჯდება.) ეს რა ამბავია! საბრალო გოგონა! საინტერესოა, ვის შეეძლო მოეკლა თქვენი მამიდა?
 ევა (გაშეშდება) – კი, მაგრამ... თქვენ, მესიე!

ფრედი (უცებ გაახსენდება) – ღმერთო ჩემო, მართლაც, მე! სულ მავიწყდება... ანუ, მინდოდა, მეთქვა, რომ ის მოვკალი თავდავიწყებისას, არ მახსოვდა, სად ვიყავი და ... და გავისროლე, ბახ! ბახ! თვალებს შორის! და ყველაფერი დასრულდა!
ევა – მამიდაჩემი, სამწუხაროდ, საშინელი ადამიანი იყო!
ფრედი – დიახ! ვერ იტყვი, რომ ეს ტყვიები მას არ დაუმსახურებია! ყოველ შემთხვევაში, ძალიან სასიამოვნოა, რომ ძალიან არ მიბრაზდებით!
 ევა – გულღვარძლიანობა დიდი ცოდვაა! მაგრამ დაე, მართლმსაჯულების ხმალმა ყველა საკადრისად დასაჯოს!
ფრედი – ო, ძალიან აზვიადებთ! მაგრამ, ეშმაკმა დალახვროს, რას წელავენ იქ ეს მსაჯულები? თქვენ ოთხს ხომ აქ ნაცნობები გყავთ, რა, ვერ წახვალთ და ვერ გაიგებთ, რა ხდება? აქ თითქოს გავარვარებულ ნაკვერძხლებზე ვზივარ!
ოთხივე  გადის, შეცბუნებულნი ჩანან. 

ფრედი (ხანმოკლე დუმილის მერე) – რა საშინელი ამბავია, ხომ, მადმუაზელ?!

ევა – Yes... a terrible story...
ფრედი – თქვენ ნიუ-იორკში ცხოვრობთ, მადმუაზელ?
ევა – Yes! You know? იმის თქმა მინდა, რომ: იქ ყოფილხართ?
ფრედი – არა! მე ნიუ-იორკი არ „Know“.
ევა – უნდა ჩამოხვიდეთ! მე ყველას მოწვევა! ბევრი „money“ ახლა...

ფრედი – ძალზე თავაზიანი ბრძანდებით... პირველად ჩამობრძანდით პარიზში?

ევა – Yes... პირველად! Wonderful Paris...

ფრედი – მშვენივრად ლაპარაკობთ ფრანგულად!

ევა –სკოლაში ვსწავლობდი ნიუ-იორკში.
ფრედი – რა კარგია! 
ევა (ლოყაზე ეფერება) – Charming boy!

ფრედი – ამანაც ნახა, რა, დრო გრძნობებისთვის! ის მსაჯულები სადღა დაიკარგნენ? იქ რას აკეთებენ?
ევა – ო, მომკვლელო... არ ნარვიული...
ფრედი – ნარვიული კი არა, შეშინული... ოოჰ! შეშინებული... მეშინია!
ევა – გვერდით დაჯექით! აქ! ჰო! ახლოს!
ფრედი ახლოს მიიწევს, ოდნავ დაბნეული ჩანს.
 ევა – მე მინდა გითხრათ, ტაქტიკურად და ჩვენს შორის, ერთი მნიშვნელოვანი რამე.
ფრედი – რისი თქმა გსურთ?

ევა – Thank you very much!... დიდი მადლობა!
ფრედი – რისთვის?

ევა – ბახ-ბუხ! კაპუტ! ბებრუხანა! 

ფრედი (სირცხვილით აჭარხლდება) – რას ბრძანებთ! რა ბედენაა! ეს რა სამადლობელოა! შემრცხვა კიდეც!
 ევა – იმიტომ, რომ ნიუ-ოირკში მე კაპიკი ფული არ მქონდა. რეკლამას მიღებდნენ ან სტრიპტიზს ცეკვავდა კაბარეში! მამიდას ზღაპრული მემკვიდრეობა ისეთი ბედის წყალობაა! და მადლობას გეუბნებით, რომ ის „ჩააძაღლეთ“!
ფრედი – ბუნებრივია... ის ჩაძაღლებულ მდგომარეობაში... უფრო გამოსადეგია, ვიდრე ცოცხალში!
 ევა – ახლა მდიდარი ვარ!
ფრედი – მე კი – სახელგანთქმული! ბარი-ბარში ვართ!
ევა – ნებას მისცემთ, მე გაკოცე?
ფრედი – რა მომხიბლავი ხართ! 
ევა ყელში ხელს სტაცებს და ხარბი ჰოლივუდური კოცნით ჩააფრინდება ტუჩებში. 

ფრედი (ძლივს მოვა გონს და არ იცის, რა თქვას. ბურტყუნებს.) – ანუ...  მე... ერთი სიტყვით... თქვენ... ამერიკელი ხართ?
 ევა – Yes. მაგრამ მამაჩემი რუსი იყო.
ფრედი (იმედგაცრუებით) – მაშინ ყველაფერი გასაგებია!.. რუსული კოცნა.
ევა – იმედი მაქვს, სასამართლო არა თავის მოჩრა, ძალიან მეწყინა!

ფრედი (შეძრწუნებით იწმენდს ყელს) – მეც! 
ევა – ახლა სერიოზულად ლაპარაკი. (ჩეკების წიგნაკს ამოიღებს.) რამდენი?

ფრედი – რა, რამდენი?
ევა – რამდენი გინდათ? 

ფრედი – მაგრამ მე...

ევა – Yes, მე გაგება, ადვოკატი თქვა, რომ თქვენ – ღარიბი არტისტი და მოკვლა ჩემი მამიდა, რომ ცირკი გადაარჩინა... ლირიკა! მე ოთხას ორმოცდაათ მილიონს მივიღებ მემკვიდრეობა,  ათ პროცენტს გთავაზობთ!
ფრედი (შეშინებული) – არ მჭირდება თქვენი მილიონები!
ევა – მოგება – ჩემია! ამიტომ ნორმალურია, მე პროცენტებს გადავიხდი, თქვენ – სამუშაო გააკეთეთ!

ფრედი – არა, ეს არ დამიმსახურებია, იმიტომ, რომ არავითარი სამუშაო არ შემისრულებია... ანუ... იმის თქმა მინდა, რომ... არ მინდა თქვენი ფული... ცირკში ნიჩბით ვხვეტავ ფულებს...

ევა – რა უსიამოვნება! მე მინდა გადახდა. ამერიკა არ დარჩება ევროპის ვალში... რამდენი?

ფრედი – არ მინდა თქვენი ფული! ვინ გგონივართ?

ევა (ბრაზით) – ოო, რა ცუდი ხართ! თქვენ ძალიან მეწყინა! ოჰ, ვგრძნობ, რომ ნერვული დეპრესია! საბრალო ვარ ქალიშვილი!

ფრედი – საბრალო ქალიშვილი! გააჩნია! მილიონიანი მემკვიდრეობით! (რაკი ევა ტირის, ფრედი მორბილდება) კარგი, ბრწყინვალე ვახშამზე დამპატიჟეთ და გავსწორდებით.
ევა (მხიარულად) – Yes, გადასარევი!  უფრო ახლოს უნდა გავიცნოთ ერთმანეთი! დღეს საღამოს ვზეიმობთ განაჩენს! Paris by night! შამპანური! (ფრედი აღფრთოვანებულია, მაგრამ ევა განაგრძობს, და გზნება უნელდება.) ნიკოლასთან! ნიკოლა – ლამაზი! ძალიან ლამაზი! და თქვენც ივახშმებთ ჩვენთან ერთად, თუ თავი არ მოჩრა!
ფრედი (ყელს ისრესავს.) – ა-ა-ა! თქვენ ისევ!
ევა – თქვენ – charming მამა!
ევა ისევ ებდღვნება და ვნებიანად კოცნის ტუჩებში.

ფრედი – ისევ დაიწყო! ვერაფერს იტყვი: გოგონა... კეთილგანწყობილია!

ევა – ძალიან მომწონხართ, მესიე ფრედი.

ფრედი – ახლაღა შევამჩნიე.

ევა – ბევრი გამბედაობა გამოავლინეთ... მაგრამ კიდევ დაგრჩათ. 

ფრედი (თავდაჯერებულად ჩაუკრავს თვალს ევას.) – ო, ძვირფასო ევა, ჩვენს შორის დარჩეს და, ხომ ხვდებით, შესაშინებელი არაფერი მჭირს. და იცით, რატომ? (პათოსით კითხულობს.)
ვისაც სწყალობენ – მას ჩირქს მოსცხებენ.
შერისხულებს კი – გაამართლებენ.
ამ დროს ოთახში შემოდიან ნიკოლა და ადვოკატი ანტონი, ისინი ფრედის მივარდებიან. ორივე ფერმკრთალია, ნიკოლას ხელები უცახცახებს.

ფრედი (შეშფოთებით) – აბა? რა ხდება?
ადვოკატი ანტონი (ენის ბორძიკით) – მისმინეთ... ძვირფასო მეგობარო... საშინელება არ არის... ჩვენ ხომ...
ნიკოლა – მამა, ჩვენ გავასაჩივრებთ!

ფრედი (გაურკვევლად) – მ... გავა... გავა... გავასაჩივრებთ? რას?

ადვოკატი ანტონი – ვალდებული ვარ, გაცნობოთ, რომ შეუმოწმებელი ჭორებით...

ფრედი – რამ შეგაშინათ?

ადვოკატი ანტონი – ძვირფასო მეგობარო... შესაძლებელია, სიკვდილი მოგისაჯონ! (ტრაგიკული ეფექტი.) ჩემი კარიერისთვის ეს – კატასტროფაა!

ფრედი – და ჩემი თავისთვის? როგორ ფიქრობთ?

ნიკოლა – ჩვენ გავასაჩივრებთ.

სრული სიჩუმე ჩამოვარდება, და უცებ ფრედი ხელებს აღაპყრობს და მთელი ძალისხმევით  იწყებს ყვირილს.

ფრედი – მომისმინეთ! ყველამ მისმინეთ! მე არა ვარ დამნაშავე!
ნიკოლა – ო, გეყოფა, მამა,  თვითონაც არ იცი, მღელვარებისგან რას ბოდავ!
ფრედი – დამნაშავე არა ვარ! დამნაშავე არა ვარ! მე არ მომიკლავს ბებრუხანა! თვითონ ამოვითხარე ორმო ჩემთვის! დამნაშავე არა ვარ!

ადვოკატი ანტონი უკმაყოფილოდ ბურტყუნებს რაღაცას გაურკვევლად; ნიკოლა მამას უმზერს უნდობლად. ამ დროს მხიარული კუნტრუშით შემოდის ბუისი. 

ბუისი – ვცოცხლობთ, ვცოცხლობთ!

ყველა – აა?
ბუისი – ჩუ! ხმები დადის, რომ გაამართლებენ.

ფრედი (დემონსტატიულად კვნესის ნიკოლას და ადვოკატი ანტონის მიმართულებით) – ა-ა-ა-ა! თქვენ კი, ბრიყვებო, რას მიშვრებით?
 ნიკოლა და ადვოკატი ანტონი (დამნაშავე სახეებით) – ჰო... ჩვენ მოგვეჩვენა, რომ...
 ფრედი – ყოველ შემთხვევაში, რაკი ახლა გული არ გამისკდა, ას წლამდე ვიცოცხლებ!
ამ დროს შემოდის პოლიუ გაქვავებული სახით.

პოლიუ – მგონი, რაღაც გავიგე!
ადვოკატი ანტონი – აჰ! თქვენც აგროვებთ ჭორებს? 
პოლიუ – ჩვენ, პოლიციელებს, ყველგან გვყავს ჩვენი ხალხი, რომლებიც რაღაცეებს გვკარნახობენ... მაგრამ – ჩუ!
ფრედი – აბა, სწრაფად ამოშაქრე, რომელ მხარეს უბერავს ქარი?
ადვოკატი ანტონი – სიკვდილი?
ბუისი – თავისუფლება?

პოლიუ (დამორცხვებით) – მე... კარგად ვერ გავარკვიე. ჩემმა ნაცნობმა  რაღაც უცნაური მანიშნა... თითქოს უნდოდა, ეთქვა: „თავბრუ დაგეხვევაო“.
ფრედი (შეშინებულია, მაგრამ ლოგიკურად მსჯელობს) – მთავარია, ჩემს თავს არაფერი დაემართოს!
ზარი ხმა გაისმის. სწრაფად შემოდის ორი ჟანდარმი და ფრედის აქეთ-იქიდან ამოუდგებიან.

ფრედი – უკვე დროა? ვაი! ვაი!

ფრედი განზე გასწევს ჟანდარმებს და გადის ყველას თანხლებით. მხოლოდ ნიკოლა და ევა რჩებიან. 

ხმაური. კულისებიდან მოისმის ხმა: „სასამართლო მოდის!“ ნიკოლა მღელვარებისგან ადგილს ვერ პოულობს, ვერ მოითმენს და კარს შეაღებს.
თავმჯდომარის ხმა – ბატონმა მსაჯულებმა უარყოფითად უპასუხეს მათთვის დასმულ სამივე შეკითხვას და ერთხმად გამოიტანეს გამამართლებელი განაჩენი. 
დარბაზში გაისმის მხიარული შეძახილები, და ნიკოლა სიხარულით შეხტება.

ევა – ო, რა ბედნიერი ვარ!

ნიკოლას მივარდება, კისერზე ჩამოეკიდება და ვნებიანად კოცნის ტუჩებში. ისიც ეხუტება, რომ კოცნა განაგრძოს. ყველა ბრუნდება სცენაზე, ტაშს უკრავენ ფრედის, რომელიც ძალდაუტანებლად მოდის, ხელს ართმევს ყველას მარცხნივ და მარჯვნივ. 

პოლიუ – ბრავო!
ბუისი – საოცარია! 
ადვოკატი ანტონი – ბრწყინვალეა!
ფრედი – დარწმუნებული ვიყავი! (როგორც იქნა, შეამჩნევს ნიკოლას და ევას, ერთმანეთს რომ კოცნიან. ვაჟიშვილს მხარზე ხელს ურტყამს.) აბა? უკვე ვზეიმობთ?
ტელერეპორტიორი პორტატუული კამერით სწრაფად შემოდის ოთახში.

ტელერეპორტიორი – მესიე ფრედი, ნება მომეცით, გადაგიღოთ „დღის სიახლეებისთვის“.

იგი უკან იხევს წინა პლანისკენ, პროჟექტორებით განათებული ფრედი კი პოზაში დგება შუა ოთახში.

ფრედი – შვილნო ჩემნო, „დღის სიახლეებში“ ერთხელ გამოჩენა იგივეა, რაც ასი წლის განმავლობაში ცირკის შესასვლელთან დგომა და ხალხის მოხმობა. 
პოლიუ (მოულოდნელად უყვირის ყველას) – შამპანურით გიმასპინძლდებით ყველას სასამართლოს ბუფეტში!
მოწონების შეძახილები.

ევა – ო! არის ამერიკული ჩვეულება... ავტოგრაფი... დიდებული დღის სამახსოვრო... გთხოვთ, მესიე ფრედი... ჩემთვის... (თავის ბლოკნოტს და კალამს გაუწვდის ფრედის.)
ფრედი (კმაყოფილი სახით წერს) – „ბედნიერ მემკვიდრეს – კეთილისმყოფელისგან. ფრედი“
მხიარულების აფეთქება. ერთმანეთს ულოცავენ. ტელერეპორტიორი გადის. 

პოლიუ – შამპანური! შამპანური! წავიდეთ!

ყველა გადის. ოთახში რჩება მხოლოდ ფრედი. უეცრად პატარა კარი იღება და სწრაფად შემოდის უცნობი ქალი.

ქალი – მესიე ფრედი! ერთი წუთით!
ფრედის უახლოვდება ლამაზი ჟღალთმიანი ქალი დაახლოებით ოცდათხუთმეტი წლისა, ლაბადასა და ელეგანტურ შლაპაში. თეძოების ქნებით დადის, ბაგეებზე ირონიული ღიმილი დასთამაშებს. ფრედის პირისპირ დაუდგება ექსტრავაგანტული გარეგნობის მოულოდნელი სტუმარი.

ფრედი (გაკვირვებით) – თქვენც ავტოგრაფი გნებავთ?
ქალი (სიცილით) – რატომაც არა?
ფრედი – თქვენი სახელი?
ქალი – მარგო. 
ფრედი – მარგო? და მერე? 
ქალი (ჩაიფხუკუნებს) – არა აქვს მნიშვნელობა! მინდოდა, ახლოდან მენახეთ.
ფრედი (თვითკმაყოფილებით) – აი, თურმე რა ყოფილა! კარგი, ისარგებლეთ ჩემი გულუხვობით!
ქალი – მინდოდა, მენახა, როგორ გამოიყურება მკვლელი.
ფრედი (თავს მორცხვად დახრის) – და... როგორც ნებისმიერი ადამიანი!
მარგო (მკერდისმიერი სიცილით, დარბაისლურად) – ესე იგი, თქვენ... მოუღეთ ბოლო ბარონესა დე ბერგს?
ფრედი –  წარმოიდგინეთ! ბახ-ბუხ!.. შეგიძლიათ გაიტანოთ!
მარგო (მოულოდნელად მკვეთრად) – ტყუილია!
ფრედი (თვალებს დაჭყეტს) – რა?

მარგო – ტრაბახა!
ფრედი გაოგნებულია.

მარგო – საძაგელი სპეკულიანტი!
ფრედი (შეშინებული) – რატომ... მეუბნებით ამას?

მარგო (სახეში მიახლის მკვეთრად) – იმიტომ, რომ... ბარონესა დე ბერგის მკვლელი... მე ვარ!
ფრედი პირდაღებული გაშტერდება. გარედან გასულების ყვირილი მოისმის: „ფრედი! შამპანური! ფრედი! შამპანური!“ და ა.შ.

მარგო (თვალს არ აცილებს ფრედის და ბოლოს წარმოთქვამს) – ნახვამდის! მალე შეხვედრამდე! სრულიად შესაძლებელია... შესაძლებელია, რომ საერთო საქმეები გამოგვიჩნდეს... ჰა? რას იტყვით ამაზე? (დიდმნიშვნელოვნად ჩაუკრავს თვალს და პატარა კარიდან გადის.)
ფრედი (სკამზე დაეცემა) – სრულიად შესაძლებელია... სრულიად შესაძლებელია... რომ ჩემი მღელვარება არ დასრულებულა!...
მკვეთრად ეცემა ფარდა და მაშინვე, ანტრაქტის გარეშე, კვლავ აიწევა.

მესამე მოქმედება
ამ მოქმედების დეკორაცია ისევ „ფრედის ცირკის“ კულისებია. ყველაფერი თითქმის იგივეა, რაც პირველ მოქმედებაში, ოღონდ დამატებულია ახალი ხალიჩა და რამდენიმე ახალი აქსესუარი, მაგრამ საგნები სხვაგვარად არის განლაგებული, რადგან ცირკი სხვა ადგილას გადაუტანიათ. მარცხნივ – ახალთახალი მოქრომილი საგრიმიორო მაგიდებია. სიღრმეში – დიდი წითელი ფარდა. მის იქით – გასასვლელია. მარჯვნივ მოჩანს სატვირთო მანქანის უკანა ნაწილი – ისიც განახლებული და გადაღებილი. 
პირველი შეხედვისთანავე თვალში მოგხვდებათ თაიგულების და ყვავილებიანი კალათების დიდი რაოდენობა და  საგანგებო დაფა – სტენდი, რომელზეც აკრავენ დეპეშებს, სავიზიტო ბარათებს, ღია ბარათებს და ა.შ. დაბალ სკამზე ზის ლულუ შარვალსა და სვიტერში. იგი დათრგუნული და ნაღვლიანია. ჩვეულებრივ, ქალაქში გასასვლელ პიჯაკში ჩაცმული ხოსე კუთხეში ამეცადინებს თავის ძაღლს. რაული კი ჟონგლიორობს. 
შემოდის მამილო ჟიგო სამუშაო ჯინსის კომბინეზონში. მას მოაქვს ოთხი თაიგული, ლენტებით შეკრული რამდენიმე პაკეტი და წერილებისა და დეპეშების უზარმაზარი შეკვრა. 
მამილო ჟიგო  –  ამას ბოლო არა აქვს! ოხერი ფრედი! ყვავილები! საჩუქრები! წერილები! 
ტერეზას კიდევ მოაქვს აბრეშუმის ლენტით შეკრული ერთი დიდი ყუთი.

ტერეზა (ყუთზე მიუთითებს) – კონფეტებია! უკვე ერთი თვე გავიდა, რაც ფრედი გაამართლეს და სულ ანშლაგია! 
ხოსე – რა სიმდიდრეა! ფული წვიმასავით მოდის! წმინდა მადონა!
მამილო ჟიგო  (ლულუს) – შენ ცუდად ხომ არ გრძნობ თავს? 
ლულუ (გაკვირვებით) – არა... არა... ყველაფერი კარგადაა...
მამილო ჟიგო – საყვარელო, თავიდან ამოიგდე ეგ ამურები ნიკოლასთან! ისინი ცხოვრებაში ხელს გიშლიან! (ტირილს იწყებს)
ყველა იცინის.

მამილო ჟიგო (ხელებს ცისკენ აღაპყრობს) – აჰ, სიყვარული! დაცინვა! წარმოიდგინე, ოცი წლის წინ მეც ასეთი იდიოტი ვიყავი. ის კი – გველაძუა ქალი! ისე შემომეხვია...
ლულუ – ნიკოლა სასტუმრო „კლარიჯში“ ცხოვრობს ამ უნამუსო ამერიკელ ქალთან. „განსვენებული მამიდას“ მილიონები ქვიშასავით იფანტება.
ტელეფონის ზარი გაისმის. მამილო ჟიგო იღებს ყურმილს, სანამ ხოსე ძაღლით, რაული და ტერეზა გადიან. 

მამილო ჟიგო – ალო?.. დიახ, მადამ... მესიე ფრედი? თქვენ გგონიათ, რომ საკმარისია, ასე უბრალოდ აკრიფოთ ტელეფონის ნომერი და მას დაელაპარაკებით?.. მარგო? მარგო – და რა გვარი ხართ?.. რა? ყურმილი დააგდო. გიჟია ვიღაცა.

ამ დროს მომღიმარი კომისარი პოლიუ წითელ ფარდას გადასწევს და შემოდის. 

პოლიუ – კუ-კუ!
მამილო ჟიგო – ბატონო კომისარო!
პოლიუ (ფამილარულად) – ო! ალფრედი დამიძახეთ!

მამილო ჟიგო – ძვირფასო ალფრედ! რა სასიამოვნო სიურპრიზია! უკვე მთელი კვირა არ გვინახიხართ – ზუსტად იმ დღიდან, როდესაც ფრედიმ ვახშამი გამართა რესტორან „მაქსიმში“.
პოლიუ – აქეთ გამოვიარე და... აქვე, ახლომახლო, ერთი საქმე მაქვს... მეგობრულად შემოვირბინე... როგორ არის დიდებული ფრედი!

მამილო ჟიგო – მშვენივრად! მისი კარგი გუნება-განწყობის ბარომეტრი შემოსავალია! დღეს  ახალი ცხოველების – მაიმუნებისა და აქლემის დაბინავებით არის დაკავებული. მაგრამ ვეტყვი, რომ შემოიარეთ... ალფრედ!
მამილო ჟიგო გადის. ლულუ აპირებს, მას გაჰყვეს, მაგრამ პოლიუ ხელს სტაცებს და  ძალით სვამს ისევ სკამზე.

პოლიუ – ლულუ, გოგონა, ორიოდე სიტყვა უნდა გითხრათ. სწორედ ამიტომ მოვედი. (ჯიბიდან იღებს წერილს და მას აჩვენებს.) მუქარის წერილებზე უკეთესი ვერაფერი მოიფიქრეთ? და იცით, რა გელით ამისთვის? ერთი წელი ციხეში... (კითხულობს) „თუ დაუყოვნებლივ არ წაეთრევი უკან თქვენს ამერიკაში, შე ბოზო, დიდ უბედურებას ელოდე!“ 
ლულუ (გაოგნებულია) – კი, მაგრამ... თქვენთან როგორ მოხვდა ეს წერილი?
პოლიუ – ჯერ ერთი, თვით ეს შეკითხვა უკვე აღიარებაა. მეორეც, ეს მომცა მადმუაზელ ევა დე ბერგმა, რომელსაც გაუგზავნეთ! რას უშვრება ადამიანებს ეჭვიანობა! მაგრამ მე დავარწმუნე მადმუაზელ დე ბერგი, რომ ოფიციალური საჩივარი არ დაეწერა. ისიც გეყოფათ, რომ ორიოდე ალიყურს გაგაწნავთ!
იგი ხელს სწევს სილის გასარტყმელად, მაგრამ ლულუ წამოიყვირებს.

ლულუ – ხელი არ მახლოთ! თუ დამარტყამთ, მოგკლავთ! და მე გამამართლებენ, იმიტომ, რომ კანონიერი თავდაცვის მდგომარეობაში ვიქნები!
პოლიუ (გაშტერებულია) – ო-ო-ო! აბა, როგორღა უნდა ვიმუშაო ამის მერე! ფრედის ჩადენილმა მკვლელობამ მთელ პარიზს თავბრუ დაახვია! (კეთილგანწყობილად მიმართავს ლულუს) კარგი, ეს ინციდენტი ამოწურულად ჩავთვალოთ! თუკი დამპირდებით, რომ კარგად მოიქცევით, თქვენს ავისმომასწავებელ ჩხავილს დავხევ!
ლულუ (ბედს შეგუებულად) – გეფიცებით.
ამ დროს კულისებიდან მოისმის ნიკოლას და ევას ხმები.

პოლიუ (გესლიანად) – აი, ისინიც! მარჯვედ მოვასწარი იმათ მოსვლამდე! ძლივს გადავრჩი ცოცხალი! დიდებული პოლიციელი ვარ! თანაც რა გულკეთილი! 
ლულუ (ორ ფარდას შორის მიიმალება) – და რა მოკრძალებული!
პოლიუ – უმადურო! 
შემოდის ნიკოლა ღია ფერის ელეგანტურ კოსტუმში. მას მოსდევს უკანასკნელ მოდაზე ძვირფას ბეწვის ქურქში გამოწყობილი ევა.
ევა – ო, რა საინტერესოა ცირკში ყველაფერი! კულისები! როგორი ატმოსფეროა! Exciting! აღტაცებული ვარ!  
ნიკოლა – ეეჰ! მე ამ გარემოში გავიზარდე... მაგრამ ახლა, როდესაც აქ ვბრუნდები, უცნაური შეგრძნება მაქვს... (პოლიუს შეამჩნევს.) ო, ბატონო კომისარო! რა სასიამოვნოა კვლავ თქვენი ნახვა!

პოლიუ – მამათქვენის სანახავად მოვედი.
ნიკოლა – მეც. მენატრება...

ევა – ჰო... spleen… ბუნებრივია!
მამილო ჟიგო (შემოსვლისას) – ფრედი ახლავე მოვა. კალათას ამზადებს ახალდაბადებული ლომის ბოკვერისთვის...
ნიკოლა – როგორ? მალუკამ იმშობიარა? გადასარევია!

ნიკოლა მამილო ჟიგოს კოცნის.

პოლიუ (ევას) – აბა, მადმუაზელ დე ბერგ, კმაყოფილი ხართ პარიზში ყოფნით?
ევა – ო, საშინლად! აქედან გამგზავრება არ მინდა! თქვენმა დედაქალაქმა მომაჯადოვა... მომნუსხა...

პოლიუ (მის აქცენტს ბაძავს.) – ჩვენმა დედაქალაქმა... და ჩვენმა კოხტა ყმაწვილმა!
ევა – Yes! I love him! მე ის მიყვარს!

კულისებიდან ფრედის ხმა მოისმის, მალევე გამოჩნდება და იქაურობა ახმაურდება და გამოცოცხლდება. მას აცვია ჩექმები და ხავერდის ქურთუკი ცხენზე ჯირითისთვის, სპორტული პერანგი, ტყავის ჟილეტი და კოვბოური შლაპა, ხელში უჭირავს მათრახი და სამკაპი, რომლებსაც მაშინვე რამეზე დებს.
ფრედი – აჰ! მთელო ოჯახი შეკრებილა!
ნიკოლა – გამარჯობა, მამა!
ერთმანეთს გადაკოცნიან.

ფრედი – მთელი კვირა! მომენატრე! ერთი-ორჯერ დაგირეკეთ სასტუმროში, მაგრამ ყურმილს არავინ იღებდა...
ნიკოლა (დარცხვენით) – იქ არ ვიყავით...

ევა (სიცილით) – ანდა ვიყავით... ლოგინში!

ფრედი (ბუზღუნით) – აი, ჩვენ კი ამ დროს არ ვისვენებდით! ერთ კვირაში – დილის ოთხი წარმოდგენა! სული ამომხდება! 
მამილო ჟიგო (მკვეთრად მიმართავს ფრედის) – ეე! მანეჟზე სიკვდილი – ცირკის მსახიობის ოცნებაა! ხომ მართალია, ბიჭუნა?
ფრედი – მართალია, ბებერო.
სიცილი.

ფრედი (მოულოდნელად მიმართავს ნიკოლას) – ნიკოლა, აბა, როგორ სწავლობ? კარგად გამოგდის?

ნიკოლა (დარცხვენით, ენა ებმის) – ე-ე-ე... ორშაბათიდან ვიწყებ უნივერსიტეტში სიარულს...

ევა – ოღონდ ორშაბათიდან არა! შენ დამპირდი, რომ ორშაბათს წამიყვან სასახლეების სანახავად მდინარე ლუარაზე!

ნიკოლა (უთმობს) – ჰო, მართალია... მაშინ მომავალი ორშაბათიდან.

ფრედი (ირონიულად) – აი, თურმე რა! ვხედავ, თქვენს შორის თანხმობა და სიყვარულია! 

მამილო ჟიგო (ფრედისთან მიდის) – მისმინე, ბიჭო, იქ ვიღაცა მარგო სულ რეკავს, მხოლოდ შენთან სურს საუბარი და თან დაჭრილივით ღრიალებს... 
ფრედი შეკრთება, თითქოს დაარტყესო.
 ნიკოლა (ხუმრობს) – მამა, როდის დაასრულებ ქალების გულების გატეხვას...

ფრედი თავს ძალზე უხერხულად გრძნობს; მამილო ჟიგოს ანიშნებს, რომ ყველა თავაზიანად უნდა გაიყვანოს იქიდან.

ფრედი – მამილო ჟიგო, ხომ არ გინდა მადმუაზელ დე ბერგსა და ჩვენს მეგობარ პოლიუს აჩვენო ახალი ცხოველები, რომლებიც აფრიკიდან გამოგვიგზავნეს?

მამილო ჟიგო (მიამიტურად) – უკვე ვაჩვენე!
ფრედი (მკვეთრად) – მეორედ აჩვენებ!
ევა და პოლიუ – ჰო-ჰო! კიდევ ვნახავთ!
მამილო ჟიგო – ექსკურსიამძღოლს მიჰყევით! აქეთ, გეთაყვა!
მამილო ჟიგოს გაჰყავს ევა და პოლიუ. ნიკოლას უნდა, მათ გაჰყვეს, მაგრამ ფრედი დაუძახებს.

ფრედი – ერთი წუთით, ნიკოლა!

ფრედი და ნიკოლა ერთმანეთს უცქერენ, უჭირთ საუბრის დაწყება.

ფრედი – აბა, როგორ ცხოვრობ?

ნიკოლა – შენ როგორღა ხარ?

ფრედი – შენი „საცოლე“ – მწვერვალია სრულყოფილებისა... და სიმდიდრისა!
ნიკოლა – ეს აქ არაფერ შუაშია...
ფრედი – შენი კლეოპატრა მალე გაემგზავრება ოკეანის მეორე მხარეს? სულ ის მესიზმრება, როგორ ქრება ჰორიზონტს იქით. ეს ქალი გაფუჭებს, ჩემო ბიჭო! 

ნიკოლა – ასე რატომ გგონია, მამა?

ფრედი – ჩემმა ნეკის თითმა მითხრა, რომ გამოცდები უნდა გადააბარო შემოდგომაზე! მართალია?
ნიკოლა (აწითლდება) – კი! მაგრამ სექტემბერში ყველაფერი მოგვარდება.
ფრედი – ძალიან გისურვებ ამას, ბიჭუნა! მთელი გულით!
ამ დროს მარგო მძლავრი ხელით გადასწევს წითელ ფარდას და შემოდის სცენაზე. თვალები  უელავს. 
მარგო – ეს რას ნიშნავს? გირეკავ და ვერ... (უცებ ნიკოლას ამჩნევს და ერთ წამში გარდაისახება, სახეზე ღიმილი გადაეფინება.) გამარჯობა, მესიე ფრედი! გამარჯობა, მესიე... რატომ არ გაგვაცნობთ ერთმანეთს?
ფრედი (ერთ ადგილას გაშეშდება, ნერწყვს ყლაპავს.) – ჰმ-მ-მ-მ! მადმუაზელ მარგო... ჩემი ვაჟი, რომელიც მართლმსაჯულების სისტემაში მუშაობს! გაითვალისწინეთ!
მარგო (ხითხითებს) – მაგრამ მე ვიცანი კოხტა ნიკოლა!
ნიკოლა – მადმუაზელს ცირკში სურს მუშაობა?
მარგო – რატომაც არა?

ნიკოლა – რომელ ამპლუაში?

ფრედი – მადმუაზელს აქვს... დანის პირზე მოსიარულის ამპლუა!
მარგო – დიახ, იმიტომ, რომ ამისთვის დიდძალ ფულს მიხდიან!

ფრედი (აზუსტებს) – გაითვალისწინეთ, ეს სახიფათოა!

მარგო – რისი უნდა მეშინოდეს? და ვისი?

ნიკოლა – როგორ გეცვლებათ სახე!

ფრედი (გასასვლელზე მიუთითებს) – თუ არ მოგწონს, წადი და მაიმუნებს უყურე!

ნიკოლა თვალს ჩაუკრავს მამას და გადის. ფრედი მაშინვე დახურავს წითელ ფარდას და მარგოს მივარდება.

ფრედი (განრისხებული) – აქ რატომ მოხვედით? მე ხომ აგიკრძალეთ ცირკში მოსვლა!

მარგო (აგრესიულად) – ამიკრძალე! ამიკრძალე! გამოთქმები შეარჩიე! შენი ისტერიკებისა არ მეშინია!
ფრედი – და ამასთან, მე აგიკრძალეთ „შენობით“ მომართვა!

მარგო – „თქვენობით“ მიმართვა უკვე აღარ გამომდის! „თქვენობით“ თუ მოგმართავ, მგონია, რომ ბევრნი ვხდებით. მიმიხვდი ქარაგმას? თითქოს ჩვენს შორის ბებრუხანას აჩრდილია! ბებრუხანასი... მე რომ მივახვრიტე...
ფრედი (ოფლს იწმენდავს შუბლიდან და ჯდება) – მისმინეთ, მადმუაზელ, უკვე სამჯერ „კეთილშობილური მიზეზით“... თქვენ ფულს მძალავთ! მაგრამ ეს დასრულდა, დას-რულ-და! 
მარგო – დასრულდა? ახლა დაიწყო! 
ფრედი – შანტაჟისთვის 5 წლით პატიმრობას უსჯიან. კომისარი პოლიუც აქვეა!
მარგო – კარგი, სწრაფად  დაუძახე შენს ძმაკაცს, წამგლეჯი პოლიციელი! გამოუცხადე, რომ მე ჩავაძაღლე ბებრუხანა! საშინლად გაუხარდება... თუმცა მე თვითონ დავუძახებ! 
მარგო კარს მივარდება და ყვირის: „მესიე პოლიუ!“, მაგრამ ფრედი ხელს სტაცებს და სცენის მეორე ბოლოსკენ გადაისვრის. ფრედი გალიაში ჩასმული ვეფხვივით აწყდება აქეთ-იქით, თან თავს იკავებს, რომ მუქარა არ წამოსცდეს. 
მარგო – აჰ! როგორც იქნა, მიხვდი, რა დაგემართება, მე რომ ვაღიარებ!
ფრედი –ოც წელს მოგცემენ!

მარგო – შენ კი – ხუთს! მართლმსაჯულების მოტყუებისთვის!
ფრედი – ნუთუ გგონიათ, რომ მე საკუთარი სიამოვნებისთვის ვიტყუებოდი? იცით, როგორი სულიერი ტანჯვა გამოვიარე! ჩემს ღირსებას ვიცავდი!

მარგო (მოულოდნელად სერიოზულად და მხურვალედ.) – მეც საკუთარი ღირსების გადასარჩენად მივახვრიტე ბებრუხანა! ხომ გითხარი, რომ ჩემი ქმარი ეჟენი  მისი საყვარელი იყო! ვერაფერს გავხდი. მაგრამ იმ საბაბით, რომ ჩემმა ქმარმა მისი იდიოტური სამაჯური ჩაიჯიბა, წყეულმა ბარონესამ კატორღაში უკრა თავი! კატორღაში კი ფილტვების ანთება აიკიდა! ყოველთვის ადვილად ცივდებოდა... მოკლედ, ჩემმა ეჟენმა სული განუტევა... ბარონესას მოკვლა ჩემთვის ღირსების საკითხი იყო! ვენდეტა! მე კორსიკელი ვარ!
ფრედი – რა თქმა უნდა. მშვენივრად მესმის თქვენი. კორსიკელი ქალისთვის...
მარგო (სწრაფად და გაცხარებით უხსნის) – მას გზის გადაღმა, ტროტუარზე ვდარაჯობდი. როცა დავინახე, რომ შენ გამოდიხარ, შლაპა კეფაზე გადაწეული... მიხვდი, რომ დადგა სანატრელი წამი... ჩუმად შევიპარე, ვესროლე და – მოვკურცხლე! და უეცრად, მეორე დილით – გაზეთებში, ტელევიზორში – ეშმაკმა დალახვროს, უდანაშაულოს იჭერენ! შეძრწუნებული ვარ... მაგრამ ვკითხულობ  წვრილმანებს, რომელსაც ჰყვები „შენს“ დანაშაულზე! ნამდვილი ფილმია! და ვხვდები! იქამდე: ვალები და ქონების გაყიდვა აუქციონზე! მერე კი: დიდება და უწი-პუწი! ეს მეტისმეტია! მე წელებზე ფეხს ვიდგამ და ძლივს ვშოულობ ფულს! უკანონობაა! საჭიროა – ორმოცდაათი-ორმოცდაათზე.
ფრედი – რა გამოთქმებია!
მარგო – ამდენი ხალხი აწყდება ცირკს! შენ ოქროში ბანაობ! გადმოალაგე ფულები!

ფრედი – მომისმინეთ, მადმუაზელ, თვითონ განსაჯეთ! ათი დღის წინ მე მილიონი მოგეცით, ოთხი დღის წინ – ორ ნახევარი. სულ სამმილიონ ნახევარი! ამ ფულით მე მაიმუნები უნდა შემეძინა! როგორღა ვუყურო თვალებში ჩემს კომპანიონს? ხომ არ გეჩვენებათ, რომ ღირსების გამო ჩადენილი ვენდეტისთვის სამნახევარი მილიონი – მეტისმეტად დიდი შემოსავალია?
მარგო – არა! ჩემი ღირსება შეუფასებელია.
ფრედი – კარგი, რა, თქვენ – კორსიკელი ხართ, მე – მარსელელი, რატომ უნდა ვიჩხუბოთ, თითქმის თვისტომნი ვართ!
მარგო – მოკეტე! ჩეკების წიგნაკი ამოიღე! მე საზღვარგარეთ მივდივარ, ცხრა მთას იქით. რაც შეიძლება, შორს! უკვე გადაწყვეტილია.
ფრედი (შვებით ამოისუნთქებს. სიხარულით) – რაც შეიძლება, შორს? ბრწყინვალე აზრია! თავიდანვე ასე გეთქვათ! როგორც მეგობარი, მე გჩუქნით პირველი კლასის ბილეთს ცხრამთასიქითა ქვეყნის დედაქალაქში! სად არის?
მარგო – ბილეთს – თავისთავად. გმადლობ. და დამატებით?
ფრედი – რისი დამატებით? 

მარგო – ბილეთთან ერთად რამდენს მაძლევ?

ფრედი – რამდენ რას?

მარგო – მილიონს!

ფრედი – აჰ, ანუ ბილეთთან ერთად კიდევ მილიონები გჭირდებათ? გემო გაუგეთ? კარგი. გაძლევთ მილიონ... (განრისხებული მარგოს დანახვაზე დასძენს) ნახევარს... ორს... სამს! მაგრამ სამზე მეტს არა!
მარგო (ყვირის) – რაო? ასეთი ფეხის ქირით არხის ნაგლეჯსაც ვერ შევიძენ ვენეციაში! იქ ტროტუარები არ არის! სად უნდა გამოვიმუშავო ფული? მე ათასჯერ მეტი მჭირდება! ოცდაათი მილიონი! 
ფრედი (აღშფოთებისგან კინაღამ დაიხრჩობა) – ო-ო-ო-ა-ა! ოცდაათი მილიონი! თქვენ განდიდების მანია გაქვთ! ოცდაათი მილიონი ქეციანი ტყვიისთვის, 12 ცალი ას ოცი ფრანკი რომ ღირს! ეს უკვე მეტისმეტია! მეტსაც ვიტყვი – ეს გამოძალვაა! ასე რომ, ჭკუას გასწავლით: ერთ ფრანკსაც ვერ მიიღებთ! ერთ სანტიმსაც კი აღარ!
მარგო (ავისმომასწავებლად) – კარგი, შენ თვითონ მოინდომე! (კვლავ მიიჩქარის გასასვლელისკენ და კომისარ პოლიუს ეძახის.) 
ფრედი, ცხადია, მას გაედევნება, დაბრუნებას აიძულებს და სკამზე დასვამს.

ფრედი (განრისხებული) – კარგი. მაგრამ დამიკელით! მე ხომ ბითუმად ვიხდი ფულს!
 მარგო – მე გულკეთილი ვარ. ოცდახუთი და შევთანხმდით!
ფრედი (აღტაცებული) – ოცდახუთი ათასი ფრანკი?
მარგო (ყვირის) – მი-ლი-ო-ნი!
ფრედი – თქვენ რა, ალი-ბაბა ხომ არ გგონივართ? თუმცა, ოცდახუთი მილიონიც რომ მოგცეთ, რაც მე არ გამაჩნია, რა გარანტია მაქვს, რომ ერთი კვირის მერე არ გამომეცხადებით და ორმაგს არ მომთხოვთ?
მარგო (ხელს სწევს დასაფიცებლად) – პატიოსან სიტყვას გაძლევთ! კორსიკელის ნათქვამი კი...
ფრედი (ნერვიულობისგან ცახცახებს) – კარგი... მაგრამ საიდან მოვიტანო ოცდახუთი მილიონი?
 მარგო – და ცირკის შემოსავალი? თავგზას ნუ მიბნევ, ვითომდა სალარო ცარიელია!
ფრედი – თითქმის ცარიელია! ვალები გავისტუმრე. ცხოველები შევიძინე... ახალი გალიები შევუკვეთე...

 მარგო (მკაცრად) – მიმიფურთხებია! გავიხუმრეთ და კმარა! და კარგად დაიმახსოვრე, რასაც ახლა გეტყვი: ხვალამდე, საღამოს რვა საათამდე გაძლევ დროს. თუ ოცდახუთ მილიონს არ მომცემ, შეგიძლია დამიჯერო – უკან არ დავიხევ და პოლიციის პირველივე უბანში დავყაჭავ ყველაფერს! ვნახავთ მერე რანაირი პოპულარული იქნები ჩემი აღიარების შემდეგ! მაყურებელს არ უყვარს, როდესაც აბრიყვებენ! ასანთის ერთი გაკვრა და – მთელი შენი კარავი... (ინტონაციას იცვლის, რადგან ანაზდად შემოდის მამილო ჟიგო.) მესიე ფრედი, გთხოვთ, დამთანხმდეთ და ნახოთ, რას ვაკეთებ, პარად-ალეც შემიძლია, კანკანსაც ვცეკვავ და კუპლეტებსაც ვმღერი!
მამილო ჟიგოსკენ ზურგით მდგარი ფრედი გაოგნებულია ამ გარდასახვით, მით უმეტეს, რომ მარგო იწყებს სხეულის კლაკვნას და წაიმღერებს.
მამილო ჟიგო – დიდებულია!
ფრედი (მოულოდნელობისგან შეხტება) – ა, შენა ხარ? როგორ შემაშინე! მეც ვამბობ, რომ...
მამილო ჟიგო – ლამაზია!
ფრედი – მაგრამ ძვირფასი!

მარგო (მრავალმნიშვნელოვნად) – ხვალამდე, მესიე ფრედი. რვაზე... არ დაგავიწყდეთ! (მოულოდნელად ისევ დათაფლული ხმით განაგრძობს) ნახვამდის, მამილო ჟიგო! აღფრთოვანებული ვარ! რა მომხიბვლელი ბრძანდებით! (დარბაისლურად გადის, კარგად აღზრდილი ქალიშვილივით, თან კეკლუცად უგზავნის მამილო ჟიგოს ჰაეროვან კოცნას.)
მამილო ჟიგო (აღტაცებით) – კოცნა გამომიგზავნა! ვიცი, მათ როგორ მივუდგე! ო! თითებს ჩაიკვნეტ! ვიმედოვნებ, მიიღებ?
ფრედი (მრისხანედ) – არა!
მამილო ჟიგო – ჰოდა, ძალიანაც შეცდები! როგორ ჭიმავს ფეხს და....
 ფრედი – უფრო კი ფულს მძალავს და თავგზას მირევს!
მამილო ჟიგო – მეოცე საუკუნის დასაწყისის კაფე-შანტანების მოცეკვავესავით ჩავაცმევთ! აჰ, ასეთ ქალს ხშირად ვერ შევხვდები!
ფრედი – გმადლობ! ისღა მაკლია, ხშირად შევხვდე!

მამილო ჟიგო – ჩემი გემოვნებით კი – ბრწყინვალეა! (უნდა მარგოს გაჰყვეს, მაგრამ ფრედი აკავებს.)

ფრედი – მოიცა, რა დაგემართა? რას აცუნცრუკდი?

მამილო ჟიგო – მოკეტე, სულელო! იცი, ჩვენი წარმატება, ფული, რომელსაც მე და შენ ასე დიდხანს ველოდით და ახლა კი წვიმასავით მოდის, ჩვენი ცირკის დიდება... თავბრუს მახვევს! აჰ, ჩემო ძვირფასო, ცხოვრება მშვენიერი და საოცარია!
ფრედი (არ რეაგირებს მის წამოძახილებზე) – ჰო, საოცარია!.. რამდენი გვაქვს სალაროში ამჟამად?
მამილო ჟიგო (ამაყად) – შედეგები შევაჯამე.
 ფრედი – აბა, მაჩვენე. მაინტერესებს...
მამილო ჟიგო (გაკვირვებით) – შენ? როდიდან გაინტერესებს? ბუღალტერიაში არასოდეს ერეოდი!
ფრედი – დაწყებაა ძნელი, თორემ! აბა, რამდენია?

მამილო ჟიგო (უზარმაზარ რვეულს გადაშლის და ახსნას იწყებს) – ბოლო ორ კვირაში ჩავატარეთ ოცდაორი წარმოდგენა...
ფრედი – ჰო, ვიცი! საქმეზე გადადი: შედეგი! მე მაინტერესებს შედეგი! რამდენი მოგებაა სალაროში? ამოყაჭე!
მამილო ჟიგო – მოიცა, ნუ მიერეკები... ა... ა... აი: მოგება დღეისთვის არის ცამეტი მილიონი ძველი ფრანკი! 
ფრედი (გაოგნებით) – სულ ესაა?
მამილო ჟიგო – „სულ ესაა“! ამდენი არასდროს გვქონია! სხვათაშორის, ამას უნდა გამოვაკლოთ აქლემის ფასი, რომელიც ჯერ არ გადაგვიხდია, და მაიმუნები!.. თუმცა არა, სამნახევარი მილიონი მაიმუნებისთვის უკვე მოგეცი! ასე რომ ,მაიმუნების ფული გადახდილია!
ფრედი (იმედით) – დარწმუნებული ხარ?
მამილო ჟიგო – ხელწერილი ხომ დამიწერე!
ფრედი (შეშდება, თვალებს ზეცისკენ აღაპყრობს) – რა? ო, წმინდა ბლანდინა, კიდევ ერთხელ მიშველე!

კულისებიდან ევას და ნიკოლას სიცილი მოისმის.
მამილო ჟიგო – ნიკოლას გამო ვერ მოგისვენია? მართალი ხარ, ფრედი. მისნაირ ყმაწვილს არ შეეფერება ფულით გატენილ ამერიკელ ქალთან არშიყი! 
ფრედი (თავში რაღაც აზრი მოუვა და ანაზდად გარდაიქმნება) – ფულითო, ამბობ? ზუსტად! ფულით არის გატენილი! აი, ჩემი ხსნა! ორიოდე სიტყვა უნდა ვუთხრა ამ „გატენილს“!
მამილო ჟიგო (ფილოსოფიურად) – აჰ, ფული, სულ ფული... აი, რა ღუპავს ადამიანებს! რა ბედნიერებაა, რომ მე არასდროს მქონია ფული! (პიჯაკს იღებს და გადის.)

 ამ დროს ბრუნდებიან ევა და ნიკოლა.
ევა – გადასარევი ცხოველებია!

ნიკოლა – შენთან გამოსამშვიდობებლად მოვედით.
ფრედი – ცოტა ხანს კიდევ დარჩით ჩემთან! ისე იშვიათად გხედავთ!
ნიკოლა – მე მალუკას ბოკვერი ვნახე! ხელი ამილოკა.

ევა – ვგიჟდები ცირკის ცხოველებზე!

ფრედი (შეპარვით, გაუბედავად) – რა საყვარელი ქალიშვილია! აქ დაბრძანდით... ძვირფასო ევუნია, მინდა ის საუბარი გაგახსებოთ, რომელიც ჩვენს შორის შედგა სასამართლოში, იმ დღეს, როდესაც პირველად შევხვდით ერთმანეთს... იმ დღეს შემომთავაზეთ საკომისიო – ათი პროცენტი იმ ოთხას ორმოცდაათი მილიონიდან, ციდან რომ დაგეცათ! მე გითხარით: „არა“! მაგრამ დღეს ვამბობ: „დიახ“... რაღაც შეიცვალა! ნუ ღელავთ, ორმოცდახუთ მილიონს არ მოგთხოვთ... არა... ნაკლებს გთხოვთ: ოცდახუთი მომეცით და მორჩა!
ნიკოლა (საყვედურით) – ო, მამა!
ფრედი – ნუ აწყვეტინებ მამას!.. აბა, ევუნია, რას მიპასუხებთ? 

ევა – მე კი სიამოვნებით... 
ფრედი შვებით ამოისუნთქებს.

ევა – ... ამდენი ფული რომ მქონდეს...

ფრედი (შეშფოთებით) – როგორ? მემკვიდრეობა არ მიიღეთ?
ევა – კი... მაგრამ...
ფრედი – რა „მაგრამ“?
ევა – ყველაფერი ძალიან რთულია! ნიკოლა, გთხოვ, აუხსენი მამაშენს!
ფრედი – რა არის აქ ასახსნელი?
ნიკოლა – იცი, მამა, მემკვიდრეობის გაფორმება არც ისე ადვილია... ჯერ ერთი, ქაღალდების მთელი დასტა... მერე კიდევ 450 მილიონიდან მაშინვე უნდა გამოქვითო გადასახადი სახელმწიფოს სასარგებლოდ – ოთხმოცი პროცენტი. 
ფრედი (აღშფოთებით) – როგორ? სახელმწიფო ხელებს ითბობს ჩემს დანაშაულზე? ყაჩაღობაა! ოთხმოცი პროცენტი! და სახელმწიფო რა შუაშია? მან ხომ არ ესროლა  თქვენს მამიდას? არა! მაშინ რატომღა? არნახულია! მე ბოლოს ვუღებ ბებრუცუნას, სახელმწიფო კი ამისთვის სამას მილიონს იჯიბავს! და კიდევ თავხედობა ჰყოფნის, რომ გამასამართლოს! და ისევ მე დამემუქროს! აღმაშფოთებელია! წურბელასავით მომეწება! სისხლისმწოველი! თქვენი სახელმწიფო უფრო ძვირი მიჯდება, ვიდრე დაქირავებული მკვლელი! იცით, როგორ უნდა მოქცეულიყო თქვენი სახელმწიფო მას მერე, რაც ჩემი წყალობით სამასი მილიონი მიიღო?  პენსია უნდა დაენიშნა ჩემთვის მთელი სიცოცხლის განმავლობაში! მე კიდევ მოკრძალებულად ვითხოვ; საპატიო ლეგიონის ორდენიც მეკუთვნის.
ნიკოლა – ასე ნუ ყვირი, მამა! კანონი კანონია!
ფრედი – რა კარგია შენი კანონი?! ჩემს დეპუტატთან წავალ. თუმცა დეპუტატს მიუფურთხებია კანონისთვის... და სწორადაც იქცევა! (წყნარდება) კარგი. ეს ნიშნავს, რომ საყვირელიც არაფერია! რაც ნაკლები მონეტა რჩება ტომარაში, მით უარესი! რაც არ უნდა იყოს, ას მილიონზე მეტი ხომ გრჩებათ?...
ნიკოლა – საერთოდ, კი... რჩებოდა...
ფრედი – როგორ თუ „რჩებოდა“? ანუ აღარ დარჩა?
ნიკოლა – იცი რა, მამა, ამ თანხის ნაწილი უძრავ ქონებაშია, სურათებში, აქციებში... ყველაფერი უნდა გაიყიდოს, ამას კი დრო სჭირდება. 
ფრედი (სულ უფრო და უფრო ნერვიულობს, პირდაპირ ევას მიმართავს) – კი, მაგრამ ნაღდი ფული? ბანკში? რამდენი გაქვთ?
ევა – არ ვიცი! რამდენია, ძვირფასო?
ნიკოლა – შენ დაახლოებით ოცდათხუთმეტი მილიონი გაქვს. 
ფრედი (ბრდღვინავს) – ა-ა-ა! აი, საიდან უნდა დაგეწყოთ! თქვენი პირიდან ციფრები მარწუხებით უნდა ამოგგლიჯოთ! ოცდათხუთმეტი მილიონი! ბრავო!
ნიკოლა (აზუსტებს) – ამას უნდა გამოვაკლოთ თორმეტი პროცენტი გადამცვლელი ბიუროს სასარგებლოდ და რვა პროცენტი – ანგარიშსწორების პალატის სასარგებლოდ!
ფრედი (თავზე ხელს იტაცებს) – კიდევ? შეუძლებელია! სახელმწიფო – ბანდიტია გზატკეცილიდან! საფრანგეთში კი არა, ყაჩაღთა თავშესაფარში ვცხოვრობთ! მალე ფოსტაში წასვლის წინ საათის სახლში დატოვება მოგვიწევს!
ნიკოლა – რა თქმა უნდა, მამა, ცხადია! თანაც, ევამ შეიძინა სპორტული მანქანა, ბეწვის ორი ქურქი, კაბები: მას კარგად უნდა ეცვას, ბევრ ადგილას მიდის...
ევა – შენთან ერთად, darling!
ნიკოლა – … ჰო, რა თქმა უნდა, ჩემთან ერთად!

ფრედი (დაცინვით) – darling!

ნიკოლა (მორცხვად) – ამასთან, კვირაში ერთხელ სასტუმრო „კლარიჯის“ თანხა...

ფრედი (აფეთქდება, თვალთმაქცურად) – კმარა! რა უპასუხისმგებლობაა! როგორ შეიძლება ვინმეს აზრად მოუვიდეს ორი ქურქის ყიდვა გაზაფხულზე, როდესაც წინ ზაფხულია! და სპორტული მანქანა, როდესაც მცირელიტრაჟიან მანქანასაც ვერსად გააჩერებ! და გართობა, რესტორნები, – არ შემიძლია, არ გაგკიცხოთ! აღმაშფოთებელი უზნეობაა! ასე გლოვობთ, თქვე უბედურო? შენ კი, შე სულელო, თავხედობა გყოფნის და ხალხში ჩნდები, – დაგავიწყდა, რომ მამაშენი გაასამართლეს?! ღამის პარიზი არ არჩევს კლიენტურას! მაგრამ მე ყველაფერს მოვაწესრიგებ! ხვალვე გადმოხვალთ სასტუმროდან და ჩემს ავტობუსში დაბინავდებით! ერთ მაგიდაზე ვიკვებებით! ამიერიდან, ჩემო კარგო ევა, მე ვიქნები თქვენი ქონების მმართველი! ბოლოს და ბოლოს, თითქმის თქვენი მამამთილი ვარ! ახლავე დამიწერეთ მინდობილობა თქვენი ბანკისთვის...
ევა – არა...
ფრედი – როგორ? უარს ამბობთ?

ნიკოლა – იმის თქმა უნდა, რომ... ეს შეუძლებელია. მინდობილობა ფორმდება საელჩოს შუამდგომლობით...
ევა – და ფინანსთა სამინისტროსი. საერთაშორისო განყოფილება...
ფრედი (სასოწარკვეთით) – ესე იგი, ამ ფულს ვერ ჩავიგდებ ხელში? შეუძლებელია: მასზე ამდენს ლაპარაკობენ, ისინი კი არ ჩანს! მოჩვენებაა, რა! 
ფრედი მრისხანედ დაიღრიალებს და თავზე ხელს იტაცებს. ნიკოლა ხვდება, რომ მამამისი მძიმე მდგომარეობაშია და, რაკი სურს, ყველაფერში გაერკვეს, ევას გაშვებას გადაწყვეტს. 
ნიკოლა – ძვირფასო, წადი, ბაზრობაზე გაისეირნე, ძალიან საინტერესოა! მე კი ცოტა ხანს მამაჩემთან დავრჩები. (მეგობრულად დაუქნევს ხელს.)
ევა – კარგი, საყვარელო! მალე შეხვედრამდე, ძვირფასო მამამთილო! (და ფრედის ორივე ლოყაზე ჰკოცნის.)
ფრედი (უკმაყოფილოდ) – ფრანგული კოცნა!

ევა მხიარულად გადის. ნიკოლა კარგად ჩამოაფარებს წითელ ფარდას, რომელიც მათ ცირკის დანარჩენი ნაწილისგან ჰყოფს და მამას მიმართავს.
ნიკოლა – მამა, რაღაცას მიმალავ!
ფრედი – არა, არა, არაფერს...
ნიკოლა – კარგად გიცნობ! ისევ არა გაქვს ფული?
ფრედი – სამწუხაროდ!

ნიკოლა – კარგი შემოსავლის მიუხედავად?

ფრედი – აჰ, ნიკოლა, ყველაფერს გეტყვი. ხვალინდელი საღამოსთვის ოცდახუთი მილიონის შოვნა მჭირდება. არადა, შერცხვენა, სახელის გატეხა... ეროვნული კატასტროფა!
ნიკოლა (პანიკა მოიცავს) – ოცდახუთი მილიონი? ვის უნდა მისცე ამხელა თანხა?

ფრედი – ქალს! ბინძურ მეძავს!

ნიკოლა (თავზარდაცემულია) – ო, მამა! შენს ასაკში!
ფრედი (განრისხებულია) – ეს ის არ არის, რაც შენ გგონია! ბრიყვო! (დასვამს ნიკოლას.) მომისმინე, პატარა, თანმიმდევრულად გიამბობ. გახსოვს, რაზე ვსაუბრობდით იმ დღეს, როდესაც ბარონესა დე ბერგთან ვიყავი და მან კი ფული არ მასესხა?
  ნიკოლა თავის დაქნევით უდასტურებს.
ფრედი – და გახსოვს, უცებ რომ დაიყვირე: „მამა, შენ ის მოკალი! ბრავო! ეს დიდებაა!“ და ასე შემდეგ? გახსოვს?
ნიკოლა – კი.
ფრედი – ჰოდა, აი, როგორ მოვიქეცი: ასე ვთქვი! 

ნიკოლა – რა თქვი?

ფრედი – რომ მე მოვკალი.

ნიკოლა – ვინ?

ფრედი – ბარონესა.

ნიკოლა (დინჯად) – მამა, მშვენივრად ვიცი, რომ შენ მოკალი ბარონესა. ამას რატომ მიმეორებ?

ფრედი – არა! კარგად მომისმინე! მე ის არ მომიკლავს... უბრალოდ ასე ვთქვი!

ნიკოლა – რა?

ფრედი – მე არ მომიკლავს-მეთქი არავითარი ბარონესა! მაგრამ მას მერე, რაც შენ ყველაფერი ამიხსენი და ინსპექტორმა პოლიუმაც დამიდასტურა, რომ მისი მკვლელობა – ჩემი ხსნა და წარმატებაა... მაშინ მოვკალი! იმის თქმა მინდა, რომ თეორიულად მოვკალი! მე ვთქვი, რომ ის მოვკალი! მაგრამ მე ის არ მომიკლავს! მიმიხვდი? 
ნიკოლა (დაბნეულია) – მამა, შენ ცოტა უნდა დაისვენო.

ფრედი (აღგზნებულად) – ყურები გამოიწმინდე! მე არ მომიკლავს ბარონესა! შენ რა, ფრანგული ენა არ გესმის? ჰოდა, ასე: ამ ბოზმა, მე რომ მაშანტაჟებს, იცის, რომ მკვლელი არა ვარ და უბრალოდ, თავს ვიკატუნებ. და იმ მარტივი მიზეზით, რომ მკვლელი თვითონ არის! და თუ მას ოცდახუთ მილიონს არ მივცემ, სკანდალი ატყდება, და ყველა მიხვდება, რომ მე მოვიტყუე, ვითომ მკვლელი ვარ მხოლოდ იმიტომ, რომ  რეკლამა გამეკეთებინა! 
ნიკოლა – ა-ა-ა-ა!

ფრედი – როგორც იქნა! მიხვდი!
ნიკოლა (გონს ვერ მოდის) – შენ არ მოგიკლავს ბარონესა!
ფრედი (თითქმის მორცხვად) – სამწუხაროდ, არა! არ მომიკლავს... თუმცა, ნება მომეცი, დავძინო, რომ არც ისე მსიამოვნებდა მკვლელის თამაში!..

ნიკოლა (პირდაღებული) – შენ არ მოგიკლავს ბარონესა!

ფრედი – ... და როდესაც დავინახე, რომ ჩემს ახლობლებს ძალიან არ გაკვირვებიათ, აი, მაშინ მართლა მეწყინა! რას იზამ! ღმერთმა შეუნდოს! მამა აბრამის ბატკანი ვარ!
ნიკოლა – შენ არ მოგიკლავს ბარონესა!

ფრედი – არა! და ეს ტყუილი რომ არ გამომჟღავნდეს, ოცდახუთი მილიონი მჭირდება!
ნიკოლა (კვლავ იმეორებს თვალებდაჭყეტილი) – შენ არ მოგიკლავს ბარონესა!
ფრედი (ბრაზობს) – გეყოფა, რა, ნუღარ იმეორებ ერთსა და იგივეს! თორემ შემდეგი გვამი შენ იქნები! 
ნიკოლა (გულწრფელად) – ო, მამა, მამა... როგორ გამაწბილე!
ფრედი – გმადლობ! ეს რანაირი ახალგაზრდები წამოვიდნენ! ასე რომ... კარგად დაიმახსოვრე: ჯერ ერთი, მე (შვილს აჯავრებს) „არ მოგიკლავს ბარონესა!“.. მეორეც, ოცდახუთ მილიონს თუ არ ვიშოვი, დავიღუპები!
ნიკოლა (როგორც იქნა, ვითარებას შეაფასებს) – ღმერთო ჩემო! და ვინ არის ის ქალი?
 ფრედი – საშინელი ქალია! ახლახანს შეხვდი!
ნიკოლა – ა! ის არის? ის გთხოვს ოცდახუთ მილიონს იმისთვის, რომ ენას კბილი დააჭიროს?
ფრედი – ჰო. 
ნიკოლა – შენ კი არა გაქვს ამდენი ფული?
ფრედი – არა.
ნიკოლა – ის კი გემუქრება, რომ პოლიციაში წავს?

ფრედი – ჰო.
ნიკოლა – მას რა, არ ეშინია, რომ დააპატიმრებენ?

ფრედი – არ ეშინია. კორსიკელია.
ნიკოლა (დიდხანს დგას გაშტერებული) – მაშინ, მამა, ერთადერთი გზა გრჩება.

ფრედი – რომელი?
ნიკოლა – სამყაროსავით ძველი. შანტაჟის დასრულების ერთადერთი საშუალება შანტაჟისტის მოცილებაა. 
ფრედი (ხმა ჩაუვარდება) – შენ გინდა... რომ მე ის... მოვკლა? ხვდები მაინც... რას მირჩევ?
ნიკოლა – სამწუხაროდ! ხომ ხედავ, რომ მკვლელობის გარდა სხვა გამოსავალი არ არის!

ფრედი (ცოტა ხანს დაფიქრდება) – არსებითად, ლოგიკურად თუ ვიმსჯელებთ, ვითარება ასეთია: მე ბარონესა არ მომიკლავს, მაგრამ გამასამართლეს! ეს ნიშნავს, რომ, როგორ ვთქვა... მართლმსაჯულების მიხედვით... მე უფლება მაქვს, ერთი ადამიანი მოვკლა... მე, თუ შეიძლება ასე ითქვას, კრედიტით გამამართლეს! კარგი! უნდა შევეჩვიო ამ აზრს... მე მას მოვკლავ! უფ, ძლივს გამოვთქვი! ასე. ერთი უმნიშვნელო წვრილმანი რჩება! როგორ მოვკლა?
ნიკოლა (ხელებს გაშლის) – აბა, ეს...
ფრედი – ძალიან თავაზიანად მეხმარები რჩევებით! კარგი იქნება, მათ მოხმარების წესებიც რომ მოაყოლო! მითხარი, როგორ მოვიქცე, შენი წიგნები გადაქექე, რომის სამართალი...
ნიკოლა – და... მე რა ვიცი... სიტყვაზე გამომიჭირე! (შუბლზე მიირტყამს ხელს) მოვიფიქრე! ეს ერთხელ ფილმში ვნახე!

ფრედი – მაინც რა იშვიათად დავდივართ კინოში! ის ძალიან გვანვითარებს! გისმენ.
ნიკოლა (განუმარტავს) – ერთმა ტიპმა საყვარლის თავიდან მოსაშორებლად მისი მოკვლა გადაწყვიტა. ამისთვის ყავაში თაგვის წამალი ჩაუყარა. ძალიან მოსახერხებელია, შხამი მხოლოდ სამი საათის მერე მოქმედებს.
ფრედი (აღტაცებით) – აი, ხედავ, ცოტა ტვინს თუ გაანძრევ, მოიფიქრებ! ბრავო! 
ნიკოლა – მაგრამ ფილმში საყვარელმა რაღაც იეჭვა!
ფრედი – მართალი ხარ, ისეთი ვირეშმაკაა, შეიძლება, რაღაც იეჭვოს! იმხელა თანხა მოითხოვა, რომ! და თანაც, არ დაგავიწყდეს, რომ ერთი ქალი უკვე მოვკალი! 
 ნიკოლა – რას ბოდავ, მამა: ყველას ჰგონია, რომ მოკალი! მაგრამ მან ხომ სიმართლე იცის! 

ფრედი – მართალია, რაც მეტს ვიტყუები, მით მეტად ვიბნევი! დამნაშავეთათვის მე ტარტარენ ტარასკონელი ვარ! 

ნიკოლა (განაგრძობს თხრობას) – ასე რომ, ფილმში იმ ქალის ეჭვების გასაფანტად, დამნაშავემ გამოსავალი მოძებნა: დარიშხანი ყავაში არ ჩაუყარა! ამგვარად, თვითონაც შეეძლო ყავის დალევა!
ფრედი – აა, მივხვდი... საშაქრეში უნდა ჩაყაროს!
ნიკოლა – არა! თუ შაქარს არ ჩაიყრის, ესეც საეჭვო იქნება!
ფრედი – მაშინ რძეში?
ნიკოლა (სიხარულით) – არც იქ! ა! ა? ე? ე? (იცინის)

ფრედი (ნერვიულობს) – გეყოფა, რა ჩემს ნერვებზე თამაში! რა არის ეს საბავშვო გამოცანები? არც ყავაში, არც შაქარში და არც რძეში? აბა, სადღა ჩავყარო ეს შენი შხამი?

ნიკოლა (ეფექტით ტკბება) – დარიშხანი... უნდა ჩაყარო... ფინჯანში... ცარიელში! ჰო, ცარიელში!

ფრედი – ცარიელში?

ნიკოლა – ჰო! ცარიელში! დარიშხანი თეთრი ფხვნილია, თითქმის უფერო. სუფთა ფინჯანში ვერც შეამჩნევ. დაეჭვებული ადამიანი იმას აქცევს ყურადღებას, თუ რითი უმასპინძლდებიან... და არა იმას, თუ რაში ასხამენ!
ფრედი  (აღტაცებულია) – გენიალურია!.. ეს ფილმი დიდი ხნის წინ ნახე?
ნიკოლა – რატომ მეკითხები?

ფრედი – იქნებ ამ ქალმაც ნახა გუშინ საღამოს!

ნიკოლა (მოულოდნელად დაიმორცხვებს) – დაწყნარდი! აღარ აგიბნევ თავგზას. ეს საშუალება ფილმში არ მინახავს... მრცხვენია ამის აღიარება, მაგრამ მე თვითონ მოვიფიქრე!
ფრედი (აღტაცებით) – ო! შენ მოიფიქრე! ბრწყინვალეა, ბიჭუნა! და ნუ გრცხვენია, რომ ფიქრობ, მოხუც მამას რითი დაეხმარო! (ჩაიხუტებს)
ნიკოლა – მამა, მე ძალიან ბევრად ვარ დავალებული შენგან! შენ მიშვილე... და მთელი ცხოვრება მე და ცირკს შემოგვწირე! ჩემი რიგიც დადგა, რამე გავაკეთო შემთვის! მამა, მე წავალ აფთიაქში, შხამს ვიყიდი. და ბარემ გაჩუქებ ყავის სერვიზს, სულ თეთრს, ყავადანით...  ყავასაც მოგიმზადებ და ლანგრით მოგართმევ!
ფრედი (შვილს მაგრად ჩაიხუტებს) – ოღონდ ჩვენს შორის დარჩეს, ნიკოლა! მკვლელობა – ეს... ოჯახის საქმეა!
სცება ბნელდება.

ცირკის მუსიკა გაისმის.

მეოთხე მოქმედება
იგივე დეკორაცია. 

მეორე დღეს, საღამოს 8 საათზე, წარმოდგენის დაწყებამდე რამდენიმე წუთით ადრე. ყველა მსახიობი ჩაცმულია გამოსვლისთვის. 

მამილო ჟიგო შემოდის წარწერით „ყველა ბილეთი გაყიდულია“. 

მამილო ჟიგო (ლულუს) – წადი, ეს ჩამოკიდე, რომ სალაროსთან რიგში მდგომი ხალხი დაიშალოს.
ლულუ – როცა რამეა გასაკეთებელი, სულ მე მეუბნებით! (გაბრაზებული სახით გადის, მამილო ჟიგო კი ყველას მანეჟზე გასასვლელად უბიძგებს.)
  მამილო ჟიგო – პარად-ალე, უსაქმურებო! პარად-ალე! გეფიცებით, არავის უნდა მუშაობა!
დაფდაფების ხმა მოისმის. მსახიობები გადიან, მათ მამილო ჟიგოც მიჰყვება. კარებში ნიკოლას შეეჯახება. ახალგაზრდა კაცს აცვია ღია ფერის ლაბადა, იღლიის ქვეშ რამდენიმე პაკეტი ამოუჩრია.
მამილო ჟიგო – ნიკოლა! შენ! ამ დროს! პარად-ალე მოგენატრა?
ნიკოლა – არა, არა... (ჰკოცნის მამილო ჟიგოს) აქ ერთი ქალი უნდა მოვიდეს, ჟღალთმიანი... შემოუშვი... საქმე აქვს...
მამილო ჟიგო (ეხუმრება) – არამზადა! შენები აღარ გყოფნის?!
ნიკოლა (აღშფოთებით) – სწორედ ასეა!
მამილო ჟიგო სიცილით გადის. ნიკოლა მაშინვე ჩამოაფარებს წითელ ფარდას და პაკეტების გახნას იწყებს, ამოიღებს ლანგარს, ყავადანს, საშაქრეს და კოლოფს ყავის ფიჯნებითა და ლამბაქებით. ყავადანში ხსნად ყავას ყრის, ადუღებულ წყალს ასხამს ელექტროჩაიდნიდან, რომელიც საგრიმიორო მაგიდაზე დგას; ლანგარზე ორ ფინჯანს, ორ ლამბაქს, საშაქრეს და ყავადანს დგამს და მერე ყველაფერს წაიღებს პატარა მაგიდაზე, რომელსაც ორ სკამს მიუდგამს. შემდეგ დარჩენილ პაკეტს ხსნის და დარიშხანის კოლოფს იღებს, ხსნის მას და ყრის. გარშემო მიმოიხედავს, გადაწყვეტს, რომ ყველაფერი წესრიგშია და თანამზრახველის სახით სატვირთოს კარზე აკაკუნებს. 
ნიკოლა (ჩურჩულით) – მამა! მამა!.. შეგიძლია, გამოხვიდე!
ფრედი შემოდის. მას აცვია კლოუნი ავგუსტის ელეგანტური, ღია ფერის კუბოკრული კოსტუმი. 
ფრედი – აბა?
ნიკოლა მეფური ჟესტით მიუთითებს გაშლილ მაგიდაზე. 
ფრედი – ო, უკვე ყველაფერი მზადაა! რა კარგად მოაგვარე ყველაფერი! ჩემო საყვარელო ნიკოლა! მეც მზად ვარ. როგორც კი ყავას დავლევთ, ის სახლში წავა სიცოცხლესთან გამოსამშვიდობებლად, მე კი მანეჟზე – მაყურებლების გასართობად. (მაგიდასთან მიდის და ამოწმებს, ყველაფერი წესრიგშია თუ არა.) მშვენიერია! თეთრი ფაიფური – რა ლამაზია! რამდენი დაგიჯდა? და ეს რა კოლოფია? (ანაზდად შეამჩნევს მასზე დახატულ თავის ქალას და ძვლებს, და შიშისგან სუნთქვა შეეკვრება.) ჰო, რა თქმა უნდა, ეს მთავარია! დარიშხანი! 
ნიკოლა – ჰოდა, ასე. მას ამ მაგიდასთან სვამ. შესაბამისად, ამ ფინჯანში იქნება! მიყურე! (შხამის მოთეთრო ფხვნილს ყრის მითითებულ ფინჯანში და მამას აჩვენებს.)
 ფრედი (აღტაცებით) – ო-ო-ო! საოცარია! შეუმჩნეველია! ყოველ შემთხვევაში, შეიძლება, მტვერი გეგონოს!

ნიკოლა საწამლავიან ფინჯანს მაგიდაზე დგამს.
ფრედი (შეშფოთებით) – იცი, რა აზრი მომივიდა? ის არამზადა აქ დაჯდომის ნაცვლად რომ დაჯდეს... აქ?! (მოპირდაპირედ მდგარ სკამზე მიუთითებს) მაშინ რაღა ვქნა?
  ნიკოლა (ეშმაკურად) – მაშინ, მამიკო, ლანგარს შეატრიალებ (აბრუნებს) აი, ასე, და ყველაფერი თავის ადგილზე იქნება!

ფრედი – ე-ე-ე! ფრთხილად! და ამ იდიოტურმა ლანგარმა ოთხნახევარი ბრუნი რომ გააკეთოს? (და მართლაც, ფრედი ისე ენერგიულად უბიძგებს, ლანგარი ბზრიალასავით დატრიალდება.) რა მეშველება? რუსულ „რულეტკას“ არ ვთამაშობ... გამანებეთ თავი!
ნიკოლა – მამა, მაშინ დანიშნე შენი ფინჯანი!

ფრედი – მართალია! (საგრიმიორო მაგიდასთან მიდის, იღებს პომადას და ჯვარს ხაზავს უვნებელ ფინჯანზე, რომელზეც ვაჟიშვილი მუთითებს.)
ამ დროს მამილო ჟიგო თავს შემოყოფს ფარდაში და ყვირის.
მამილო ჟიგო – ეი! სტუმრები მოგივიდნენ. (და ქრება)

 ფრედი – უკვე? ფეხები მეკვეთება. ნიკოლა, გემუდარები, ჩემთან დარჩი!

ნიკოლა – კარგი, მამა.

ფრედი ფარდას მიუახლოვდება და ავისმომასწავებელი სახით მომლოდინე პოზაში დადგება.

ნიკოლა – გაიღიმე, მამა, გაიღიმე!
ფრედი თავს ძალას ატანს და პირს ყურებამდე გაწელავს, რაც შემოსული კომისარი პოლიუს უსაზღვრო გაკვირვებას იწვევს.

ფრედი – ე-ე-ე! თქვენ ხართ!..

პოლიუ (მშვენივრად გამოიყურება და მხნე განწყობაზეა) – დიახ! ეს – მე ვარ! ძვირფასო ფრედი, როგორ ბრძანდებით?
ბუისი (თავს შემოყოფს) – ჩემთვის შეიძლება შემოსვლა?

ადვოკატი ანტონი (ისიც თავს შემოყოფს) – და ჩემთვის?

პოლიუ – დღეს ჩვენ ყველანი მოვედით თქვენს წარმოდგენაზე.

ფრედი (მოულოდნელობისგან გონს ვერ მოდის) – როგორ მასიამოვნეთ!
ერთმანეთს ხელს ართმევენ. ნიკოლა სწრაფად მალავს ზურგსუკან დარიშხანის კოლოფს.

 პოლიუ (მოულოდნელად) – ო, ყავა! ჩემი სისუსტეა! ერთ ფინჯანს თუ შემომთავაზებთ, უარს არ გეტყვით!
ფრედი და ნიკოლა შეშფოთებულნი გადახედავენ ერთმანეთს.
ფრედი (ძალისხმევით) – გთხოვთ... ნიკოლა, ბატონ კომისარს დაუსხი... ჯვრიან ფინჯანში!
ნიკოლა იღებს უსაფრთხო ფინჯანს და პოლიუს გადასცემს. მაგრამ ამ დროს ბუისი დასტაცებს ხელს საწამლავიან ფინჯანს.
ბუისი – მგონი, მეც მაქვს ერთი პატარა ფინჯნის დალევის უფლება!

ფრედი (ხვდება, რაც ხდება) – ა-ა-ა! ახლავე დადგით ფინჯანი თავის ადგილას! ეს სხვისი ფინჯანია! ნიკოლა, გთხოვ სხვა, სუფთა ფინჯნები გამოიღე! 

ნიკოლა კოლოფიდან ორ ახალ ფინჯანს იღებს ბუისისა და ანტონისთვის. ფრედი ყავას უსხამს სამივე მამაკაცს და უნებლიედ ჩამოასხამს საწამლავიან ფინჯანშიც, რომლის დალევასაც თვითონ აპირებს. ნიკოლას ყვირილი შეაჩერებს მას, და იგი შეშინებულ დგამს ფინჯანს მაგიდაზე. 

ბუისი (ფრედის) – და თქვენ არ დალევთ ჩვენთან ერთად?

ფრედი – არა, იცით, ნერვები... ჩემთვის მავნებელია...
საფრთხის აცილების მერე ფრედი და ნიკოლა შევებით ამოისუნთქავენ „უუფ!“. 
ფრედი (თავაზიანად) – ადრევე რომ გაგეფრთხილებინეთ, უფასოდ მოგიწვევდით. იმდენი სასიამოვნო საათი გავატარეთ ერთად!

ადვოკატი ანტონი – ხომ ხვდებით, ბოლო წუთში გადავწყვიტეთ.
პოლიუ – ბატონ ბუისს არ უნდოდა წამოსვლა... ის გლოვობს!
ფრედი (ღრმად ჩაისუნთქავს) – გლოვობს? რას გლოვობს?

ბუისი (თვალებს ხრის) – უბედურება დამემართა... ძვირფასი მეუღლე გარდამეცვალა!
ფრედი (ბუისს ჰალსტუხში სტაცებს ხელს და შეძრწუნებული ყვირის) – ეს თქვენ ჩაიდინეთ?
ბუისი (ნდობით) – არა, არა! რა წარმოიდგინეთ? თავისი ნათესავის ქორწილში წავიდა ბელგიაში. იქ კარგად კვებავდნენ, კვებავდნენ... და დესერტის დროს – ბუმ! – და მორჩა!
ფრედი (დამშვიდდება) – აი, თურმე რა მოხდა! გილოცავთ... ჰმ... უფრო სწორად, მინდოდა მეთქვა... ძვირფასო ბატონო, გითანაგრძნობთ!
საუბრის დროს მამილო ჟიგო შემოდის შეუმჩნევლად, საწამლავიან ფინჯანს აიღებს და ყავის მოსმას დააპირებს. პირთან რომ მიიტანს, ფრედი დაინახავს... მას მივარდება და ფინჯანი დაბლა ეცემა.

მამილო ჟიგო – ო! ჩემი ყავა!
ფრედი – შენ... შენთვის... შენთვის არ შეიძლება ამის დალევა! ექიმმა აგიკრძალა ყავა! შენთვის მავნებელია, იმიტომ, რომ... (ამბობს, რამე რომ თქვას) შეიძლება დაგემართოს... შუა ყურის ანთება!
მამილო ჟიგო (შეცბუნებული და გულაჩუყებული) – რა მზრუნველი ხარ, გენაცვალე! ღმერთი შეგეწიოს შენი სიკეთისთვის! 
  ფრედი – ნეტა შემეწიოს!

ჟღერს მუსიკა, რომელიც წარმოდგენის დასაწყისს იუწყება. 

მამილო ჟიგო – იწყება! სწრაფად! მანეჟით გაგიყვანთ... მომყევით!
პოლიუ – კიდევ შევხვდებით, ჩვენო დიდებულო მეგობარო!
ადვოკატი ანტონი – და გმადლობთ ყავისთვის!
ბუისი – წარმოდგენის მერე შემოვალთ მოსალოცად!..
მამილო ჟიგოს გაჰყავს პოლიუ, ადვოკატი ანტონი და ბუისი. 
ნიკოლა – სწრაფად, მამა, ახლა მოვა!
ფრედი – ფინჯნები! რა არეულობაა! ცირკი კი არა, კაფეტერიაა!
ნიკოლა  – სადარაჯოზე იდექი!
ფრედი მიდის წითელ ფარდასთან. წარმოდგენა დაიწყო. პარად-ალეს მუსიკა ისმის. ნიკოლა აგროვებს ჭუჭყიან ფინჯნებს, მათ ძველ კალათაში აწყობს და წეღან მოტანილი კოლოფიდან ახალ ფინჯნებს იღებს და, როგორც პირველად, პატარა მაგიდაზე აწყობს. იღებს კოლოფს შხამით და აპირებს მის ჩაყრას.
ფრედი – მოიცადე! ჩემს ფინჯანს დავნიშნავ! (კვლავ მიირბენს საგრიმიორო მაგიდასთან, პომადას იღებს და ფინჯანზე ჯვარს ხაზავს.) გმადლობ, ნიკოლა! ახლა კი გაშპი აქედან. ჩემს ბედისწერას პირისპირ შევხვდები. მომეცი ეს კოლოფი! მაკოცე!

ერთმანეთს გადაკოცნიან. ფრედი მიდის მაგიდასთან და როგორც კი შხამიან კოლოფს თავისი მსხვეპლის ფინჯნის თავზე ხრის, უცებ... მარგო, რომელიც რამდენიმე წამის წინ ჩუმად შემოსულა ოთახში, აყვირდება.
მარგო (მოურიდებლად) – სასმელიც დავასხათ! 
მოულოდნელობისგან ფრედი პანიკაში ვარდება და შხამს სადაც მოხვდება, იქ ყრის... და ფინჯანს აცდება! რაკი არ იცის, პომადას რა უყოს, შუბლზე ჯვარს იხაზავს. შხამიან კოლოფს კლოუნის შარვლის უზარმაზარ ჯიბეში იტენის.
ფრედი – თქვენა ხართ! როგორ შემაშინეთ! კინაღამ გული გამისკდა!

მარგო – ყავას სვამთ? კარგია.
 ფრედი (სუნთქვაშეკრული) – ხომ არ გინდათ... თქვენც... ფინჯანი ყავა... ჩემთან ერთად?
მარგო – რატომაც არა?
ფრედი – დაბრძანდით!
მარგო ჯდება მისთვის განკუთვნილ ადგილას და ფრედის გაუწოდებს ფინჯანს, რომელშიც, როგორც ვიცით, შხამი ვერ მოხვდა. ფრედი გულის სიღრმეში განრისხებულია, რადგან ისე გამოდის, რომ „ამაოდ“ უსხამს ყავას. თუმცა, ნებისმიერ წუთს რომ მზად იყოს, შხამიან კოლოფს ჯიბიდან იღებს და ზურგსუკან მალავს. მარგო ერთ ყლუპს შესვამს და წამოიყვირებს.

მარგო – ო-ო-ო! რა ცხელია! ენა დავიწვი! (პირს ხელით იფარავს, დგება და ცხვირსახოცის ამოსაღებად მიდის თავის ხელჩანთასთან, რომელიც დიდ დოლზე დევს.)
იმ ორიოდე წამში, სანამ მარგო მისკენ ზურგით იდგა, ფრედი ელვისებურად გაიწვდის ხელს და მის ფინჯანში შხამს ყრის. ძლივს ასწრებს გამარჯვებული იერით წელში გასწორებას, რომ მარგო ბრუნდება მაგიდასთან და დაბნეულობისგან სხვა სკამზე ჯდება, უსაფრთხო ფინჯანთან. ფრედი შეძრწუნებულია.
მარგო – ა, ჯანდაბა, სხვაგან დავჯექი! სად არის ჩემი ფინჯანი?
ფრედი (მკაცრად და დინჯად) – დამშვიდდით! აი, თქვენი ფინჯანი! (ლანგარს შემოატრიალებს, და მარგოს წინ მოწამლულ ყავას დგამს.)
მარგო – მიყვარს ყავა!

მარგო – ძალიანაც კარგი! 

მარგო – მერე ვიმკითხაოთ ნალექზე, თუ რა მელოდება მომავალში!
ფრედი – მომავალში? ჩემთვის ისედაც ცხადია.
მარგო იღებს ჯინჯანს, მაგრამ არ სვამს.
მარგო – ვიმედოვნებ, ტყუილუბრალოდ არ მოვსულვარ?
ფრედი (სხვა აზრს დებს თავის ნათქვამში) – სულაც არა. 
მარგო – თუ სწორად ვხვდები, თავს იძვრენ?
ფრედი – იმაზე უკეთესად, ვიდრე გგონიათ!

მარგო – გამოსავალი მოძებნე?

ფრედი – იმედი მაქვს... და ისეთი, რომ საიდუმლოდ შემიძლია გითხრათ: გონზე ვერ მოვხალთ!

მარგო – თუ ასეა, მით უკეთესი! ეი, შაქარი მომაწოდე.
  ფრედი – გემრიელად მიირთვით!

იგი მარგოს შაქრის ფხვნილს აწვდის. ისიც თავის ფინჯანში ჩაიყრის და უკვე დალევას აპირებს, რომ ფრედის დაეჭვებით შეხედავს.

ფრედი (ამაღლბულად) – ო-ო-ო, უღირსი ეჭვები! და როგორ არ გრცხვენიათ, ასე რომ ფიქრობთ? კარგი, დავლევ ყავას თქვენთან ერთად! თანაც შაქრით! და გეფიცებით, რომ ყავა და შაქარი უვნებელია! დაგიმტკიცოთ? (იღებს ფინჯანს, შაქარს იყრის, შემდეგ თეატრალური ჟესტით მიაქვს პირთან და ერთ ყლუპად გადაყლაპავს.) ესეც ასე! 

(თვითონვეა აღტაცებული მოხდენილი ეფექტით.)
მარგო (იგრძნობა, რომ შერცხვა) – მაპატიე... ნერვებაშლილი ვარ! რა ცხოვრება მაქვს!
ფრედი – მადამ, მე რა, დამნაშავე ვარ?
მარგო – მადმუაზელ!.. 
ფრედი – თქვენს შეხედვაზე ამას ვერ იტყვი!

მარგო (ნაღვლიანად) – სამწუხაროდ, მადმუაზელი ვარ! წარმოიდგინეთ, არ შემხვედრია ადამიანი, რომელიც ჩემს სულს გაუგებდა! მე კი ისე ძლიერ მიყვარს სახლის საქმეები! სუფთა ვარ, ფულს არ ვფლანგავ, და მერე როგორი კულინარი ვარ – საუნჯე ვარ! 
ფრედი – საუნჯე, რომელიც ოცდახუთი მილიონი ღირს. რა გემრიელი ლუკმაა!
მარგო (კეკლუცად) – კარგი ერთი!
ფრედი (მოუთმელად) – რაღას უცდით, დალიეთ ყავა!..

მარგო – გმადლობ... (დალევას აპირებს და ჩერდება) თუმცა ახლა ისე ვნერვიულობ, რომ ჯობს, არ დავლიო... სიცოცხლეში ერთხელ მაინც გონივრულად მოვიქცევი! თავს შევიკავებ! (ფინჯანს დადგამს, ფრედი გაოგნებული უმზერს.)
ფრედი – რას ამბობთ! დალიეთ! ეს ყავა კოფეინის გარეშეა! ლიმონათივით! მინერალურ წყალზე მეტად არ გავნებთ!

მარგო – ჰო... მაგრამ ყავას კოფეინის გარეშე უსიამოვნო გემო დაჰკრავს.
ფრედი – რა შუაშია აქ „გემო“? ის „შედეგზე“ არ ახდენს გავლენას... ანუ, იმის თქმა მინდა, რომ... ისიც გემრიელია! დალიეთ! (ფინჯანს მარგოს უდებს ხელში.)
მარგო – ფული შენ გაქვს?
ფრედი – კი! გადავახურდავე! ყველაფერი აქა მაქვს, სეიფში! აი, დალიეთ ყავა... და გამოვიღებ!
მარგო – ალბათ, როგორ გძულვარ!
ფრედი – არა, არა. დალიეთ ყავა – და სანერვიულოც აღარაფერი გექნებათ.

მარგო – იძულებული ვარ, ვიბრძოლო! ამ ფულით პატარა სახლს შევიძენ სოფელში! ქათმებს და კურდღლებს მოვაშენებ!

ფრედი – ო! ასეთი ლამაზი ქალი! (ექიდნურად) ასე ხომ თავს დაიმარხავთ!

მარგო – იქნებ, კარგი მამაკაცი ვიპოვო... არ შემიძლია სიყვარულის გარეშე ცხოვრება...
ფრედი – დალიეთ თქვენი ყავა, თორემ გაცივდება!

მარგო – ზოგჯერ ისეთი სევდა შემომაწვება! ასეთ სიცოცხლეს სიკვდილი მირჩევნია!

ფრედი (ეთანხმება) – ჰო, და მერე რაღას ელოდებით? რატომ არ კვდებით? დალიეთ ყავა, ძვირფასო!

მარგო – თუ დავფიქრდებით, არსებითად, ბარონესა დე ბერგს გაუმართლა! ერთი გასროლა – ბახ! – და მორჩა. კარგი სიკვდილია... მიზანში ვახვედრებ!
ფრედი (მრისხანედ და მოუთმენლად) – ეს ყველაფერი წარსულშია! დალიეთ! დალიეთ! ერთ ყლუპად!
მარგო – ასეც მოუხდება ბებრუხანას! ბახ! შიგ გულში!
ფრედი (პირს დააღებს, რადგან ჰგონია, რომ კარგად ვერ გაიგო) – რა თქვით?
მარგო – მე?
ფრედი – ჰო, ეს-ესაა მითხარით, რომ... ბარონესა... ბახ! – შიგ გულში?
მარგო – ჰო... მერე რა? ზუსტად ასე! შიგ გულში! ბახ! მიზანს არ ავაცდინე!
ფრედი ჰომერული სიცილით ახარხარდება, ხელებს გვერდებზე იტყაპუნებს.

ფრედი – ხა-ხა-ხა-ხა! ამას არაფრით არ მოველოდი! კარგია, რომ სახურავი არ არის, თორემ თავზე ჩამომენგრეოდა!
მარგო – ასეთმა რამ ამოხეთქა, შე ოტროველა?
ფრედი – ოჰ, შენ თვითონ ხარ მასეთი! ბარონესა დე ბერგი მოკლულია რევოლვერიდან გასროლით... მაგრამ გულში კი არა – ბახ! – არამედ თვალებს შუა!
მარგო შეშდება, სუნთქვაშეკრულია, ხვდება, რომ თავი გასცა.
ფრედი – უსინდისოდ მატყუებდით! თქვენ არა ხართ ბარონესას მკვლელი! გამოგიჭირეთ! ნიღაბი ჩამოგგლიჯეთ! ეჭვობდით, რომ დამნაშავე არ ვიყავი და... კი, მაგრამ, როგორ შეძელით ამის გაგება? ყველას ხომ დამნაშავედ მივაჩნივარ!
მარგო – ძალიან მარტივად: ბარონესასთან შენი გამოსვლის მერე შევედი. ცოცხალი იყო. ერთმანეთს შევეჭიდეთ და თვალი ჩავულურჯე, მეც გამოვედი... ჩვენ ორივე – საბრალო უდანაშაულოები ვართ, მაგრამ მინდოდა, მესარგებლა...
ფრედი – ახლა კი ხართ იმის ღირსი, რომ ვეფხვებთან ჩაგაგდოთ გალიაში!

მარგო (შეძრწუნებით) – ო-ო-ო-ო! არა! მაპატიეთ, მესიე ფრედი! გემუდარებით!

მარგო – ახლა „თქვენობით“ მომმართავთ? ეს უკვე მეტისმეტია! რა ხდება?

ფრედი – თავი ბანდიტად მოგაჩვენეთ, რომ შემეშინებინეთ!

მარგო – და სინამდვილეში რა გქვიათ?
მარგო – მარგარიტა რუმანიაკი...
ფრედი (ხელებს ზეცისკენ აღაპყრობს) – რუმანიაკი!... და ცხოვრებაში რითი ხართ დაკავებული, შანტაჟისგან თავისუფალ დროს?
მარგო – მე მდივანი-მემანქანე ვარ... უმუშევარი!
ფრედი (მოულოდნელად ხვდება) – რუმანიაკი?... ანუ კორსიკელი არ ხართ?

მარგო – არა... საფრანგეთის ცენტრალური დაბლობიდან ვარ! (ტირის)
ფრედი (აღშფოთებითა და დაცინვით) – კორსიკელებიც კი ყალბები გახდნენ!

მარგო (ქვითინებს) – მესიე ფრედი! არ მიჩივლოთ პოლიციაში! შემიბრალეთ! იფიქრეთ ჩემს საბრალო დედაზე... მას მარტო ერთი ძეხვის მაღაზია გააჩნია... ბურბულში!

ფრედი (ხელებს ზეცისკენ აღაპყრობს) – ძეხვი... ბურბულში! და ამისი მეშინოდა! 

აცრემლებული მარგო სახით მაგიდაზე ეცემა. შემოდის ნიკოლა, გაუხარდება მარგოს დანახვა, რომელიც გარდაცვლილი ჰგონია, მაგრამ შეშფოთებული ეკითხება.
ნიკოლა – მორჩა, მამა? უკვე? მკვდარია?

ფრედი (მარგოს თავს თმით ასწევს) – არა! მეისრის შეცდომა! ოდნავი შეშინებით დასრულდა! წარმოგიდგენ მარგარიტა რუმანიაკს ბურბულიდან!

ნიკოლა – ანუ შანტაჟი არ არის?

ფრედი – შანტაჟი კი არა... ძეხვი!
მარგო – მაპატიეთ! მაპატიეთ! გამიშვით...
ნიკოლა – ო! მამა! მით უკეთესი! მალე წავიდეს... სწრაფად! სწრაფად!

მარგო – ო, რა კეთილები ხართ ორივე! როგორ ამცდა ეს განსაცდელი!
ფრედი (თვალს ჩაუკრავს ნიკოლას) – ზუსტად გაარტყით! 
მარგო – მივრბივარ... მხოლოდ ერთ ყლუპს გადავკრავ! (ფინჯანს მივარდება და სურს დალევა)

ფრედი და ნიკოლა ორივე მხრიდან მთელი ძალით ურტყამენ ზურგში, და მარგოს ფინჯანი უვარდება.
მარგო (უფრო ხმამაღლა ტირის) – ა-ა-ა! არ გინდათ, რომ თქვენს სახლში დავლიო და შევჭამო! ვერ მპატიობთ! 

ფრედი (ურჩევნია, ყველაფერი ხუმრობაში გაატაროს) – ა! ეშმაკი მარგარიტა! (მოულოდნელად სერიოზული ხდება) მაგრამ მერე?.. რა გამოდის?! თუ მარგოს არ მოუკლავს... თუ მე არა... ეს ნიშნავს, რომ ვიღაც მესამემ მოკლა ბარონესა!

ნიკოლა – მმმ... ლოგიკური დასკვნაა!

ფრედი (ერთი ამოსუნთქვით) – მაგრამ ვინ?

მარგო – ჰო... საინტერესოა... ვინ მოკლა ბარონესა?
ფრედი (ჩაფიქრებით) – ვიღაცამ, ვინც სადარბაზოსთან იდგა და... როდესაც ორივე წავედით... ჰა?
ფრედის თავში საშინელი აზრი მოსდის. დაბნეული უყურებს ვაჟიშვილს. დრამატული მომენტი. 
ფრედი – ნიკოლა... შენ ხომ იცოდი, რომ ბარონესსთან მივდიოდი! ჰო? და გინდოდა, რომ მას ფული მოეცა ჩემთვის ნებისმიერ ფასად! ნიკოლა, შენ სად იყავი იმ დღეს და იმ საათზე?

ნიკოლა – მე... მეგობრებთან ერთად... კინოში...

ფრედი (შეძრწუნებით) – პატარა, შენ ხომ არ შეგიძლია ტყუილის თქმა!.. უკან მომყვებოდი, ნიკოლა! და დაინახე, როგორ გამოვედი სრულიად სასოწარკვეთილი! მაშინ შენ ახვედი ბარონესასთან... და მოკალი! რომ გადაგერჩინე! ბარონესა დე ბერგის მკვლელი შენა ხარ!

ნიკოლა (ყვირილით) – მამა!

ფრედი (აუტანელი ტანჯვით) – ყველაზე საშინელი წუთია ჩემს ცხოვრებაში!
ნიკოლა – მამა, მე არ მომიკლავს ბარონესა!

ფრედი – დამამტკიცებელი საბუთი... ამ წამსვე დამიმტკიცე! თორემ აქვე მოვკვდები! 
ნიკოლა (დაბნეული) – გეფიცები... ვფიცავ... ვფიცავ საბრალო დედაჩემის ხსოვნას!

ღრმად გულაჩუყებული ფრედი შვილს მივარდება და გულში ჩაიხუტებს. მარგოს ცრემლები წასკდება ამის დანახვაზე.

ფრედი – რა დაგემართათ?

მარგო – ძალიან მგრძნობიარე ვარ... სწორედ ესაა ჩემი უბედურება...
ფრედი (თავს მოთოკავს) – აბა! აბა! მელოდრამების გარეშე! ლოგიკურად ვიმსჯელოთ! სიმართლე უნდა გავიგო... ყოველთვის მიიჩნევენ, რომ უნდა გაირკვეს, თუ ვისთვის მოაქვს სარგებელი დანაშაულს? ასე რომ, გეკითხებით: ვინ ნახა ხეირი ბარონესა დე ბერგის სიკვდილით?
ნიკოლა – შენ. რეკლამის თვალსაზრისით.
ფრედი – კი, მაგრამ კიდევ ვინ? მატერიალური თვალსაზრისით? ჰა?
ნიკოლა (ყვირილით) – არა! არა! გაჩუმდი, არ მითხრა, რომ ეს...

ფრედი – ევამ! და რატომაც არა?
ნიკოლა – კი, მაგრამ, მამა, ევა ადრე, სასამართლომდე არ ჩამოსულა პარიზში. 
ფრედი – თვითონ ამბობს ასე! ახლავე გავარკვევ! (მარგოს მიუბრუნდება) მომიყვანეთ მადმუაზელ დე ბერგი და უთხარით ამის შესახებ ბატონ პოლიუს, პოლიციის კომისარს!

მარგო დამჯერედ ქრება. ნიკოლა მამას მივარდება.
ნიკოლა – მამა! არა! ეს შეუძლებელია! რა უნდა ქნა?

ფრედი – ხაფანგში გავაბამ! გესმის?
ნიკოლა (შეშინებული) – მესმის, მამა! მაგრამ ევას არ ჩაუდენია! ეს ფიზიკურად შეუძლებელია!

ფრედი (რბილად, ალერსიანად) – ნეტა ასე იყოს, პატარავ, მეც ამას ვისურვებდი  შენთვის... (მაგიდასთან მიდის, ბლოკნოტიდან სუფთა ფურცელს ამოხევს, ოთხად კეცავს და ახალ კონვერტში დებს.)

ნიკოლა – სუფთა ფურცელი კონვერტში? რისთვის გჭირდება?
ფრედი – ხაფანგია!... ჩუ! აი, ისიც!
შემოდის მომღიმარი ევა.

ევა – თქვენ მეძახდით, მამა? ცირკის კულისები მომხიბვლელია!

ფრედი – ნიკოლა... წადი!
ნიკოლა – არ წავალ!
ფრედი – კარგი. (ევას) ევუნია, იცით, ვინ მოვიდა ჩვენთან წარმოდგენაზე? პოლიციის კომისარი, მესიე პოლიუ...
ევა – Yes, ვნახე...

ფრედი – კურიერმა სისხლის სამართლის სამძებროდან ცოტა ხნის წინ მოუტანა მას წერილი... (აჩვენებს მომზადებულ კონვერტს) და იცით, მასში რა წერია?

ევა – არა! 

ფრედი – აი, მე კი ვიცი! წერილი არ დაუწებებიათ, და წავიკითხე! ამ წერილში ავიაკომპანია აცნობებს გვარს – თქვენსას! – და ნიუ-იორკ–პარიზის რეისის რიცხვს... ასე რომ, თარიღი არ ემთხვევა... თქვენ დაგვიმალეთ, ევუნია, რომ პარიზში მამიდათქვენის მკვლელობის დღეს ჩამოფრინდით!
ავისმომასწავებელი პაუზა. 

ევა – საშინელი უსიამოვნებაა! არ მინდოდა, მეთქვა! წარმოუდგენელი დამთხვევაა! მომეცით ეს წერილი, მე თვითონ ავუხსნი ყველაფერს კომისარს! ეს უბრალო წვრილმანია!

ფრედი – წარმატებას გისურვებთ! (წერილს აძლევს.)

მოულოდნელად ევას სახე ეცვლება. იგი მრისხანედ ხევს კონვერტს იმ განზრახვით, რომ წერილი გაანადგუროს, მაგრამ უცებ ამჩნევს, რომ ქაღალდი ცარიელია. დაბნეული შესცქერის ფრედის... და ხვდება, რომ თავი გასცა.
ევა – თქვენ – ეშმაკი ხართ!
ფრედი – მხოლოდ მუშაობისგან თავისუფალ დროს. 

ნიკოლა (ყვირის) – ევა! შენ! არა! არა! არა!
ევა (სიძულვილით მიახლის სიმართლეს) – ჰო! ჰო! ჰო! მე! მე მოვკალი ჩემი მამიდა! მომბეზრდა შიმშილობა ნიუ-იორკში! ის ჩემზე არ ზრუნავდა! იმ წერილებზეც კი არ მპასუხობდა, რომლებშიც დახმარებას ვემუდარებოდი! თვითმფრინავის ბილეთის ფული შევაგროვე და ჩამოვფრინდი... მაშინვე მასთან გავვარდი... ხალიჩაზე იწვა... როდესაც დამინახა! რა დაემართა! ისე საშინლად გამომლანძღა! ისე გამთათხა! მიბრძანა, წაეთრიე, სადაც გინდა და შიმშილით ამოწყდიო, და რაკი კვლავ ვემუდარებოდი... და ვტიროდი... თავის საწერ მაგიდას მივარდა და ყუთიდან რევოლვერი ამოიღო! მალე რომ გავეგდე, იარაღით მემუქრებოდა! გადავირიე! მას მივვარდი... ვძიძგილაობდით! გაისმა სროლის ხმა! და ძირს დაეცა! რევოლვერი ავიღე და გიჟივით გამოვიქეცი სახლიდან... და იმავე საღამოს გავფრინდი უკან, ნიუ-იორკში! (ქვითინი აუტყდება)
დუმილი, ყველა გაშეშებულია. 

ფრედი (გაოგნებულია და რბილად ეუბნება ევას) – კარგ ადვოკატს დაგიქირავებთ... თქვენ, უდავოდ, გექნებათ შემამსუბუქებელი გარემოებები.
ევა (ყვირის) – დაიხრჩეთ თქვენი სიბრალულით! (მოულოდნელად ხელჩანთიდან ამოიღებს პისტოლეტს და იმით დაიმუქრება) თუ ახლავე არ დამიფიცებთ, რომ ამაზე ხმას არ ამოიღებთ... ორივეს მოგკლავთ. (და რაკი ამ დროს შემოდის ხალათში ჩაცმული მამილო ჟიგო, რათა რომელიღაც აქსესუარი დადოს თავის ადგილას, და ამ ყველაფერს დაინახავს, ევა დასძენს)  სამივეს მოგკლავთ!

მამილო ჟიგო – ჯერ ერთი, გამარჯობა! რა მოხდა?
ნიკოლა – ევა! მომეცი პისტოლეტი!
ევა – გავერთეთ და მორჩა, დაბდურავ! შენს ზუთხვას დაუბრუნდი!
ნიკოლა (ნელ-ნელა უახლოვდება) – ევა, მომეცი პისტოლეტი!

ევა – ერთი ნაბიჯიც აღარ გადმოდგა! თორემ გესვრი!

ნიკოლა – ამჯერად ვერ გამაცურებ! მკვლელო! (კიდევ ერთ ნაბიჯს გადადგამს ევასკენ.)
ევა (პანიკაში) – ა! შენ თვითონ მოდიხარ! მიიღე! (ნიკოლას ესვრის.)
მაგრამ აქამდე ერთი წამით ადრე მამილო ჟიგო ელვისებურად მივარდება და ნიკოლას წინ გადაეფარება. მოხუცი კლოუნი ყვირილით ეცემა ძირს, ნიკოლა და ფრედი მას მივარდებიან, ცდილობენ, წამოაყენონ.
ევა (ყვირის) – ხელები მაღლა! ორივემ!

დაძაბული პაუზა. ფრედი და ნიკოლა ყოყმანობენ. უცებ ევას უკან მოისმის ხმა: „ხელები მაღლა, მადმუაზელ დე ბერგ!“ 

გამოჩნდება პომისარი პოლიუ პისტოლეტით ხელში. ლულას ევას ზურგზე მიაჭერს და აიძულებს, გაუნძრევლად იდგეს. მყისვე შემოდიან მარგო და ბუისი, რომელიც ევას პისტოლეტს გამოსტაცებს ხელიდან. მათ მოჰყვებიან ლულუ და სხვა მსახიობები. 

პოლიუ – მადმუაზელ დე ბერგ, მე მგონი, ეს საღამო თქვენთვის ცირკში კი არა...  ციხეში დასრულდება! 
ნიკოლა (მამილო ჟიგოს თავთან არის დახრილი) – მადლობა ღმერთს, ცოცხალია! მხოლოდ დაჭრილია! მხარში!

მარგო – მოიცათ! უნდა დავაწვინოთ...
ყველა დაკავებულია მამილო ჟიგოს მოვლით, მას კოსტუმების დიდ, დაწნულ ყუთზე აწვენენ.

ფრედი (მრისხანედ, ევას) – გაფრთხილებთ, მადმუაზელ დე ბერგ, თუ ჩემი ძველი მეგობარი გარდაიცვლება, ჩემი ხელით მოგკლავთ! (პოლიუს) და ეს იქნება ჩემი პირველი მკვლელობა!
პოლიუ (ფრედის) – ჰო! როგორც იქნა, მივხვდი! (ევას) წამოდით!

პოლიუს გაჰყავს მტირალი ევა. ამ დროს ფრედი მიდის მოხუც კლოუნთან, ხელს შეაშველებს და ქურთუკს გაუხსნის. 
ბუისი – ექიმის მოსაყვანად გავიქცევი!

ადვოკატი ანტონი – მე „სასწრაფოს“ გამოვიძახებ!

რაული (მსახიობებს) – წარმოდგენა გრძელდება! ყველანი მანეჟზე. სწრაფად!

ისინი სწრაფად გადიან. ნიკოლა ხელებჩამოშვებული, დაბნეული დგას სცენის შუაგულში. ლულუ მორიდებით მიუახლოვდებად მას და ხელს მოჰკიდებს. 

ნიკოლა – ოჰ, ლულუ!

ლულუ – მე შენ მიყვარხარ, ნიკოლა!

ნიკოლა ქალიშვილს ეხუტება და სწრაფად გადიან.
მარგო – მე საექთნო კურსები მაქვს გავლილი. წავალ, წამლების ყუთს მოვიტან.
მარგო სწრაფად გადის. 

ფრედი (მამილო ჟიგოს, რომელსაც ხელით იჭერს) – მითხარი რამე... ვშიშობ შენ გამო... დამელაპარაკე, მამილო ჟიგო!
 მამილო ჟიგო – ბებერო ეშმაკო...
 ფრედი – მიცნო! ესე იგი, ყველაფერი კარგად იქნება?

მამილო ჟიგო – რა იქნება კარგად? და წარმოდგენა? როგორ მოახერხებ?

ფრედი (იღიმება და ფილოსოფიურად აცხადებს) – წარმოდგენა! რატომ ვნერვიულობთ! ჩვენს ნომერს მარტო შევასრულებ. იგივე ტექსტს ვიტყვი.
მამილო ჟიგო – კარგი.
ფრედი (ალერსიანად) – ამგვარად, მამილო ჟიგო, მივვარდით და პატარას საკუთარი სხეულით გადავეფარეთ?
მამილო ჟიგო – კარგი ერთი! მოიგონე, რა... რაღაცას წამოვკარი ფეხი და წონასწორობა დავკარგე.
ფრედი (გულაჩუყებულს ცრემლი მოერევა) – ისეთივე ხარ, როგორიც ახალგაზრდობაში მახსოვხარ! გასტონ!

მამილო ჟიგო (ისიც გულაჩუყებულია) – ფრედერიკ!

ფრედი – მალე, ალბათ, ოცი წელი გახდება, რაც ერთმანეთისთვის სახელით არ მიგვიმართავს! დღეს როგორ ვიქნები უშენოდ?..
მამილო ჟიგო – ე, შენ რა, ტირიხარ? აი, სულელი!
ფრედი – ბედნიერებისგან ვტირივარ, იმიტომ, რომ მხოლოდ დაიჭერი! ჩვენ ყოველთვის გვიმართლებდა, ძველო მეგობარო! და გაგვიმართლებს! (მაგრად იხუტებს და ეხვევა.) გახსოვს ჩვენი პირველი ტურნე იტალიაში, ოცდაჩვიდმეტში? როგორი წარმატება გვქონდა! და პუდელი აზური, რომელსაც თვეობით ვწვრთნიდით, რომ ჩვენთან ერთად ეცეკვა! მაგრამ სამაგიეროდ, როგორი ტრიუმფი იყო! და როდესაც თავის დასაკვრელად გამოვედით, მან შუა მანეჟზე უკანა თათი ასწია! 
მამილო ჟიგო – და ბომბორა ბარბერიკი, რომელსაც ისეთი გრძელბეწვიანი ფეხები ჰქონდა... რომ ერთხელ ავადმყოფი დათვი შეცვალა!
ფრედი (სერიოზულად) – და სუზანა, საჰაერო ტანმოვარჯიშე, რომელიც ცხრა მეტრის სიმაღლიდან დაეცა! სამი თვე არ მოვცილებივართ... და გადავარჩინეთ!
მამილო ჟიგო – რამდენი გადაარჩინე! განსაკუთრებით მორალურად! ზიტა და პუსეტი... ჯუჯა მარკო...
ფრედი (აღელვებული) – ადრიენი... საბრალო ადელი, რომელმაც პაწია ნიკოლა დაგვიტოვა! და ცხენი კალიგულა, თეთრ ლაქად რომ მოჩანდა ცხენების აღლუმის შუაში... ჩვენი თილისმა, რომელსაც მუდამ იღბალი მოჰქონდა!
ისინი ერთდროულად ტირიან და იცინიან კიდეც.

ფრედი – ხედავ, ხელებზე განანავებ, ბაიასავით... შენს გვერდით სულ დავდნი.

რაული (თავს შემოყოფს ფარდაში და ყვირის) – ყურადღება! თქვენი გამოსვლაა, პატრონო! (ქრება.)
მამილო ჟიგო – მიდი! მთელი ძალისხმევით! ხელი მოგემართოს, გენაცვალე! 
ფრედი – მამილო ჟიგო, შენ შეუცვლელი ხარ!
მამილო ჟიგო – შეუცვლელი ადამიანები არ არსებობენ! ო! შეხედე!

მოულოდნელად ჩნდება ნიკოლა თეთრი კლოუნის სამოსში და გრიმში.

ფრედი (დაბნეულად) – ნიკოლა, ჩემო ბიჭუნა! რა ხდება?...
ნიკოლა – ცირკმა გაიმარჯვა, მამა! მე შენთან ერთად ვარ! სამუდამოდ! 

მანეჟიდან მოისმის ტუში, ფრედი ცრემლები ჩამოსდის სახეზე, იგი ნელა შორდება მამილო  ჟიგოს და შვილს უახლოვდება. იგი თითქოს შუა გზაზეა წარსულსა და მომავალს შორის... მოულოდნელად მამილო ჟიგო მხიარული მოძრაობით მიმართავს ნიკოლას.
მამილო ჟიგო – მიდი, ნიკოლა...  იყავი მამაშენის ღირსი! 

ფრედი (აღელვებით,მამილო ჟიგოს) – მე კი... შევეცდები შენი ღირსი ვიყო! (ნიკოლას) წავიდეთ, პატარავ!
ფრედი ხელს ჩაჰკიდებს შვილს და ისინი ერთად გადიან მაყურებელთან, ამ დროს ეშვება ფარდა.

